
Máirtín Ó Catháin

D’FHÉADFADH An Bille um
Dhócmhainneacht Phearsanta go leor
brú a chur ar ghluaiseacht na gComhar
Creidmheasa sa Phoblacht.Ní dhéar-
fadh urlabhraí na gluaiseachta i mBaile
Átha Cliath an tseachtain seo ach go

bhfuil siadsan ag déanamh mion-
staidéar ar an mBille. 

Ach creideann daoine san eagraíocht
ar fud na tíre go bhféadfadh forálacha
an Bhille seo droch-chroitheadh a
bhaint as cuid de na craobhacha.

Is é an chuid den reachtaíocht seo a
bhaineann le daoine a bhfuil iasachtaí

níos lú ná €20,000 le n-aisíoc acu is mo
atá ag cur imní ar lucht stiúrtha na
gComhar Creidmheasa. 

I gcásanna mar sin, d’fhéadfadh
duine a dhul chuig áisíneacht Stáit agus
teastas a fháil a chruthódh nach
mbeadh sé nó sí in ann an t-iasacht a
íoc ar ais.               Ar lean ar leathanach 2

Baol don Chomhar Creidmheasa
ón mBille Dócmhainneachta

Slua ag faire ar luaimheanna

Seirbhís
Fiadhúlra
ag lorg
foinsí
Ghaelscéal 
Tuairisceoir Ghaelscéal

TÁ an tSeirbhís
Páirceanna Náisiúnta
agus Fiadhúlra ag lorg
eolais faoi fhoinsí
Ghaelscéal a bhaineann
le conspóid faoi chearca
fraoigh i gConamara.

Thuairiscigh an
nuachtán seo an tseach-
tain seo caite gur
maraíodh go leor caróg
agus snag breac sna
sléibhte in iarthar
Chonamara le cúpla mí
anuas mar chuid d’iar-
rachtaí an chearc
fraoigh a chaomhnú.

Tá an SPNF i mbun
fiosrúcháin faoin
tuairisc agus d’iarr siad
ar iriseoir Ghaelscéal,
Mairtín Ó Catháin, eolas
a thabhairt dóibh faoina
chuid foinsí.

Tá an tUasal Ó
Catháin agus Gaelscéal
ag diúltú glan don iar-
ratas.

Bhí oifigigh de chuid
na seirbhíse in iarthar
Chonamara le cúpla lá
anuas agus iad i mbun
fiosrúcháin faoi cheist
na gcaróg agus na
gcearc fraoigh. 

Ar lean ar leathanach 2

An luaimh Francach, Camper, i nduganna na Gaillimhe tar éis di an Rás Aigéin Volvo a bhuachan go moch maidin inné.



Seirbhís
Fiadhúlra ag
lorg foinsí
Ghaelscéal 

Oifig an 
Spidéil: 

00353-91-897766

Ciarán Dunbar 
Eagarthóir

ciaran.dunbar@gaelsceal.ie

Colm Ó Broin
Iriseoir

colm.obroin@gaelsceal.ie

Caroline Ní Chualáin
Oideachais

scoil@gaelsceal.ie

Gráinne McElwain
Spóirt

grainne.mcelwain@gaelsceal.ie

Patricia Ní Chonghaile
Comhordaitheoir Táirgíochta

patricia.nichonghaile@gaelsceal.ie

Baineann Gaelscéal úsáid  as Gaelspell agus
Ceart, bogearraí a chabhraíonn le litriú agus
gramadach na Gaeilge, www.cruinneog.com

Ar lean ó leathanach a haon
Thabharfaí an teastas sin

isteach chuig an gComhar Crei-
dmheasa agus chaithfí stop a
chur leis na haisíocaíochtaí ar
feadh bliana. 

Sa gcás agus go dtiocfadh an
duine sin ar ais bliain ina dhi-
aidh sin agus gan aon athrú
tagtha ar a chuid cúrsaí
airgeadais chaithfí díscríobh a
dhéanamh ar an iasacht;
bheadh an Chomhar Crei-
dmheasa thíos leis uilig.

Níl a fhios cén cineál
áisíneachta a dhéanfaidh

meastóireacht ar stádas airgid
dhuine sna cásanna seo, ach tá
tuairimíocht ann go mbeadh ar
MABS déileáil leis.  Cibé
áisíneacht a bheidh ann beidh
orthu socrú a dhéanfaidh faoi
‘ghnáth-chostais’ maireachtála
míosúla. Lena chois sin, beidh
sé mar bhunphrionsabal go
mbeadh tuairim €60 le spáráil
ag duine/teaghlach tar éis na
‘gnáth-chostais’ míosúla a bhei-
th glanta aige/aici.

“Níl a fhios againn cá bhfá-
gann an mheastóireacht sin
uilig an Comhar Creidmheasa,”

a deir ball de Bhord Stiúrtha san
iarthar nach raibh sásta go luaifí
a ainm go poiblí. “Cuir i gcás go
bhfuil iasacht €18,000 le n-
aisíoc linn, tá muide i bponc.
Ach má tá sruth cásanna mar sin
ag teacht inár dtreo tá muid i
gcontúirt.  Níl aon ‘bailout’
againne”.

Ceaptar go mbeadh craob-
hacha den ghluaiseacht sna
cathracha i mbaol níos mo ná
craobhacha tuaithe. Tá ball-
raíocht an-mhór i gcuid acu
agus níl an ceangal pearsanta
acu leis an gComhar Crei-

dmheasa atá coitianta i gcean-
tair tuaithe. 

Tá pointí eile ag éirí as na
moltaí atá sa mBille, chomh
fada agus a bhaineann sé leis na
Comhair  Chreidmheasa.  Bhí sé
mar thraidisiún sa ngluaiseacht
go ngabhfadh duine eile i mban-
naí ar dhuine a thógfadh iasacht
amach.  Níl sé soiléir an
bhfanann an dualgas i leith na
haisíocaíochtaí ar an té a
chuaigh i mbannaí sa gcás agus
go ndéanfaí díscríobh ar an
iasacht.

“Níl duine ar bith againn ag

iarraidh a bheith géar ar
dhaoine atá i dtrioblóid airgid,”
a deir foinse eile i ngluaiseacht
na gComhar Creidmheasa.  “Ach
d’fhéadfadh an reachtaíocht seo
atá molta craobhacha den ghlu-
aiseacht seo a fhágáil i dtri-
oblóid.”

Beagnach trí mhilliún ball atá
cláraithe faoi scáth Chónaidhm
Náisiúnta na gComhar Crei-
dmheasa ar fud na hÉireann. Tá
€11.98 billiún curtha i dtaisce i
gcraobhacha den eagraíocht ar
fud na tíre.  Faoi láthair tá €5.2
billiún amuigh ar iasacht.

Baol don Chomhar Creidmheasa
ón mBille Dócmhainneachta

Ar lean ó leathanach a
haon

Tá an charóg agus an
snag breac ina mbagairt
don chearc fraoigh óir
itheann siad uibheacha
an éin sin.

Tá sé tugtha síos ag
Cumann na gCearc
Fraoigh (The Irish Red
Grouse Association) go
ndéantar bainistíocht ar
na sléibhte lena chin-
ntiú go mbeidh dídean
ag na cearca fraoigh.

Luaitear ina gcuid
cáipéisí freisin go dtu-
gann an eagraíocht seo
cúnamh do choistí
áitiúla ó thaobh soláthar
trealaimh de le ‘bainis-
tiú’ a dhéanamh ar
éanacha agus ainmhithe
a bhíonn ag déanamh
dochair don chearc
fraoigh. 

Luaitear i bplean
bainistíochta an Gle-
naruid Wildlife Conser-
vation Society go
bhfuair siadsan cúnamh
ó Chumann Cearc
Fraoigh na hÉireann.
Scríobhadh: “They have
also provided help to us
in the form of signage
and traps required for
our management pro-
grammes.” 

Ó thuaidh de Chill
Chiaráin atá Gleann na
Rod agus tá grúpa sa
gceantar sin i mbun
oibre ag tabhairt cosanta
don chearc fraoigh. 

Dheimhnigh an Roinn
Ealaíon, Oidhreachta
agus Gaeltachta do
Ghaelscéal nach bhfuil
ceadúnas ag teastáil
chun caróga nó snagan-
na breaca a mharú le
gunna nó le gaiste.

Fíbín ag glacadh páirte i
bhFéile an Toronto Fringe
Treasa Bhreathnach

DEN chéad uair riamh beidh
compántas Gaeltachta ag glacadh
páirte i bhFéile an Toronto Fringe
i gCeanada. Tugadh cuireadh do
Fíbín Teo an dráma, ‘An Rón Dall’,
a stáitsiú mar chuid den fhéile
agus beidh siad le feiceáil in
Toronto idir 4-14 Iúil. Baintear
úsáid as an gceol, an scéalaíocht
agus an ealaín sa léiriú.  Tá an
scéal bunaithe ar scéal a foilsíodh
i leabhar de chuid William Hamil-
ton Maxwell ina ndéantar cur síos
ar thuras timpeall ar Chonamara
sa bhliain 1832. Díríonn an scéal,
agus an dráma, ar fhíorscéal faoi
rón agus iascaire áitiúil i Rinn
Mhaoile i gContae na Gaillimhe.  

Is compántas iad Fíbín Teo. a
bhíonn ar an mbóthar go mion
minic, agus táthar tar éis a gcuid
drámaí Gaeilge a chur ar stáitse
san Afraic Theas i measc tíortha
eile ar fud an domhain. 

“Ceapainn muid go bhfuil sé
iontach tábhachtach a bheith ar
chamchuairt, i leith íomha
idirnáisiúnta an comhlachta,”
arsa Darach Ó Tuairisg, bainis-

teoir stiúrtha Fíbín. 
“Tá tábhacht faoi leith ag baint

le proifíl do chompántais a ardú
chun tairbhe a bhaint as deisean-
na margaíochta thar lear.” 

Síleann Darach go dtugtar níos
mó airde ar chompántais a
bhíonn i mbun camchuairteanna
ná iad siúd nach dtugann fúthu. 

“Má thugann comhlacht ar bith
Gaeltachta faoi chamchuairt
idirnáisiúnta, cabhraíonn sé seo
le proifíl na gcomhlachtaí eile
Gaeltachta a ardú, agus fiú
léirítear níos mó suime san
earnáil ealaíona sa nGaeltacht i
gcoitinne.”  Níl Toronto aitheanta
mar chathair ina bhfuil a lán
Gaeilgeoirí ina gcónaí inti, ach ní
raibh sé seo ina dheacracht don
chomhlacht. 

“Tá an-chuid taithí ag Fíbín
drámaí a léiriú i mbealach atá
físiúil agus a sháraíonn an gá a
bheith líofa sa teanga,” arsa Ó
Tuairisg. “Mar chuid den taithí
sin tá sé tugtha faoi deara againn
go dtaithníonn leis an lucht
féachana an Ghaeilge a chlois-
teáil, fiú murar féidir leo í a
thuiscint.”

Jack Carney ó Scoil Náisiúnta  Chorr na nÚll ag Taispeántas 'CraftEd' in Ionad Oideachais
Mhaigh Eo, Caisleán an Bharraigh  - áit a raibh saothar a gcuid oibre - Scéalta ón áit léirithe
le héadach & fuáil.

Sonraí/nós imeachta iarratais:
Chun tuilleadh eolais a fháil agus le hiarratas a dhéanamh ar na poist
thuas féach ar www.publicjobs.ie

Coláiste an Leighis, an Altranais 
& na nEolaíochtaí Sláinte

• Léachtóir (Téarma socraithe/Leatham) le
Síciatracht (Scileanna Cumarsáide)

• Léachtóir (Téarma Socraithe) le
Síciatracht, Acadamh Leighis Leitir
Ceanainn 

Is é an spriocdháta don dá phost: Déardaoin, 19 Iúil 2012

Iarrtar iarratais ar na poist seo a leanas: 

www.oegaillimh.ie

Is fostóir comhionannas deiseanna í Ollscoil na hÉireann, Gaillimh.

Folúntas

‘Faoiseamh’ go bhfuil
an tSamhail Nua
Mhaoinithe imithe
Anton Mac Cába

TÁ áthas léirithe ag eagrais
Ghaeilge faoin nuacht go bhfuil
deireadh le cur leis an tSamhail
Nua Mhaoinithe.

Tá faoiseamh ag roinnt
comhaltaí de chuid Bhord Fho-
ras na Gaeilge chomh maith go
bhfuil deireadh leis an gcon-
spóid a bhain leis, de réir fhoin-
sí a labhair le Gaelscéal.

Shocraigh cruinniú de Bhord
Fhorais na Gaeilge ar an Aoine
seo caite gan dul ar aghaidh leis
an tSamhail Nua Mhaoinithe. Tá
ceannteideal lom ar an bpreas-
ráiteas a eisíodh thar cheann an
Fhorais: “Deireadh leis an
tSamhail Nua Mhaoinithe.”

Tuigtear nach raibh vóta ag
an gcruinniú den Bhord. Dúirt
foinse a bhí i láthair go raibh
ríméad ar “a lán” de comhaltaí
an Bhoird. 

“Ghlac an Bord leis nach
raibh sé inoibrithe,” a dúirt sé.

Bhí an tSamhail Nua
Mhaoinithe mar dhóigh nua ag
an bhForas le heagras a
maoiniú. In ionad bun-
mhaoiniú, dhéanfaí iad a
maoiniú ar bhonn scéimeanna.
Chuirfí scéimeanna amach ar

conradh iomaíoch. Bheadh na
scéimeanna ar bhonn uile-Éire-
annach agus bheadh laghdú ar
líon na n-eagras. 

Chuir na heagrais Ghaeilge go
láidir in éadán na Samhla ó
cuireadh tús léi i mí na Bealtaine
2010. Ina ainneoin sin, lean an
Foras á chur chun tosaigh bea-
gnach go dtí an deireadh. Cho-
sain Ferdie Mac an Fhailigh an
tSamhail go láidir agus é ag lab-
hairt le Coiste na Roinne Cultúir,
Ealaíona agus Fóillíochta sa
Tionól san Aibreán: 

“Unfortunately, Foras na
Gaeilge and its board have some
hard decisions to make.  We
have been given an instruction
by the NSMC to see whether we
can achieve agreement with the
organisations on the way for-
ward.  I do not think that every-
one on all sides will be
happy...We have had one pro-
posal that we cut funding for
organisations, starting in the
first year with 30% and building
on that annually as we go
ahead.”

Rinne Arthur Scott, Stiúrthóir
Cultúir na Roinne Ealaíona,
Cultúir agus Fóillíochta, cosaint
láidir chomh maith.

Ba léir go raibh an Foras ar
thaobh amháin agus na hea-
grais bhunmhaoinithe ar an
taobh eile sa chonspóid. Cinnte,
tá fadhbanna anois leis an
gcaidreamh idir an dá thaobh.
Dúirt Aodán Mac Póilin,
Stiúrthóir Iontaobhais Ultach,
go mbeadh ar an bhForas
caidreamh a atógáil leis na hea-
grais. “Ní bheidh sé furasta
muinín a chothú,” ar seisean. 

“Níor léir dúinn go raibh
duine ar bith ag labhairt linn ón
dtús.”

D’fhulaing na heagrais cior-
ruithe, fiú agus gan an tSamhail
i bhfeidhm. Mar sin féin, cheap
an Foras comhlacht caidrimh
poiblí anuraidh ar chonradh
bliana a chosain €78,408. Níor
chuidigh caiteachas mar sin leis
an gcaidreamh.

De réir roinnt daoine sna hea-
grais, tháinig buntáiste as an
gconspóid maidir leis an
tSamhail. Thug sé eagras lena
chéile. Is saol cúng go maith é
saol na Gaeilge: mar sin, ní go

maith a réitigh achan duine lena
chéile thar na mblianta. D’fhor-
bair caidreamh maith idir na
heagraíochtaí de bharr na con-
spóide faoin tSamhail.

Ag an gcruinniú, cheadaigh
an Bord maoiniú €6.7 milliún do
na heagraíochtaí bun-
mhaoinithe don tréimhse go dtí
Meitheamh 2013. Dúirt an
preasráiteas: “Beidh Foras na
Gaeilge ag breathnú anois ar
mhúnlaí eile agus cuirfear
tuarascáil an Chomhchoiste um
Chomhshaol, Iompar, Cultúr
agus Gaeltacht san áireamh
chomh maith le moltaí Choiste
Cultúir, Ealaíon agus Fóillíochta
Thionól Thuaisceart Éireann.
Chomh maith leis sin, cuirfidh
Foras na Gaeilge san áireamh na
moltaí agus na tuairimí a
léiríodh le linn an phróisis
chomhairliúcháin.”

Tá faoiseamh ag dhaoine in
earnáil na Gaeilge go bhfuil an
tSamhail marbh. Mar sin féin, tá
imní ar go leoir faoin rud a
chuirfear ina hionad.

Stair na Samhla
Nua Mhaoinithe

Anton Mac Cába

CHUIR Foras na Gaeilge tús
le forbairt na Samhla Nua
Maoinithe i mí Aibreáin
2008. Ag an am dúirt Ferdie
Mac an Fhailigh, Príomhfhei-
dhmeannach an Fhorais, gur
mhol sé do na heagrais bhun-
mhaoinithe coistí comhoib-
rithe a chur ar bun: 
“Tá mé den bharúil go bhfuil
an modh atá anois againn mí-
éifeachtach, mar tá 18
bpríomhfheidhmeannach
againn, agus 18 bhfoireann
tacaíochta. Mar sin, bhíomar
ar fad ag iarraidh moltaí leis
an mhúnla reatha a athrú.”

Bhí sé sin cúig mhí sular
thosaigh an meathlú ar
bhonn domhanda i Meán
Fómhair 2008. Ciorraíodh
buiséid ina dhiaidh sin. In
2008, bhí buiséad
€17,607,295 ag an bhForas.
Laghdaíodh é sin go dtí
€15,016,140 i mbliana.

Fógraíodh go mbeadh
“reconfiguring” ar bhun-
mhaoiniú ón bhForas ag an
gcruinniú den tSraith Teanga

den Chomhairle Aireacht
Thuaidh/Theas i mí na Nol-
lag 2009.  Bhí próiseas
comhairliúcháin ann.
Measadh go raibh an
tSamhail Nua Mhaoinithe le
cur i bhfeidhm i ndiaidh cru-
innithe den CATT in Ard
Mhacha i mí Dheireadh
Fómhair anuraidh.

Faoi seo, ba í Carál Ní
Chuilín, an tAire Cultúr,
Ealaíon agus Fóillíochta ó
Thuaidh. Shocraigh an cruin-
niú gan an tSamhail a chur i
bhfeidhm, ach leasuithe a
dhéanamh uirthi agus
próiseas eile comhairliúcháin
bheith ann ar feadh 12 seach-
tain. Deir foinsí gur brú ó Ní
Chuilín ba chúis leis sin.

I mí na Bealtaine, rith an
Tionól ó Thuaidh rún ag iar-
raidh go mbeadh deireadh
leis an tSamhail. An mhí seo
caite, d’fhoilsigh an Comh-
choiste Um Comhshaol, Iom-
par, Cultúr agus Gaeltachta
tuarascáil a dhiúltaigh don
tSamhail. Ba léir go raibh an
tSamhail Nua Mhaoinithe
marbh.

Mainicín agus iar-Miss Universe Ireland, Rozanna Purcell, ag
roinnt noda áilleachta le ceann de na hiomaitheoirí atá i gcraobh-
chomórtas bó na hÉireann Bailey’s (Baileys Irish Champion Cow).
Éineacht le Rozanna, tá bó freaslannach ó eastáit Chnoc Mhaolru-
ain i gCaisleán Cnucha, Baile Átha Cliath. PHOTO /PHOTOCALL IRELAND. 

Fógraíocht ar
www.gaelseal.ie

An bhfuil spéis agat do chomhlacht a chur chun cinn anseo

agus thar lear. Má tá, tóg fógra ar shuíomh idirlín Ghaelscéal,

www.gaelsceal.ie,  ar phraghas íseal

Bosca: 135 x 135 = €100.00  (10,000 buille)
Bratach: 345 x 80 = €130.00 (10,000 buille)
Ilstórach: 135 x 600 = €130.00  (10,000 buille)

Tá CBL san áireamh sna praghsanna sin:

Má thógann tú fógra ar line beidh deis agat síntiúis bliana do

Ghaelscéal, luach €121, a bhuachan.

• Caithfear dearadh a bheidh déanta ar an bhfógra i bhfoirm  

JPEG nó PNG 

• Tá an tairiscint seo oscailte go dtí 31 Iúil, 2012.

Timpeall na Cruinne

An Afraic
Mosc i dTimbeactú
faoi ionsaí
Tá sé á thuairisciú gur ionsaigh
míleataigh Ioslamacha mosc stairiúil
sa chathair cháiliúil. Timbeactú, Mailí,
ag tús na seachtaine seo.

Bhris fir armtha ón ngrúpa 'Ansar
Dine' isteach sa i Mosc Sidi Yahia ar an
Luan – tuigtear go bhfuil baint ag an
dream seo le ' al-Qaeda'.Tá roinnt
mhaith d'oilithreacht na cathrach
scriosta acu cheana ó ghabh siad í san
Aibreán.

Dar leo, ní ceart go mbeadh tuama
ar bith níos airde na 15cm faoin dlí
sharia agus sin an chúis leis an
bhfeachtas scriosta atá acu.

An Ibéir
Beag airde ar bhua na
Spáinne i dTír na
mBascach
Bhain an Spáinn Corn na hEorpa Dé
Domhnaigh ach ní bheadh a fhios agat
é sin i dTír na mBascach – ní raibh sé ar
an gcéad leathanach de cheachtar den
dá nuachtán ann! Níorbh amhlaidh go
hiomlán sa Chatalóin, ach bhí níos mó
den scéal ar fad i meáin na tíre sin mar
gheall ar imreoirí 'Barça' agus cionn
agus gur chaith cúpla imreoir brat na
Catalóine i ndiaidh an chluiche.

Albain
D’fhéadfaí líon na 
ndaltaí Ghàidhlig a
dhúbailt le 'níos mo
múinteoirí'
TÁ beart nua fógartha a bhfuil sé mar
aidhm aige líon na ndaltaí a
labhraíonn Gaeilge na hAlban a
dhúbailt. Tá an ‘Plana Naiseanta
Gàidhlig' curtha le chéile ag  Bòrd na
Gàidhlig agus sprioc aige líon na
bpaistí a mbeidh an teanga acu sula
rachaidh siad isteach i rang a haon a
ardú ó 400 go dtí 800 sa bhliain.

Chun an sprioc seo a bhaint amach,
díreofar ar oideachas réamhscoile
agus 'gníomh sa phobal'. Is féidir líon
na ndaltaí Ghàidhlig a dhúbailt le 'níos
mo múinteoirí' a mhaíonn an tAire
um Teangacha in Albain, Alasdair
Allan.

An gcabhróidh
'Brave' le Gaeilge na
hAlban?
TÁTHAR ag súil go gcabhróidh scan-
nán úr beochana dar teideal 'Brave'
chun próifíl Ghaeilge na hAlban a ardú
sa bhaile agus thar sáile.

Tá an-tóir ar an scannán, atá suite i
nGaeltacht na hAlban, i Meiriceá agus
tá an t-amhrán  'Tha mo ghaol air àird
a’ chuain', a canadh ag Julie Fowlis a
úsáid sa phoiblíocht don scannán.

Dar le Julie, “cosúil le cuid mhór
ceoltóirí Gàidhlig, is feasach dom gur i
ról an ambasadóra atá muid agus
muid ag déanamh ionadaíochta ar son
na Gaeilge agus sinn i gcéin.”

‘Teip’ ar chlinicí brollaigh cúram a chur ar fáil 
T u a i r i s c e o i r  G h a e l s c é a l

NÍL trí chlinic  chun aire cuí a thabhairt
do mhná a fuair ionchlannáin chíche
(breast implants) ina raibh glóthach
sileacain lochtach de réir Oifig an
Príomhoifigigh Mhíochaine.

Tugadh ionchlannáin sileacan de
ghrád tionsclaíoch, in ionad grád leighis

do na mná a d’fhreastal ar Ospidéal
Shráid an tSeandúin i gCorcaigh,
Ospidéal Ghinearálta an Chlaonadh i
gCill Dara agus Clinic Leighis Harley i
mBaile Átha Cliath.

Dar leis an bPríomhoifigeach
Míochaine, ní raibh an cúram cuí á chur
ar fail acu maidir leis na mná seo ó
léiríodh imní faoi na hionchlannáin

chíche i Márta 2010.
Mar sin de, tá seo fógartha ag an Roinn

Sláinte go bhfuil siad tar éis tosú ar iar-
rachtaí chun seirbhís nua malartach a
aimsiú tríd an gCiste Náisiúnta um
Cheannach Cóireála. 

Bhí, agus tá, go leor imní ar dhaoine
maidir leis na hionchlannáin chíche seo
a rinne an comhlacht Francach, nach

bhfuil ag feidhmiú anois, Poly Implant
Prosthese.

Mar sin féin, ní heol go bhfuil aon
fhadhb leighis leo i láthair na huaire, ach
ina ainneoin seo thug Bord Míochaine
na hÉireann treoir do na clinicí a d'úsáid
iad dul i dteagmháil leis na daoine sin
inar cuireadh iad chun cúrsaí a mhíniú
dóibh agus iad a chur ar a suaimhneas.

Dealbh Che Guevara
cáinte ag Grealish
Máirtín Ó Catháin

TÁ an plean chun dealbh de Che
Guevara a thógáil i nGaillimh cáinte
ag an Teachta Dála neamhspleách,
Noel Grealish.

Beidh Ambasadóir Mheiriceá, Dan
Rooney, ag teacht cois Coiribe inniu
le bheith páirteach in imeachtaí sa
gcathair ar lá ceiliúrtha náisiúnta
Mheiriceá. 

Beidh an tAmbasadóir páirteach i
máirseáil bhanna de chuid Chabh-
lach Mheiriceá sa gcathair agus ag
dul chomh fada le hionad an Rása
Aigéin Volvo. 

Tá conspóid ag brúchtaíl arís faoi
mholadh go lonnófaí dealbh de Che
Guevara i gcathair na Gaillimhe.

Dhúisigh polaiteoir sinsearach i
Meiriceá ceist an deilbh go láidir an
tseachtain seo; dúirt an Feisire
Comhdhála, Ileana Ros-Lehtinen, as
Florida nár cheart go bhfeisteofaí an
dealbh i nGaillimh.

Is í Ros-Lehtinen an cathaoirleach
ar Choiste Gnóthaí Eachtracha
Theach na nIonadaithe i Washing-
ton.

Tá an Comhairleoir de chuid an
Lucht Oibre i nGaillimh, Billy

Cameron, ag seasamh lena mholadh
féin go dtabharfaí an t-ómós seo do
Che Guevara ach tá an Teachta Dála
neamhspleách, Noel Grealish, ag rá
gur beart míchuí a bheadh sa dealbh.

“Táim cinnte go bhféadfaí cás a
chur chun cinn go dtabharfaí
aitheantas suntasach do chuimse
daoine i gcathair na Gaillimhe,” arsa
an Teachta Grealish. 

“D'fhéadfaí an chathair a líonadh
le deilbh.  Ach ní fheicim cén fáth a
mbeadh cás ar leith ann do Che Gue-
vara agus sílim gur cheart dúinn uilig
aird a thabhairt ar a raibh le rá ag an
bhFeisire Comhdhála, Ros-Lehtinen. 

“Ba díchéillí an mhaise dúinn a
bheith in árthach na tíre is mo sa
domhan a bhfuil seasamh agus stá-
das againn inti faoi cheist mar seo,” a
deir Grealish.

“Tá an Méara nua, Terry O’Flaher-
ty, ag iarraidh cuid de na Cinnéidigh
a thabhairt go Gaillimh in 2013,” a
deir Noel Grealish, “mar chomóradh
ar chuairt an Uachtarán John F
Kennedy anseo 50 bliain ó shin.
B’iontach an rud é sin don chathair.
D’fhéadfadh an cineál seo conspóide
atá ar bun faoi Ché Guevara iarrach-
taí an Mhéara a  chur i  mbaol.”

An Taoiseach Enda Kenny (chun tosaigh) in éineacht le leanaí ó Ros Mhic Thriúin, Loch Garman, Evelyn Mc Cormack
(4); ar a chlé agus Peig Waters (6) ar a dheis. Ina seasamh ar a gcúl, tá Kilian Whelan (8), Ned Waters (8), Kate Whelan
(8) agus Ian Moran (7). Bhí siad ag seoladh an chláir 50 JFK a bheidh ag déanamh comóradh ar chuairt an Uachtaráin
John F Kennedy ar Ros Mhic Thriúin 50 bliain ó shin in 1963. 

Ambasáid na
nOileán 
Filipíneach le
dúnadh 
Mairtín Ó Catháin

DÚNFAR Ambasáid na nOileán
Filipíneach in Éirinn an mhí
seo chugainn. Níl sé ach trí
bliana ó chuir an tír tús oifigiúil
le caidrimh iomlán
thaidhleoireachta leis an tír
sin.   

Áirítear go bhfuil idir 17,000
agus 20,000 Filipíneach ina
gcónaí in Éirinn faoi láthair. 

Tá ambasáiIdir an dá linn,
tuigtear go bhfuil tuairim is
2,000 síniúchán ó phobal na
nOileán Filipíneach in Éirinn le
leagan isteach chuig Ambasáid
na tíre sin i mBaile Átha Cliath
go gairid ag iarraidh go ndéan-
faí aisghairm ar an gcinneadh. 

DEISEANNA OIBRE DEN SCOTH LEIS AN 
AONTAS EORPACH DO CHÉIMITHE LE GAEILGE 

 

-Dioplóma sa Dlítheangeolaíocht agus san Aistriúchán Dlíthiúil 

-Dioplóma san Aistriúchán Dlíthiúil 

 
Earcaíonn an tAontas Eorpach aistritheoirí agus dlítheangeolaithe go tráth 
rialta. Tá ganntanas ar an AE faoi láthair maidir le haistritheoirí dlíthiúla agus 
dlítheangeolaithe1 le Gaeilge.  

Deireadh Fómhair 2012 - Bealtaine 2013 tairgfidh Óstaí an Rí cúrsaí 
páirtaimseartha ardleibhéil chun rannpháirtithe a chumasú le cur isteach ar 
fholúntais mar aistritheoirí dlíthiúla le Gaeilge agus dlítheangeolaithe le 
Gaeilge le hInstitiúidí an AE. 

Seasfaidh na cáilíochtaí seo freisin don té ar suim leis fostaíocht taobh amuigh 
 Tá maitheamh táillí ar fáil do dhaoine a bhfuil deacrachtaí 

airgeadais acu. Ní gá cáilíocht sa Dlí don chúrsa san Aistriúchán Dlíthiúil. 

Foirmeacha iarratais & tuilleadh eolais ar fáil ag 
www.kingsinns.ie/gaeilge.htm 

agus ó : daithi.maccarthaigh@kingsinns.ie 087-2368364. 

Cuireann an Roinn Ealaíon Oidhreachta agus Gaeltachta tacaíocht ar fáil don dá chúrsa seo. 

 

                                                           
1 Daoine, a bhfuil cáilíocht ghairmiúil sa dlí nó céim sa dlí acu, a dheimhníonn go bhfuil leaganacha éagsúla de 
achtachán i dteangacha éagsúla ag teacht lena chéile. 

  

                       Seachtain na Gaeilge

Folúntas:

OIFIGEACH RIARACHÁIN 
SHEACHTAIN NA GAEILGE

RIACHTANAIS:

T
post@cnag.ie

post@cnag.ie  nó
Folúntas, 
Seachtain na Gaeilge, 
6 Sráid Fhearchair BÁC 2 

CLUAS SA CHEANNÁRAS Le hEoin Ó Murchú

Ardú meanman ar
pháirtithe rialtais de
bharr na nuachta ón
mBruiséil
Tá ardú meanman le tabhairt faoi ndear i gcéim
theachtaí de chuid an rialtais i dTeach Laighean
an tseachtain seo ó tháinig an scéal ar ais gur
ghéill na Gearmánaigh don bhrú ón Iodáil agus
ón Spáinn agus go bhfuil bainc le hathchaipitliú
go díreach, in ionad na fiacha a chur ar na stáit.

Tá dóchas mór ann go mbeidh an tír seo in ann
téarmaí na n-iasachtaí a fuair muide le haghaidh
athchaipitliú na mbanc a athrú nó a mhaolú sa
gcaoi is go mbeidh costas níos lú orainn.

Is cuma gur mar gheall ar dhiúltú na hIodáile
agus na Spáinne glacadh le socrú ar bith eile ag
an gcruinniú mullaigh, agus nach de bharr aon
seasamh a ghlac Enda Kenny, go bhfuil an deis
seo ann.

Bhí an rialtas ag rá i gcónaí gur chóir dúinn a
bheith foighdeach agus go dtiocfadh feabhas
nuair a bheadh sé le fáil ag tíortha eile.

Ní nach íonadh mar sin, go bhfuil ríméad ar
theachtaí an rialtais.

Mar sin fhéin, níl aon chinnteacht faoin scéal,
agus ní bheidh a fhios againn go dtí Deireadh
Fómhair an bhfuil aon fheabhsú in ann dúinn.
Agus tá an tAire Airgeadais, Michael Noonan, ag
rá nach ndéanfaidh sé aon difir don cháinaisnéis
a thabharfaidh sé isteach ag deireadh na bliana.

Tá teachtaí an
fhreasúra mar sin ag rá
nach cóir dúinn dul thar
fóir maidir leis an scéal
seo. Is maith go bhfuil
deis fheabhsaithe ann,
ach i gcomhthéacs na
hEorpa deir Sinn Féin
agus Fianna Fáil araon
gur beag an beart é,
agus aontaíonn saineo-
laithe eacnamaíochta
nach réiteoidh an beart

fadhb airgeadais na hEorpa.
Ach bhí an oiread sin drochnuachta ann do

pháirtithe an rialtais gur cuma anois leis na cúlb-
hinseoirí faoi amhras ar bith i leith an tsocraithe.

Agus, cé go bhfuil cuid mhaith den fhírinne i
gcaint an fhreasúra, tuigeann siad nach ndéan-
faidh sé aon mhaitheas dóibh má thagann siad
trasna go diúltach faoi dea-scéal.

Níl fáilte rómhór roimh
scéim na dócmhainneachta
I gcomparáid leis an dea-scéal ón Eoraip, níl
teachtaí an rialtais róshásta le plean an rialtas i
dtaobh dhócmhainneacht phearsanta agus fad-
hbanna na riaráistí mhorgáiste. 

Tá sé thar am is dócha, an tréimhse
fhéimheachta a bheith laghdaithe ó dhá bhliain
déag go dtí trí bhliain, ach is ag na bainc a bheas
an focal deiridh maidir le scéimeanna riaráistí.

Tuigeann teachtaí rialtais agus freasúra araon
nár léirigh na bainc go dtí seo go bhfuil aon
daonnacht mhór iontu maidir le gnáthdhaoine a
bhfuil fadhbanna acu, agus ní chreideann na
polaiteoirí go gcuirfidh na bainc aon stró orthu
féin ag iarraidh fadhbanna pearsanta a réiteach.

Mhínigh an tAire Alan Shatter go bhféadfadh
fadhb bhunreachtúil a bheith ann dá gcuirfeadh
an rialtas iachall ar bhainc iasachtaí a
mhaitheamh; is cinnte go mbeadh costas mór ar
an stát dá réir.

Ach tá an freasúra ag tapú na deise lena thais-
peáint go bhfuil an rialtas sásta a theacht i gcab-
hair ar na hinstitiúidí móra airgeadais, in Éirinn
agus san Eoraip, ach nach bhfuil siad sásta an
fhlaithiúlacht chéanna a léiriú dóibh siúd a chaill
a gcuid jabanna agus a bhfuil fiacha móra orthu i
ngeall air.

Beidh Sinn Féin, Fianna Fáil agus Comhaontas
na Clé Aontaithe ag iarraidh an scéim a fheabhsú
nuair a théann sé tríd an Dáil, agus beidh roinnt
cúlbhinseoirí ón dá pháirtí rialtais ag cabhrú leo.

Brú eile ar an rialtas is cosúil. 

Músclaíonn cuairt na bhFear
Buí beatha an tSeanaid
Tá beatha sa Seanad i gcónaí. Seachtain i ndiaidh
gur chroith Martin McGuinness lámh le Banríon
Shasana, bhí toscaireacht ón Ord Oráisteach sa
Seanad inné.

Bhí Drew Nelson, Ard-Rúnaí an Oird, ag tapú
deise a tugadh dóibh faoi mholadh Mhartin

McAleese go dtiocfadh an tOrd go dtí an Seanad.
Mhínigh Nelson go raibh dhá chúis aige dó seo: a
haon, go bhfuil sé ag iarraidh ionadaíochta a
dhéanamh thar cheann bhaill den Ord a chó-
naíonn sna 26 Contae; agus a dó, le cabhrú leis
an bpróiseas athmhuintearais ar an oileán.

Ní hé go raibh aon rud an-nua sa gcaint a rinne
Nelson sa Seanad. Ach, cosúil leis an ngadhar a
shiúil ar dhá chois, ba é an rud ab iontaí ná gur
labhair sé sa Seanad ar chor ar bith.

Ach spreagadh eile don Seanad an chuairt seo,
mar díreach ag an am a bhfuil díothú an tSeanaid
faoi lán-phlé ag an rialtas, tá an Seanad ag léiriú
go bhféadfadh ról suntasach a bheith aige mar
fhóram cainte nach mbeadh faoi na dianchoin-
níollacha céanna agus a bhíonn i bhfeidhm
maidir leis an Dáil.

Mar a thuairiscigh Gaelscéal an tseachtain seo
caite, tá roinnt Seanadóirí de chuid an rialtais ag
cur go láidir in aghaidh phlean an rialtais
deireadh a chur leis an Seanad, agus treisíonn
cúirt na bhfear buí don
Seanad an tseachtain
seo argóintí na
Seanadóirí úd.

D’admhaigh Nelson
go dtuigeann sé go
bhfuil an Seanad faoi
bhrú; ach is cosúil go
dtuigeann sé go bhfuil
an tOrd Oráisteach faoi
bhrú freisin.  Ar scáth a
chéile a mhairfidh siad?

Michael Noonan.

Drew Nelson.

Príomhfheidhmeannach
Nua an Údaráis dóchasach
faoin todhchaí
Labhair Seosamh Ó Braonáin le Príomhfheidhmeannach nua Údarás na Gaeltachta, Steve Ó
Cualáin, faoi thodhchaí na heagraíochta, an Bille Gaeltachta agus an Straitéis 20 Bliain don Ghaeilge. 

Bunaíodh Údarás na
Gaeltachta sa bhliain
1980 agus go gairid ina
dhiaidh sin a fuair Steve
Ó Cualáin a chéad phost

leo – conradh sé mhí chun
tástálacha eolaíocha a dhéanamh ar
eisiltí uisce ar Eastát Tionsclaíochta
i nDún na nGall. Bhí sé ardoilte don
jab sin, gan dabht, mar níorbh
fhada roimhe sin a bhain sé a chéim
amach sa Cheimic i gColáiste na
hOllscoile, Gaillimh. 

Go gairid ina dhiaidh sin fuair sé
post buan leis an Údarás agus
chaith sé trí bliana ag plé le mion-
tionscail faoi Chathal Mac Suibhne,
rud a thug thaithí iontach dó ar
chuile chúinne de Ghaeltacht Dhún
na nGall agus ar lucht gnó an
cheantair sin. Ag an am céanna bhí
Steve ar chúrsaí for-rochtana bain-
istíochta san IMI i mBaile Átha
Cliath agus faoi thús na 1990í bhí
Céim Bhainistíochta bainte amach
aige.

Ó dheas den tír a thug a chuid
oibre é ina dhiaidh sin, nuair a fuair
sé an post mar Bhainisteoir Réigiú-
nach i gCúige Mhumhan. Sna
seacht mbliana a chaith sé i mbun
na hoibre sin, fuair an Cualánach
eolas cuimsitheach ar na trí
Ghaeltacht sa deisceart le cur leis
an taithí a bhí faighte aige sa taobh
ó thuaidh den tír. Ag deireadh a
thréimhse ó dheas, áfach, d’fhill
Steve Ó Cualáin ar a dhúchas agus
chuaigh sé i mbun oibre sna For-
bacha ar an tionscadal forbartha
cultúir, Gaelsaoire, atá fós ar an
mbóthar. 

Lena chois sin bhí air filleadh ar
Dhún na nGall le Plean Fóirithinte a
chur i dtoll a chéile d’Eastát Tion-
sclaíocht Ghaoth Dobhair a bhí in
ísle brí ag an am. B’éigin cuid mhór
athchóirithe a dhéanamh agus
seirbhísí nua a chur isteach san áit
le fiontraithe nua a mhealladh
isteach sa cheantar, rud nach raibh
éasca, ach rinneadh dul chun cinn
áirithe agus ceann acu sin ab ea Áis-
lann Ghaoth Dobhair atá ag teacht
go láidir ar a cosa anois agus for-
bairt leanúnach á dhéanamh ansin
trí chomhpháirtíocht idir an
tÚdarás agus an pobal áitiúil.

Ina dhiaidh sin, chaith Steve roin-
nt blianta ag obair ar chúrsaí Polasaí
agus Pleanála san Údarás i gcomhar
le Seán Ó Labhraí agus le Pádraig Ó

hAoláin a bhí ina Phríomhfhei-
dhmeannach ag an am. Sin an ról a
bhí ag an gCualánach gur ceapadh
ina Phríomhfheidhmeannach ar an
Údarás é roinnt míonna ó shin.

In agallamh a rinne an
Príomhfheidhmeannach nua do
Ghaelscéal labhair sé faoin athrú
atá tagtha ar chúrsaí ó thosaigh sé
féin leis an Údarás agus thug sé
léargas ar na haidhmeanna atá
leagtha síos aige do na blianta
amach romhainn.

“Ag éisteacht le daoine a bhfuil
suim acu sa teanga agus a bhfuil
suim acu sa nGaeltacht anois, is léir
go bhfuil an-imní orthu faoina
bhfuil i ndán don Ghaeltacht, agus
sin idir dhaoine a mhair inti ariamh

agus daoine a tháinig isteach le
maireachtáil inti. Fadó bhí an saol
agus na daoine ceangailte leis an
nádúr, an talamh, an cladach agus
an criathrach agus ba í an Ghaeilge
teanga an phobail. 

“Feilméaraí beaga ab ea a
bhformhór agus bhí an saibhreas
cultúir agus nádúir ina dtimpeall i
gcónaí. Phioc na gasúir suas na
rudaí sin agus an Ghaeilge go
nádúrach mar is iad a bhí thart
orthu agus an chuid acu a fuair sco-
laíocht scríobh siad cuid mhaith de
síos, agus bhí go leor acu ann, idir
scríbhneoirí, filí agus aisteoirí.

“Ach anois, tá chuile dhuine mar
a chéile agus mura bhfuil tú difriúil
cén fáth a mbeadh daoine ag iar-

raidh a theacht ar cuairt chuig an
áit. Tagann daoine go hiarthar na
hÉireann mar tá sé le cósta, tá an
dúlra go hálainn, tá sé sceirdiúil
agus ansin, in éineacht leo sin ar
fad, má chloiseann tú an teanga
labhairt go nádúrtha mar a labhair
na daoine san áit í leis na céadta de
bhlianta, tá rud éicínt an-saibhir le
fáil ann. 

“Mar sin fhéin, tá go leor den
dream óg sa nGaeltacht anois ag
foghlaim na Gaeilge mar ábhar sa
rang in áit a bheith á fáil go
nádúrtha ach ceapaim go bhfuil
dóthain daoine fágtha fós a bhfuil
saibhreas ceart teanga acu a fhéad-
far a fhorbairt trí fhorais éagsúla, ar
nós Acadamh na hOllscolaíochta, a

bhfuil an scéim iontach sin acu i
gcomhar le Raidió na Gaeltachta
chun cartlann iomlán an Raidió a
aistriú go dlúthdhioscaí do na glún-
ta atá le theacht. 

“Tá forbairt mhór cultúrtha agus
teanga á dhéanamh freisin in
áiteacha ar nós Roisín na Mainiach
agus Carna, ó thaobh amhrá-
naíochta agus eile de, nó i gCois
Fharraige ó thaobh na scríbh-
neoireachta de. Ansin, dá bhféadfaí
a theacht ar bhealaí go mbeadh na
Gaelscoileanna, lucht na cathrach
agus na Coláistí Samhraidh in ann
úsáid a bhaint as an saibhreas tean-
ga agus cultúir sin le barr feabhais a
chur ar a gcuid Gaeilge fhéin
bheadh dul chun cinn mór déanta

Príomhfheidhmeannach nua Údarás na Gaeltachta, Steve Ó Cúláin (sa lár), ag fógairt deich bpost nua sa chomhlacht bia, Putóg Teo, i gCorcaigh le déanaí. In
éineacht leis tá stiúirthóirí an chomhlachta, Anthony Staunton agus Jimmy Allen. GRIANGHRAF: EAMONN KEOGH (MACMONAGLE, CILL ÁIRNE).



le slánú a dhéanamh ar an teanga
agus ar an oidhreacht chultúrtha
atá fágtha againn,” a dúirt an Cualá-
nach.

Maidir leis an mBille Gaeltachta
nua atá os comhair na Dála, níl aon
imní ar an bPríomhfheidhmean-
nach nua faoi, ach a mhalairt. Beidh
dhá bhliain ag na ceantair éagsúla
leis an bplean teanga a chur i dtoll a
chéile agus seacht mbliana ina dhi-
aidh lena chur i bhfeidhm, dar leis.
Agus maidir leis na ceantair féin, níl
aon cheantar ainmnithe go sonrach
sa mBille, déanfar é sin níos deire-
anaí le hOrduithe nuair a bheas an
tAcht Gaeltachta reachtaithe. 

“Tá daoine ann a rá nár cheart
don rialtas a bheith ag iarraidh ar an
bpobal Plean Teanga a chur le
chéile iad fhéin, ach ní shin é atá i
gceist i ndáiríre. Tá na daoine a
cheapadh go bhfuil sé seo caite sa
mullach orthu ach ní mar sin a
bheidh sé, mar ní oibreoidh sé sin
agus má bhíonn aon bhaint againne
leis ní tharlóidh sé sin. Ag an am
ceánna, níl aon mhaith don Stát a
theacht isteach agus a rá go ndéan-
faidh siadsan an plean, mar ní
oibreoidh sé sin ach an oiread agus
tá sé triailte minic go maith cheana
féin.

“An áit a bhfuil an eochair ná go
bhfuil na blianta fada caite ag fei-
dhmeannaigh an Údaráis ag plé le
cúrsaí forbartha, mar is eagraíocht
forbartha atá san Údarás, ní
acadamh muid, ní institiúid muid,
níl muid lán le daoine acadúla. Ach
sa teach seo tá innealtóirí agat tá
cuntasóirí agat, tá dlíodóirí agus
abhcóidí agat, agus tá go leor leor
daoine againn a bhfuil a saol caite
acu ag plé le pobail, ag plé le grúpaí
agus ag plé le fiontraithe chun
tograí a thabhairt chun cinn agus i
ndáiríre níl anseo ach togra eile.
Cinnte, is togra an-speisialta é agus
beidh sé deacair é a thabhairt chun
críche, ach fós is togra é. 

“Má bhreathnaíonn tú ar phobail
bheaga ar fud na Gaeltachta, ó
cheann ceann na Gaeltachta, agus
ar chuid de na rudaí atá déanta acu,
chuirfeadh sé iontas ort. Chuir-
feadh sé iontas ort go mbeadh
pobal beag in ann togra ar nós
Thogra Dhún Lúiche a chur le
chéile agus cinn nach é i dTír
Chonaill, nó an obair atá déanta
thiar ar an gCeathrú Rua agus i
gCarna, rudaí a rinne an tAcadamh
agus an pobal le chéile.

“Tá thart ar dheich gcinn fhic-
head de ghrúpaí amuigh ansin,
comharchumainn an chuid is mó
acu, agus tá go leor atá siad sin in
ann a dhéanamh ach go gcaithfear a
dhul i gcomhpháirtíocht leo. Tá
beagnach leath d’fhoireann an
Údaráis sna réigiúin agus tá a saol
caite ag cuid mhór acu sin ag plé le
cúrsaí pobail agus teanga.

“B’fhéidir nach ‘pleanáil teanga’ a
tugadh ar an obair sin ach is é sin a
bhíos ar bun chuile lá ag na grúpaí
sin agus iad ag iarraidh tograí beaga
a chur chun cinn le heacnamaíocht
a gceantair a chur chun cinn. Tá
muid fhéin ag plé leis freisin, ar
bhunús atá beagán níos
struchtúrtha, ach caithfear na rudaí
sin ar fad a thabhairt le chéile.

“Caithfidh muid a dhul amach
agus labhairt leis na daoine seo,

mar ní mar a chéile a bheas sé
chuile áit, agus a rá leis na daoine,
‘seo é atá le déanamh agus seo é an
bealach a mbeidh muide in cúnamh
a thabhairt dhaoibh', agus é a
thógáil de réir a chéile ar an
mbealach sin. Níl aon mhaith dúinn
ar fad a bheith ag caitheamh anuas
ar a chéile, mar teastóidh comh-
pháirtíocht mhór leis an obair seo a
dhéanamh.

“Nuair a bheas an tAcht achtaithe
agus an cur chuige aontaithe leis an
Roinn, beidh muide ag dul amach
agus ag bualadh leis na dreamanna
seo agus beidh cúnamh ar fáil.
Nuair a bheas dream amháin réidh
le tosú, déarfaidh muide leo tosú.

Ní bheidh aon dream á gcoinneáil
siar,” a dúirt an Príomhfhei-
dhmeannach.

Tá roinnt cruinnithe eagraithe
cheana féin chun tús a chur leis an
bhfeachtas comhairliúcháin agus
measann an Cualánach go mbeidh
siad sin crua agus teasaí ach gur rud
maith agus rud riachtanach é sin.
Mar caithfear na grúpaí a roghnú
leis na pleananna teanga a chur le
chéile, dar leis, ach, mar atá ráite
cheana féin, ní hé an plean atá táb-
hachtach ach an próiseas. 

“Nuair a thosós daoine ag díriú ar
an bplean tosóidh siad a rá go
gcaithfear a chinntiú go mbeidh an
tAifreann i nGaeilge, go mbeidh
seirbhís Ghaeilge le fáil sa bpub
agus sa siopa, sa státchóras, má ta
oifig thiar ar an gCeathrú Rua go

mbeidh Gaeilge acu le déileáil leis
an bpobal. Nuair a thosós daoine ar
an gcaint sin, tosóidh siad ag
cuimhneamh ar an mbealach lena
chur i bhfeidhm agus faoi bhealaí le
tionchar a imirt ar dhreamanna
éagsúla le hiompar teanga a fhe-
abhsú sa gceantar.

“Bíonn formhór den lucht gnó
báúil go maith leis an teanga, ach
fiú mura mbeadh aon suim acu sa

nGaeilge ba chóir go bhféadfaí a
chur ina luí orthu gur rud maith a
bheadh ann dá ngnó, agus iad a
mhealladh ar an gcaoi sin,” a dúirt
Steve Ó Cualáin.

Maidir le cúrsaí fiontraíochta,
nach bhfuil luaite go sonrach i
dtaca leis an Údarás sa Bhille
Gaeltachta nua, dúirt an
Príomhfheidhmeannach nach
bhfuil baol dá laghad go n-éireodh
an tÚdarás as an ngné sin dá gcuid
oibre. Dúirt sé go bhfuil an téarma
‘Forbairt na hEacnamaíochta’ sa
Bhille agus gur treise é sin ná an
focal ‘fiontraíocht’ agus go deimhin
gur leathnú ar an bhfiontraíocht atá
i gceist leis. 

An áit a bhfuil an chontúirt, dar
leis an gCualánach, ná easpa
acmhainní nó airgid a bheith ar an
Údarás leis an bhfiontraíocht a bhrú
chun cinn. Chuige sin, tá meic-
níocht á ullmhú idir Údarás na
Gaeltachta, an IDA agus Fion-
traíocht Éireann chun comhoibriú
lena chéile agus a gcuid acmhainní
a roinnt lena chéile an oiread agus
is féidir amach anseo leis an bhfor-
bairt is fearr a dhéanamh ar a gcuid
réimsí sainiúla féin. Táthar ag lorg
infheisteoirí thar lear freisin, tríd an
diaspora - daoine atá báúil don tír,
agus don Ghaeltacht ach go
háirithe, agus a bheadh sásta

airgead a chur isteach i dtograí
Gaeltachta sna blianta atá le
theacht.

Ar na príomhaidhmeanna atá ag
an gCualánach don Údarás tá aontú
ar chur i bhfeidhm mholtaí na
Straitéise Fiche Bliain don Ghaeilge
leis an Roinn agus leis na hea-
graíochtaí pobail. Caithfear an
straitéis a chur in oiriúint ar dtús,
dar leis, agus ansin an struchtúr a
chur in oiriúint don straitéis. Lena
chois sin, tá forbairt na fion-
traíochta ina cuid lárnach de phlean
oibre an Phríomhfheidhmeannaigh
nua, mar gan obair ní fhanfaidh na
daoine sa nGaeltacht agus gan
pobal ní mhairfidh an teanga. Níl
aon mhaith a bheith ag caint faoi
theanga mura bhfuil ioncam ag na
daoine le maireachtáil san áit, dar
leis an gCualánach.

Fear Gaeilge agus Gaeltachta go
smior é Steve Ó Cualáin, agus is é an
chéad duine de bhunadh na
Gaeltachta é le bheith ina
Phríomhfheidhmeannach ar
Údarás na Gaeltachta. Tuigeann sé
meon agus imní phobal na
Gaeltachta agus b’fhéidir gur
tráthúil go bhfuil a leithéid tagtha
an bealach ag am chomh cinniú-
nach i saol na Gaeltachta agus an
Bille Gaeltachta nua ar a bhealach
chun a reachtaithe.

Comhordaitheoir Tionscadail
in Anaclann Dúlra Phobail

Tá Comhordaitheoir Tionscadail ag teastáil ó Chomhaltas Pobail Charn Tóchair do “Thionscadal in
Anaclann Dúlra Phobail Choill Dhroim nDamh” dá chuid. Is tionscadal oidhreachta pobalbhunaithe é
seo a thabharfaidh faoi fhorbairt a dhéanamh ar Anaclann a chlúdóidh thart ar 200 acra agus a
chuimseoidh mósáic gnáthóg, lena n-áirítear coillearnach, bogach, talamh féarach ar a bhfuil cuid
mhór speicis le fáil agus níos mó ná míle de ghnáthóga bhruach na habhann.

Beidh an t-iarratasóir rathúil freagrach as comhordú agus as cur chun feidhme laethúil a dhéanamh
ar an tionscadal, lena n-áirítear iniúchadh comhshaoil a dhéanamh ar na gnáthóga éagsúla laistigh
den Anaclann agus Plean Bainistíochta 10 mbliana a ullmhú don Anaclann a leagfaidh amach .

Is ar feadh tréimhse 18 mí a mhairfidh an post seo ar dtús agus d’fhéadfaí é a leathnú faoi 6 mhí eile.
Ní mór don iarratasóir céim tríú leibhéal nó a comhionann a bheith aige/aici mar aon le taithí oibre 3
bliana roimh ré san earnáil éiceolaíochta / oidhreachta. Ní mór don iarratasóir a bheith ábalta tais-
peáint ina (h)iarratas go bhfuil taithí chruthaithe aige/aici i measúnú éiceolaíochta ar ghnáthóga ársa
/ leathnádúrtha coillearnaí agus bogaigh, agus ar ullmhú pleananna/straitéisí bainistíochta
gnáthóige. Ní mór don iarratasóir a bheith ábalta taispeáint go bhfuil taithí aige/aici ar obair as a stu-
aim féin agus taithí chruthaithe aige/aici i riarachán tionscadail dá shamhail.

Is féidir sonraí iomlána maidir le gach critéar riachtanach agus inmhianaithe agus foirm iarratais a
fháil trí scríobh chuig: Comhaltas Pobail Charn Tóchair, An Carn, Tír Chiana, Machaire Rátha, Co.
Dhoire BT46 5NH nó trí ríomhphost a chur chuig info@ancarn.org. Ní mór foirmeacha iarratais a
chur ar ais faoi 12.00 ar an Luan an 16 Iúil 2012.

Tuarastal: £25,000-£29,000  sa bhliain, faoi réir taithí 

Is fostóir comhdheiseanna é Comhaltas Pobail Charn Tóchair

Ansin, dá bhféadfaí a
theacht ar bhealaí go
mbeadh na Gaelscoilean-
na, lucht na cathrach agus
na Coláistí Samhraidh in
ann úsáid a bhaint as an
saibhreas teanga agus
cultúir sin le barr feabhais
a chur ar a gcuid Gaeilge
fhéin bheadh dul chun
cinn mór déanta le slánú a
dhéanamh ar an teanga
agus ar an oidhreacht
chultúrtha atá fágtha
againn.

Ceanncheathrú Údarás na Gaeltachta sna Forbacha, Contae na Gaillimhe.

Aindrias Ó Cathasaigh

An lá céanna a d’fhógair
Tom Cruise is Katie
Holmes a gcolscaradh,
ghlac Foras na Gaeilge leis
freisin go raibh sé in am

eirí as an gcur i gcéill. Ní le pléasc ach
le geonaíl a shleamhnaigh a Shamhail
Nua Mhaoinithe isteach sa mbosca
bruscair. An gcaithfear anuas ar an
gcarn dramhaíola é, áfach, nó an
ndéanfar iarracht é a athchúrsáil? 

Ní gar a shéanadh nach bhfuil
lochtanna ar na heagraíochtaí
Gaeilge, nach bhféadfaí cur le éifeacht
na hoibre. Ach tá a leithéid de rud ann
agus achasán an phota leis an gciteal,
daoine ag fáil locht ar dhaoine eile
nuair is measa go mór iad féin. Fianna
Fáil ag rá gur gá stiúir cheart a chur ar
an gcóras baincéarachta, cuir i gcás.
Nó Foras na Gaeilge ag rá nár cheart
airgead teangan a chur amú.

Má ba mhaith an smaoineamh é go
maoineofaí eagras ó thogra go togra,
breá nár thaispeáin an Foras féin an
treo dúinn? Cén fáth nár dhiúltaigh sé
don bhuiséad bliantúil a thugann an
stát dó, agus iarratas ar leith a chur
isteach as gach togra dá chuid?

Ach ní marbh go baileach atá an
tsamhail maoinithe seo. Tá a taibhse
le feiceáil fós, ag bogadh leabhra de

sheilfeanna mar is dual do thaibhsí.
Tá córas dá leithéid i bhfeidhm le
tamall anuas i gcúrsaí foil-
sitheoireachta. 

Bíonn ar fhoilsitheoirí Gaeilge lios-
ta a chur ar fáil do Chlár na Leabhar
Gaeilge (an roinn den Fhoras a
phléann leis an earnáil) ag sonrú cé na
leabhra is mian leo a chur amach go
ceann bliana. Ar bhonn an liosta seo a
mhaoinítear iad, seachas i gcomhair a
gcuid foilsitheoireachta ar fad.

Tá fadhb fhollasach ann, ar ndóigh,
go mbaineann sé de thráthúlacht na
foilsitheoireachta. Amannta bíonn
fonn ar fhoilsitheoir an t-iarann a
bhualadh agus é te, leabhar ar ábhar
atá beo beathaíoch anois díreach a
chur amach, ach ní ligeann an córas
seo dóibh ach é a chur ar an liosta don
bhliain seo chugainn.

I 2003, díreach agus Bille na dTean-
gacha Oifigiúla ag gabháil tríd an
Oireachtas, d’fhoilsigh Coiscéim Acht
na Gaeilge — Acht ar Strae le Pádraig Ó
Laighin. Rinne an leabhar anailís
ghéar ar an mbille, ag aimsiú laigí
agus ag déanamh moltaí. B’éigean
don rialtas glacadh le cuid de na
moltaí sin, agus chuir an leabhar feab-
has suntasach ar an reachtaíocht. 

Ní fhéadfaí é a fhoilsiú in am faoin
gcóras reatha maoinithe, áfach.
Thairis sin, tá contúirt ann le córas
mar seo go gcaithfí le foilsitheoirí mar
a caitheadh le ainmhithe George
Orwell, iad uilig comhionann ach
cuid acu níos comhionainne ná a
chéile. 

Nuair a bhaineann tú dhá leabhar
Gaeilge de sheilf an tsiopa, féadfaidh
difríocht an-mhór a bheith sa méid
d’airgead poiblí a chuidigh lena dtab-
hairt ar an saol. Léiríonn an tábla thall
an méid a gheobhas foilsitheoirí
éagsúla i mbliana in aghaidh gach tei-
deal atá fúthu a chur amach.

Is suntasach go bhfuil Coiscéim, an
foilsitheoir Gaeilge is mó, in áit a trí
déag sa liosta — áit an mhí-ádha, go

deimhin. Tá foilsitheoirí eile ag fáil a
dhá nó a thrí oiread cúnaimh leis. Ní
féidir go gcreideann an Foras nach n-
éireodh leo gan buntáiste mar seo ar a
bpríomhiomaitheoir?

Is beag a thabharfadh ort a chea-
padh go bhfuil Clár na Leabhar
Gaeilge ag iarraidh cúl a chur ar Chois-
céim. Agus bheadh an ceart agat:
“Molfar do Choiscéim níos lú leabhar
a fhoilsiú” atá mar aguisín lena chin-
neadh. Dheimhnigh stiúrthóir Chois-

céim dom an tseachtain seo nach
bhfuil aon mholadh mar sin curtha in
iúl dó. Is léir gur láidre guth an sparáin
ná caint dhíreach.

Agus tá brat rúndachta anuas ar
Chlár na Leabhar Gaeilge. Níl aon
tuairisc oifigiúil ar a chuid oibre ó
bunaíodh i 2008 é. Is mó eolas a
ligtear leis an bpobal faoi ghnóthaí
MI5. 

Pléann stiúrthóir an Chláir leis na
meáin mar a phléigh leasuachtarán na
Síne agus é ar cuairt anseo mí
Feabhra: caithfidh sí ceisteanna a
fháil roimh ré, agus tugann sí ráiteas
scríofa docheistithe mar fhreagra

orthu.
Is iomaí cuangó atá cruthaithe ag

rialtais éagsúla le fad láimhe a chur
idir iad agus feidhmiú a bpolasaithe.
Ní mórán daoine atá geal ar Fhei-
dhmeannacht na Seirbhíse Sláinte,
mar shampla — ach tá freagracht
éicint ar aire sláinte aisti ar a laghad.
De bharr gur cuid d’fhoras trasteo-
rann é Foras na Gaeilge, áfach, is beag
freagracht dhaonlathach as, agus an
beagán sin roinnte idir dhá aire i gcaoi

gur lú fós a bhíonn fágtha di.
Dá bharr sin freisin, ta obair an Fho-

rais saor ó reachtaíocht saoráil fáis-
néise.

Má tá tada le foghlaim againn as an
donas a bhuail Éire le blianta beaga, is
follas gur méadú seachas laghdú ar an
smacht daonlathach atá de dhíth. 

Nuair a chuirtear leis an mbearna
idir na saoránaigh agus an méid a
dhéantar ina n-ainm, tagann neartú
ar an gceilteamas, bláthú ar an mí-
éifeacht, tochras ar na ceirtlíní féin.  Is
fíor sin d’fheidhmiú polasaí teangan
chomh maith, agus ní féidir leis éalú
ón athrú atá riachtanach.

Bhfuil Coláiste Samhradh
ar bun agat?

Lascaine le fáil do Choláiste Samhradh  ar phraghas íseal.
'neart ábhar cainte agus

díospóireachta i nGaelscéal
gach seachtain, bí i lár an

aonaigh linn i rith an samhradh '

Dean teagmháil le Patricia ag:
086 02354251 nó

fograi@gaelsceal.ie

Ag Cothú Phobal na Gaeilge

Foilsitheoir Deontas as gach teideal

FOINSE: FORAS NA GAEILGE

1 An tSnáthaid Mhór €25,183
2 Cló Iarchonnacht €11,689
3 Móinín €9,866
4 An Sagart €9,641
5 Cois Life €9,449
6 Leabhar Breac €9,181
7 Foilseacháin Ábhar Spioradálta €7,785
8 Arlen House €7,500
9 Cló Mhaigh Eo €7,000
10 Futa Fata €6,090
=11 Leabhair Comhar €6,000
=11 Gathanna Gréine €6,000
13 Coiscéim €3,887
14 Duillí Éireann €2,666

Brat rúndachta ar Chlár
na Leabhar Gaeilge

Leabhair de chuid Choiscéim.

Céim chun tosaigh don Ghaeilge
i ngluaiseacht na mac léinn

Peadar de Blúit

Ar scáth a chéile a mhairim-
id, agus is amhlaidh atá sé
don Ghaeilge. Dá mhéid
daoine agus dreamanna
atá tugtha d’fhorbairt agus

do chur chun cinn na Gaeilge,  is fearr.
Dea-scéal mar sin, an deireadh seach-
taine seo caite, nuair a ghlac Comhair-
le Náisiúnta Aontas na Mac Léinn in
Éirinn (AMLÉ), le polasaí Gaeilge nua.
Céim chun tosaigh a bhí anseo ar an
bpolasaí dátheangach a bhí acu le níos
mó ná deich mbliana anuas. 

Is í an fheidhm atá leis an bpolasaí ná
úsáid agus infheictheacht na Gaeilge a
threisiú in obair an Aontais, agus an
teanga a chur níos lárnaí ag gach leib-
héal den Aontas. Clúdaíonn an polasaí
nua réimse leathan de rudaí, idir
fhoilseacháin, feachtais, agus na
meáin. 

Tabharfaidh sé deis do mhic léinn de
chuid an Aontas níos mó a lorg óna

gcuid ionadaithe agus deis chun tuil-
leadh a lorg uathu ó thaobh na Gaeilge
de. Bhí plé gairid ag an gcruinniú ar an
Satharn agus comhdhearcadh ann gur
chéim chun tosaigh don Aontas a bhí
anseo, sular ghlacadh leis an bpolasaí
d’aonghuth. 

Is fiú a thabhairt faoi deara chomh
maith céanna gur céim dhearfach í seo
ó thaobh na mac léinn agus na Gaeilge

de. Níl aon baint ag AMLÉ leis an Stát,
agus ní fhaigheann siad aon urraíocht
ón Stát, mar sin ní thiteann siad faoi
Acht na dTeangacha Oifigiúla. Ina ain-
neoin sin, thóg siad orthu féin an
polasaí seo a dréachtadh, agus a
fhaomhadh. 

Aisteach an scéal sin, ag cuimh-
neamh go bhfuil dreamanna iomlán
Stáit, ar nós na nGardaí, a dhiúltaíonn

na dualgais atá orthu de réir an dlí a
chomhlíonadh. Táthar ag súil anois go
spreagfaidh an polasaí nua seo tuil-
leadh úsáide den Ghaeilge san Aontas,
agus sna hAontais ar fad timpeall na
tíre – nach mbeidh sé teoranta do ghlu-
aiseacht na Gaeilge sna coláistí amháin. 

Gan dabht, ní seo deireadh an
bhóthar, agus ní tús atá ann ach an
oiread. Tá stair fhada ag AMLÉ an

Ghaeilge a spreagadh laistigh dá n-
eagraíocht ag tréimhsí áirithe i
gcaitheamh a gcuid staire. Aon bhliain
déag ó shin, glacadh leis an bpolasaí
dátheangach chun úsáid na Gaeilge san
Aontas a spreagadh. Chomh maith leis
sin, eagraíodh ócáidí ar nós ‘Súgradh
agus Dáirire’ sna nóchaidí. Bhí baint
láidir acu leis an gcéad fheachtas chun
teachtaireachtaí téacs a spreagadh as
Gaeilge freisin. 

Le roinnt blianta anuas, áfach, tá
borradh tagtha faoin bhfeachtas sin. Tá
méadú suntasach feicthe san méid mac
léinn a fhreastalaíonn ar Oireachtas na
Gaeilge. Tá níos mó daoine ná riamh ag
clárú leis na Cumainn Gaelacha tríú
leibhéal. 

Tá mic léinn lárnach sna féilte
Gaeilge, Seachtain na Gaeilge agus
Rith, gan trácht ar an agóid chiúin a
d’eagraigh AMLÉ anuraidh – chun
seasamh i gcoinne pholasaí Fhine Gael,
an Ghaeilge a bhaint mar chroí-ábhar
san Ardteist. Is céim eile ar an mbóthar
sin an pholasaí seo.

Le cúnamh Dé, anois go bhfuil an
polasaí seo ag AMLÉ ní fheicfear ach
forbairt ina measc ó thaobh na Gaeilge
de. Anuas air sin, seans go spreagfaidh
sé dreamanna eile chun seasamh leis
an nGaeilge amach anseo.

Tacaíocht airgeadais do mhic léinn
Déanann Patricia Uí Fhlaithearta cur síos ar an tacaíocht airgeadais atá ar fáil d’abhar mac léinn ollscoile.
Patricia Uí Fhlaithearta 
Comhairleoir Gairmthreorach 

Tá an Ardteist déanta anois
ach imeoidh na seachtainí
idir seo agus lár mhí
Lúnasa an-sciobtha. Má tá
sé i gceist agat cuntas bainc

a oscailt nó iasacht a fháil, tá an
suíomh idirlín www.nca.ie (an
Ghníomhaireacht Náisiúnta
Tomhaltóirí) an-úsáideach. 

Chomh maith leis sin, ná déan dear-
mad an t-iarratas don deontas tríú
leibhéal a dhéanamh láithreach, má tá
tú i dteideal é a fháil. Tá coinníollacha
leagtha síos, ag braith ar do chúinsí.
Má tá tú ag maireachtáil 45 ciliméadar
ón gcoláiste, gheobhaidh tú an deon-
tas iomlán €3,025.  Tá deontas breise
le fáil freisin do mhic léinn atá faoi
mhíbhuntáiste. In 2012 is fiú €2,890
breise an cúnamh airgid seo a thab-
harfaidh €5,915 do dheontas duit ina
iomláine. Tá an t-eolas seo le fáil  ar an
suíomh www.citizensadvice.ie agus
www.studentfinance.ie.

Má tá tú 18 mbliana d'aois nó níos
mó agus dífhostaithe is féidir “Liúntas
do Lucht Cuardaigh Fostaíochta” a
fháil. Is í an Roinn Coimirce Sóisialaí a
dhéanann an íocaíocht seo. Tá an
íocaíocht bunaithe ar scrúdú maoine

agus caithfidh do mhaoin a bheith faoi
leibhéal áirithe. Tá na coinníollacha
áirithe leis an liúntas.  De gnáth, caith-
fidh tú a bheith dífhostaithe, ach má tá
uaireannta oibre agat atá laghdaithe
nó má fhaigheann tú obair pháirtaim-
seartha nó ócáideach tá seans go
bhfaighidh tú cuid den liúntas. Beidh
tionchar ag an ioncam a fhaigheann tú
ón obair ar an méid den liúntas is féidir
leat a fháil.

Caithfidh tú a bheith os cionn 18
agus faoi 66 bliain d’aois, a bheith in
ann obair a dhéanamh agus ar fáil
chun post a thógáil. Is féidir leat suas
le coicís saoire sa bhliain a thógáil agus
is féidir d'íocaíocht leasa sóisialaigh a
bheith íoctha leat ach caithfidh tú
teagmháil a dhéanamh le d’oifig leasa
sóisialaigh chun do theidlíochtaí a
sheiceáil roimh shaoire a thógáil nó a
phleanáil. Má tá sé ar intinn agat saoire
níos faide a thógáil nó dul thar lear ar
feadh tréimhse fhada, tá seans ann
nach n-íocfar d'íocaíocht leasa
sóisialaigh leat.

Má dhéanann tú iarratas chun an
cúnamh breise seo a fháil agus má
diúltaítear tú is féidir leat achomharc a
dhéanamh in aghaidh an chinnidh tríd
an ‘Oifig Achomharc Leasa
Sóisialaigh’. Is oifig neamhspleách
reachtúil í an Oifig agus caithfidh sé

seo a bheith déanta taobh istigh de 21
lá ó dháta an chinnidh. Ó am go ham
glacfar  le hachomhairc tar éis an
tréimhse ama sin i gcásanna eis-
ceachtúla.

Déanann an Oifigeach Achomhairc
cinneadh ar d’achomharc bunaithe ar
fhianaise i scríbhinn nó d'fheadfadh
siad cuireadh a thabhairt duit a
theacht chuig agallamh agus do chás a
phlé. Agallamh neamhfhoirmiúil a
bheas ann. Is féidir leat cara, comhgh-
leacaí, ionadaí poiblí nó oifigeach
ceardchumainn a bheith in éindí leat.
Tá sé de chead agat ionadaí dlí a bhei-
th agat freisin más mian leat, ach ní gá.
Bíonn na héisteachtaí seo príob-
háideach.

De ghnáth níl aon dul thar cinneadh
Oifigeach na nAchomharc ach amháin
i gcásanna ina dtagann fíricí nua nó
athrú ábharach ar chúinsí chun solais
tar éis dóibh cinneadh a dhéanamh.
Mura n-aontaíonn tú le cinneadh
deiridh na hOifige Achomhairc, is
féidir leat iarratas a dheanamh chuig
Oifig an Ombudsman chun do chás a
scrúdú. 

Clárú le haghaidh íocaíochta leasa
sóisialaigh don chéad uair

Más duine féinfhostaithe tú, tá
seans ann go bhfaighidh tú íocaíocht

“Cuardaitheora Poist” sa chás gur
tháinig do ghnólacht chun críche nó
má tá an t-ioncam a fhaigheann tú ó
do ghnólacht an-íseal. Chun íocaíocht
“Cuardaitheora Poist” a fháil, ní mór
duit iarratas a dhéanamh ag d’Oifig
Áitiúil Leasa Sóisialaigh. Nuair a
dhéanfaidh tú d’iarratas, ní mór duit a
chur in iúl go bhfuil tú dífhostaithe
agus ag cuardach oibre go gníomhach
sula dtabharfaidh siad aon íocaíocht
duit. Is féidir leat d'íocaíocht
Chuardaitheora Poist a bhailiú ó Oifig
an Phoist go seachtainiúil. Tá seans
ann go  n-iarrfaidh baill foirne in Oifig
an Phoist ort do’aitheantas fótagrafach
a thaispeáint dóibh.  

Tacaíochtaí Féinfhostaíochta?
Is féidir le daoine atá ag fáil

íocaíochtaí leasa shóisialaigh cuid dá
n-íocaíocht nó an íocaíocht uilig a
choinneáil ar feadh tréimhse i ndiaidh
dóibh a bheith féinfhostaithe má ghla-
cann siad páirt i gceann de scéimean-
na an ‘Liúntais Fiontraíochta’. Tá  dhá
scéim ann: Scéim an Liúntais Fion-
traíochta um Fhilleadh ar Obair agus
Scéim an Liúntas Fiontraíochta Ghear-
rthréimhsigh.  

Ag éirí tinn agus tú féinfhostaithe
Má tá tú féinfhostaithe agus má

éiríonn tú tinn agus murar féidir leat
oibriú, ní bheidh tú i dteideal aon
íocaíochta sóisialta árachas-bhunaithe
a fháil, go ginearálta, ar nós “Sochar
Breoiteachta “nó “Pinsean Easláinte”,
murar íoc tú ranníocaíochtaí cuí ÁSPC,
Aicme A go ginearálta. Íocann daoine
féinfhostaithe ranníocaíochtaí ÁSPC
Aicme S. Ciallaíonn sin go mbeidh ort
cur isteach ar íocaíocht chúnaimh
shóisialta a ndéanfar tástáil mhaoine
ina leith. Go ginearálta, le cáiliú d’ío-
caíocht leasa sóisialaigh de bharr go
bhfuil tú tinn nó go bhfuil tú faoi
mhíchumas, ní mór dod dhochtúir a
dheimhniú go bhfuil tú tinn nó faoi
mhíchumas.

Cáin
B’fhéidir go mbeidh ort cáin a íoc ar

an airgead a fhaigheann tú ón Roinn
Leasa Shóisialaigh nó d’fhéadfadh sé a
bheith saor ó cháin.  Má tá íocaíocht
leasa sóisialaigh chomh maith le hion-
caim eile agat, d'fhéadfadh go mbeadh
cáin le n-íoc agat mar cuirfear an t-ion-
cam uilig le chéile agus gearrfar cáin ar
an méid iomlán. 

Tá tuilleadh eolas ar fáil ó Sheirbhís
Teileafóin Faisnéise do Shaoránaigh ar
0761 07 4000 nó an tSeirbhís
Bhuiséadta agus Chomhairle Airgid
(MABS) ar 0761 07 2000. 

Agóid  lasmuigh den Dáil ar son Oifig an Choimisinéir Teanga a d'eagraigh Aontas na Mac Léinn in Éirinn.

Go maire an rothar réabhlóideach

Eoghan Ó Néill

Nuair a bhain mé amach
15 bliain d’aois chuaigh
mé chuig an nGaeltacht
den chéad uair, chuaigh
mé chun na Fraince den

chéad uair agus cheannaigh mé mo
chéad rothar.

Is beag a thuig mé an samhradh sin
in 1974 go raibh na trí rinn compáis de
mo shaol á leagan amach go néata
dom.

Mhair agus threisigh an grá don
Ghaeilge, do mhór-roinn na hEorpa
agus don rothaíocht.

Ar mhúin rothair, thug mé cuairt ar
gach cúlbhóthar agus mórbhealach sa
tír seo agus níorbh ansa liom rud ar
bith ná dul ag rothaíocht suas anuas
an cósta thiar.

Ar ndóigh, ba é an rothar a rinne an
nuachtán Lá a thabhairt ar ais ón
uaigh.

Ba é an camchuairt rothaithe
urraithe a rinne Gearóid Ó Cairealláin
agus mé féin (i gcuideachta Áine Nic
Gearailt agus Mháire Nic Fhionnach-
taigh agus Colm Ó Torna á eagrú) in
1986 a thug Lá chun beatha arís i ndi-
aidh gur dódh oifigí an nuachtáin go
talamh.

Agus ar feadh blianta fada, ba ar
rothar a rinne Gearóid agus mé féin
Lá a scaipeadh ar shiopaí Bhéal
Feirste.

Gléas réabhlóide a bhí sa rothar
againn, go díreach mar a ba ghléas na
réabhlóide é an rothar ag Conradh na
Gaeilge agus ag a dtimirí tráth, ag na
Suffragettes, agus ag oibrithe a thug
faoi réabhlóid ó Mheicsiceo go dtí Vít-
neam.

Agus ná dean dearmad ar na
‘Provos!’

Ainrialaithe Ollannacha a chuir
rothair saor in aisce ar fáil don
phobal, beag beann ar an dlí, agus
lena bhfeachtais easumhlaíochta
thug siad ar na húdaráis in Amstar-
dam an chathair a chur in oiriúint don
rothar.

Cén t-iontas go bhfuil múrphictiúr
taobh amuigh de theach tábhairne an
John Hewitt i mBéal Feirste ag fógairt
‘Every turn of the wheel is a Revolu-
tion.’

Ach dá tharraingtí is atá an
rothaíocht is geall le cearrbhachas
laethúil é rothaíocht ar bhóithre
Bhéal Feirste na saolta seo.

Níos mó ‘Tour de Chance’ ná ‘Tour
de France.’

Agus tchím ó na litreacha a bhíonn
san Irish Times, srl., gur amhlaidh an
scéal i mBaile Átha Cliath agus i
mbailte eile Thuaidh agus Theas.

Tá cuid den locht gan amhras ar na
rothaithe iad féin.

Tá rothaithe áirithe agus níl taithí
ná tallann acu don rothaíocht.

Agus ní hé an príomhbhóthar an áit
cheart le dul i bhfoirfeacht.

Bíonn meáchan 10-18 gcloch ag an
ngnáthrothaí agus a rothar.  Bíonn
gnáthluas de 15-20 míle san uair acu.
Ní bhíonn aon sciath cosanta thart
timpeall orthu.

Tá sciath de mhiotal crua thart tim-
peall ar gach tiománaí. Tá meáchan
tonna nó mar sin i gcarr agus bíonn
luas 40-60 míle fúithi.

I dtaisme idir tiománaí agus rothaí
ní mharaítear agus ní ghortaítear an
tiománaí!

Shílfeá go dtabharfadh sin ar
thiománaithe tuiscint don fhrea-
gracht ar leith atá orthu.

Ach ar an drochuair tá go leor
tiománaithe ar chuma leo sa sioc.

Mar sin, ní hé an príomhbhóthar an
áit cheart don rothaí tútach.

Mar aon leis na rothaithe tútacha
sin, cuireann sé as do chuid mhór
tiománaithe go mbíonn rothaithe ag
dul trí shoilse dearga, nó go mbíonn
siad ag rothaíocht ar chosán.

I gcás fhormhór na rothaithe,
déanaimid sin cionn is go bhfuil sé
contúirteach gan déanamh amhlaidh.

Ach b’fhurasta na fadhbanna sin a
réiteach.

Níl le déanamh ag na húdaráis ach
aithris a dhéanamh ar Pháras nó ar
Amstardam nó ar mhórchuid de
chathracha na Gearmáine.

Cuir lánaí rothair ar chosáin in áit
nach bhfuil lána ar bhóthar indéanta.

Bíodh cuid den chosán ullmhaithe
do rothaithe agus cuid eile do
choisithe, agus bíodh sé marcáilte go
soiléir.

Lena chois sin cuir lánaí rothair ar
fáil go forleathan.

Tá an scéal ag feabhsú i mBaile
Átha Cliath cionn is an scéim
‘Rothaíocht chun na hOibre’ agus
cionn is ‘DublinBikes’ na céadta
rothar a chur ar fáil ar tháille íseal.

Ach i mBéal Feirste, is ar éigean go
bhfuil lánaí rothair maithe ann agus
san áit ina bhfuil siad déanann go leor
tiománaithe neamhaird díobh.

Ach nuair a thagann sé chuig meon
an tiománaí maidir le rothaithe,
táimid aontaithe ar bhonn 32 Contae.

Tá drochmheas ag formhór na
dtiománaithe ar rothaithe.

Tá tiománaithe ann a théann i
bhfad róchóngarach do rothaithe, a
scoitheann ar bhealach iontach con-

túirteach, a casann gan rabhadh ar
bith a thabhairt, agus ansin nuair a
stopann siad osclaíonn siad doras gan
breathnú an bhfuil rothaí ag teacht.

Táimid dofheicthe, dar leo, is cuma
veist feiceálach agat nó solas, is cuma
tú a bheith ag dul go mall nó go gasta.

I ndeireadh na dála athróidh tiomá-
naithe a ndearcadh, agus a n-iompar,
nuair a bheidh níos mó rothaithe ann
agus nach féidir neamhaird a
dhéanamh díobh.

Agus beidh níos mó rothaithe ann
nuair a dhéanfar bóithre a dhearadh
in oiriúint do lucht a n-úsáide, ní
d’feithiclí ceithre roth amháin.

Trí bliana ó shin, bhí mé i mBú-
daipeist do ‘Critical Mass’, lá a
nglacann rothaithe agus lucht scátála
seilbh ar lár an bhaile agus a gcuire-
ann siad i gcuimhne don rialtas agus
do na tiománaithe go bhfuil siad ann.

Bhí 50,000 duine amuigh don
ócáid úd.

Seachas a bheith i dtuilleamaí na n-
údarás nó na tiománaithe a bheith
tuisceanach, tá sé thar am an meon
‘Critical Mass’ a bheith againn sa tír
seo freisin. 

Tá tiománaithe ann a
théann i bhfad róchón-
garach do rothaithe, a
scoitheann ar bhealach
iontach contúirteach, a
casann gan rabhadh ar
bith a thabhairt, agus
ansin nuair a stopann siad
osclaíonn siad doras gan
breathnú an bhfuil rothaí
ag teacht.

Milliúin aistear déanta ag Dublinbikes
in 2010. Joe Murray agus an 
tArd-Mhéara, Gerry Breen . 
GRIANGHRAF : MARK STEDMAN/PHOTOCALL IRELAND

Níos mó seans ná riamh go bhfágfaidh
an Bhreatain an tAontas Eorpach 

Seán Ó Tuairisg

Beidh raic mór millteach sa
bPáirtí Caomhach i West-
minster mar gheall ar an
AE, mura ndéanann An
Príomh-Aire, David

Cameron soiléiriú cruinn go han-
tapaidh, i dtaobh na míchinnteachta
atá air, faoi reifrinn a bheith sa
mBreatain, mar gheall ar athruithe san
AE.

Cuireadh tús leis an gconspóid nuair
a d’aontaigh sé le tuairim gur mhaith
an rud é reifreann a bheith ann " nuair
a bhéas an t-am ceart": tar éis an chéad
olltoghchán eile. Dúirt Cameron gur
féidir anois, an dá fhocal ‘An Eoraip’
agus ‘Reifreann’ a bheith i dteannta a
chéile in aon chomhrá amháin. Mhol
breis agus 100 feisire Caomhach dó
ceangal níos láidre a bheith ag An
mBreatain leis an AE.

Tá, áfach, an-chuid feisirí
Caomhacha agus lucht UKIP (Páirtí
Neamhspleáchas na Ríochta Aon-
taithe) glan i gcoinne a leithid de
shocrú. Tá siadsan ag éilimh ar
Cameron geallúint a thabhairt go
dtionólfar reifreann sa mBreatain,
roimh 2015: An t-ábhar...imeacht as an
AE. 

Ba cheart duit glaoch air agus a
mhíniú dó go bhfuil seanfhocal
againne a deir "nach féidir an dá thrá a
fhreastal."

Ach, agus is ‘ach’ an-mhór agus
fíorthábhachtach é seo, tá sé ráite ag
Angela Merkel, Sainsiléir na Gear-
máine, gurb éard atá ag teastáil ón
Eoraip anois ná breis Eorpachais. Leis
seo ciallaíonn sí treisiú le hInstitiúidí
Lárnacha na hEorpa, a thabharfadh
smacht don Choimisiún ar bhúistí agus
ar pholasaithe fioscacha an AE. 

Ceapann a lán saineolaithe, agus
dúirt siad Amhlaigh, gur theip uirthi,
nó gur ghéill sí seachtain ó shin. Níor
theip muis. A mhalairt ar fad atá fíor!
Bíodh beagán foighde agat agus feic-
fidh tú gur ghéill sí, go sealadach, mar
shaghas infheistíocht don am atá le
theacht. Tá a fhios mhaith aici siúd go
sáraíonn an fhoighid an chinniúint!

An chéad chéim eile a bhfuil sé ar
intinn ag Angela Merkel tabhairt fúithi,
ná Struchtúr Feidearálach a leagan
amach don AE, rud nach n-aontaíonn
ceann i ndiaidh a chéile de rialtais na
Breataine leis. Ach sin é polasaí Chon-
radh na Róimhe, ón tús anall - Aontas
na hEorpa.

Tá sé tugtha le fios ag David
Cameron go mbeidh reifreann sa
mBreatain más rud é go mbíonn aistriú
suntasacha flaithis i dtreo na hEorpa i
gceist. Meas tú nach bhfuil sé i ladhar
an chasúir?

Níl aon seans go bhfuil Cameron ag

iarraidh an Bhreatain a thabhairt
amach as an Aontas Eorpach. Ach tá sé
sách stuama le fios a bheith aige go
bhfuil an ealaín atá ar siúl faoi láthair
san Eoraip an-chontúirteach, agus go
bhfuil gach aon seans ann go
bhfaighidh sé cic sa tóin sa gcéad Oll-
toghchán eile, mura ndéantar daingniú
de shaghas éicínt, den smionagar atá
fud fad na háite, faoi láthair.

Ná níl a leathbhádóir sa gcomhrialtas
thall, Nick Clegg, Ceannaire na Lio-
brálach, sa rangú céanna ar chor ar bith
leo siúd a bhfuil amhras nó
drochmheas acu ar bhallraíocht na
Breataine san AE. Is Eorpaigh go smior
iad na Liobrálaigh. Ná níl aon tóir ag Ed
Miliband, Ceannaire Pháirtí an Lucht
Oibre, ar an bhfocal "BREXIT " ach
oiread. 

Ach ní mar sin a ghluaiseann meon
an phobail, agus ealaíon na
polaitíochta. Tá na seansanna go n-
imeoidh an Bhreatain amach as an
Aontas Eorpach níos mó anois ná mar a
bhíodar riamh cheana. Tá roinnt
cúiseanna lena ndeirim sin. Tá con-
túirtí ann di.

Ní raibh, riamh, an Bhreatain "ina
dhá cuid déag" leis "An Eoraip". Is mó
ag muintir na Breataine, i gcoitinne, an
costas a bhaineann leis an togra seo, ná
na buntáistí atá le fáil acu as. Tá faitíos
ar an mBreatain, gur mó dochair a
déanfar di féin, má thagann rath amach
anseo ar chúrsaí na hEorpa. Ó thaobh
na Breataine de, tá ciall le caint
Cameron, agus Seansailéir an
Státchiste, George Osborne, go bhfuil
an-iomarca den ualach ag titim ar na

tíortha saibhre, nó móra, chun na
tíortha beaga earráideach, a thabhairt
slán as gach uile thubaist.

Is féidir go dtarlódh sé, áfach, go
rachaidh cúrsaí na hEorpa i dtreo
araide amach anseo, go luath, nach
mbeadh ar chumas aon Phríomh-Aire
sa mBreatain glacadh leo, agus dá bharr
seo, tá breis polaiteoirí thall sa
mBreatain anois, ag iarraidh buntáistí
breise a bhaint amach dóibh féin, (agus
an díon ag teacht anuas sa mullach ar
an gcuid eile den Eoraip). 

Is fiú machnamh a dhéanamh ar an
gcaint a rinne William Hague, a bhí ina
cheannaire ar an bPáirtí Caomhach ag
an am, 1998, agus atá ina Aire Gnóthaí
Eachtracha anois, "go mbeadh an
Eoraip, amach anseo, cosúil le teach trí
thine, agus na doirse uile dúnta". Ógá-
nach, ar a bhealach aníos an staighre
polaitíochta, George Osborne, atá ina
Shainsiléir ar an Státchiste anois, a

scríobh an chaint sin. Bhuel, tá an teach
trí thine anois, agus tá fonn ar chineál
áirithe Tóraithe na doirse a choinneáil
dúnta, agus pleananna nua, atá á
ndéanamh faoi láthair, chun cabhrú
leis an euro, a chur de dhroim seoil, go
dtí go dtabharfar cumhachtaí áirid ar
ais don Bhreatain. 

Seachain go mbeadh sé dearmadtha
agat gur cuireadh dlí thrí  Pharlaimint
Westminster anuraidh a gheall go
dtionólfaí reifreann sa mBreatain dá
mba rud é go ndéanfaí aon iarracht eile
breis cumhachtaí a aistriú ó Westmin-
ster go dtí an Bhruiséil. Ní amháin sin,
ach tá roinnt airí sa rialtas faoi láthair a
cheapann gur chóir reifreann a
reáchtáil anois, i gcomhthéacs na n-
athruithe a caithfear a dhéanamh, san
am i láthair, i gcomhthéacs na n-iar-
rachtaí tarrthála.

Tá formhór de bhaill Pharlaiminte na
dTóraithe i gcoinne tarraingt amach as
an AE, scun scan, Ba mhaith leo socrú
níos scaoilte a bheith acu leis an AE,
agus bagairt reifrinn aistarraingthe a
bheith sa mionscríobh, agus le tuiscint,
"dá mba rud é ..."

Ach, ní don chéad uair, tá dearmad á
dhéanamh ag an mBreatain leis an
bplean neamhoifigiúil seo.  

Is í Angela Merkel ailtire, cisteoir,
agus saoiste na Nua-eoraipe, taitníodh
sé sin leis an mBreatain, nó ná tait-
níodh. Agus is beag aird a thabharfas sí
ar an gcineál seo cleasaíochta, óir níl an
spás ná an t-am aici le bheith ag tab-
hairt aird a leithid seo de shean-
choilíneachas! 

Tá a fhios ag Merkel go gcaithfear

roinnt a ghéilleadh don Bhreatain, más
léi an plean draíochta a chur ar fáil go
luath, agus roinnt athruithe a chur ar
chuid de na seanchonarthaí, nó
conarthaí nua a thionscnamh, óir sin a
chaithfeas sí a dhéanamh. An bealach
éalaithe a bheas ag Merkel, ná roinnt
cumhachtaí beaga, (nach mbeidh
mórán tábhachta roinnte leo) a thab-
hairt do Pharlaimintí uile an AE...an
Bhreatain san áirimh. Caithfidh West-
minster a bheith sásta le mo phleansa
anseo, agus beidh, mar ní bheidh an
dara suí sa bhuaille ag Angela Merkel.

Ach, a dhuine uasail, tá marach
amháin ar mo phlean; nó tá carta
amháin fágtha ag an mBreatain, óir tá
an seans, nó an chontúirt ann i gcónaí
go dtairgfeadh ceann de na príomh-
pháirtithe reifreann ar chúrsaí na hEo-
rpa roimh an gcéad olltoghchán eile sa
mBreatain. Chaithfeadh na páirtithe
eile an cosán céanna sin a leanacht. Dá
n-imreodh Ed Miliband an cárta sin,
bheadh na Caomhaigh i ladhar an
chasúir...sáinnithe agus scoilte. Nó
d’fhéadfadh David Cameron an cárta
sin a imirt chun caidhp an bháis a chur
ar Nigel Farrage agus UKIP.

Níl Cameron ná Miliband ná a gcuid
páirtithe ag iarraidh imeacht as an AE,
ach tá a fhios agatsa go bhfuil do leab-
har staire lán le timpistí na staire agus
tuaiplisí na místuamachta.

Níl a fhios agam conas mar a thitfeas
amach sa Bhreatain, mar is í Angela
Merkel nó a comharba, a chaithfeas an
tAontas Eorpach a thabhairt slán go
ceann cúrsa. Agus beidh an Bhreatain
rannpháirteach...i ndeireadh an lae.

Is fiú machnamh a
dhéanamh ar an gcaint a
rinne William Hague, a bhí
ina cheannaire ar an
bPáirtí Caomhach ag an
am, 1998, agus atá ina
Aire Gnóthaí Eachtracha
anois, "go mbeadh an
Eoraip, amach anseo,
cosúil le teach trí thine,
agus na doirse uile dúnta".

David Cameron.



Más amhlaidh go
ngoideann fear bocht
buidéal fíona nó
cúpla euro chun bia a
cheannach dá

chlann, agus má bheirtear air, bí cin-
nte go gcuirfear an dlí air agus gach
seans go gcríochnóidh sé suas i
bpriosún éigean. 

Is cinnte go n-íocfaidh sé as an
dochar a rinne sé, ní hamháin don té
ónár ghoid sé cibé rud é ach an
dochar a rinne sé don sochaí. Is beag
athraithe atá tagtha ar an gcóras dlí
ón am go raibh daoine á chur go Van
Diemens Land mar gheall ar mhion-
choir eile.  Más fear saibhir thú nó
duine a ghoideann na milliúin nó na
billiúin euro, caolseans go gcuirfear
faoi ghlas thú. B’fhíor é sin fadó. Is
fíor é go fóill. Agus deirtear go bhfuil
an sochaí níos cothroime anois. 

Sin é a léiríonn an cinneadh san
Ard-Chúirt an tseachtain seo caite
gan Seán Quinn, a mhac, Seán, agus
a nia, Peter Darragh Quinn, a chur i
bpríosún tar éis gur ciontaíodh an
triúr as díspeagadh cúirte. 

Is amhlaidh gur ciontaíodh an
triúr as sócmhainní a bhogadh as an

dlínse seo go dlínsí eile tar éis go
raibh ordú cúirte tugtha dóibh gan
sin a dhéanamh. Ní beag na
sócmhainní a bhí i gceist - táimíd ag
caint ar na céadta milliúin, nó,
b’fhéidir, na billiúin euro, atá anois
scaipthe ar fud na cruinne, sa Rúis
agus i gcuntais bhainc ar oileáin sa
Mhuir Chairib.   

Tá seans má luaim gur ag iarraidh
na sócmhainní a bhogadh as radharc
an IBRC - nó an Banc Angla Éirean-
nach mar a raibh aithne air - gur beag
trua a mbeidh agaibh don Bhanc
agus go mbeidh sibh ag moladh
Chaimiléirí Uí Chuinn mar gheall ar a
mbeart.  

Ach os rud é gur linne an IBRC, is
sinne a bheidh thíos leis an mbeartas
seo. Beidh Gaelscoileanna nach
dtógfar ceal airgid, beidh leapacha
ospidéil a fhanfaidh gan othar iontu
dá thoradh. Mar gheall air seo, ní áib-
héil a rá go bhfuil seans go gcaillfear
daoine atá ag brath ar phinginí ón
Stát chun iad a choimeád beo. Tá
caint ann go mbeidh arduithe
cánach agus laghduithe ar rátaí na n-
íocaíochtaí leasa shóisialaigh sa
Bhuiséad atá le theacht i mbéal na

Nollag. Beidh cuid den bhuíochas
mar gheall air sin tuilte ag Caimiléirí
Uí Chuinn.

Sea, cinnte, ba mhór an líon
postanna a  chruthaigh Seán Quinn i
gceantar na teorainne mar gheall ar a
fheabhas i gcúrsaí gnó. Tá cuid acu
fós ann. Ach d’éirigh sé santach, is
cosúil, agus chuaigh sé sa bhfiontar
ar mhargadh na scaireanna agus na
‘conarthaí ar son difríochtaí, mar-
gadh atá níos baolaí ná margadh na
gcapall ag Rásaí Lios Tuathail. Agus
chaill sé nuair a thit an tóin as an
mhargadh.   

D’fhéadfá trua a bheith agat do
dhuine a dtarlaíonn rud éigean mar
sin dó agus má bheadh buailte faoi
chois mar gheall ar sin. Ach ní hé sin
an scéal ar chor ar bith le Seán
Quinn. Tá sé fós ina chónaí i dtigh
breá mór agus is féidir leis féin agus
gach ball dá chlann liúntas €2,000 in
aghaidh na seachtaine a fháil óna
sócmhainní le bheith beo. Sea, is
mór an difir idir é sin agus an €200
éigean a bhíonn ar fáil do dhuine
bocht ar an dól!

Is é an fáth, is cosúil, nach bhfuil
an triúr caimiléir seo i bpriosún ná go

bhfuil an banc den bharúil nach
bhfaighidh siad - nó sinne - an t-
airgead ar ais gan an triúr seo, a
thuigeann cá bhfuil sé i bhfolach, a
chur ag obair ar an airgead a fháil ar
ais.   Gan amhras, is féidir nach
bhfaighfear an t-airgead ar ais in ain-
neoin iarrachtaí an triúr.  B’fhéidir go
bhfuil sé curtha i bhfolach chomh
maith sin acu. 

Sa deireadh thiar, is cur i gcéill é
seo seachas ceart agus cóir. Táimíd
ag caint ar shuim substaintiúil airgid
ba cheart a bheith sa Státchiste agus
nach bhfuil mar gheall ar bheartais
ghnó an triúr seo, beartais ghnó nach
bhfuil aon fhocal eile a d’oirfeadh
dóibh seachas ‘cam’.

Léargas é seo ar an tslí atá an córas
ann chun tromaíocht a dhéanamh ar
an té atá lag agus tacú leis an té atá
láidir eirí níos láidre fós.  Ní shin an
Phoblacht ar throid Séamus Ó Cong-
haile agus a chomrádaithe ar a son.
Agus gí go bhfuil daoine a mhaíonn
dílseacht d’idéil Uí Chonghaile i
gcumhacht ó thuaidh agus ó dheas,
is beag an baol go dtabharfaidh Sinn
Féin ná an Lucht Oibre aon dúshlán
don ‘status quo’ sin.

Focail le Gaoth Le Concubhar Ó Liatháin

Dlí amháin do Sheán Quinn 
agus lucht an rachmais

Drochbholadh san Údarás

Donncha Ó hÉallaithe

Tríocha bliain ó shin, ba mhinic
gnóthaí Údarás na Gaeltachta faoi
chaibidil sa Dáil agus sna meáin. Ní
raibh Frank Flynn ach beagán le bliain
ceaptha i gceannas an Údaráis, nuair
a ardaíodh ceisteanna sa Dáil faoin
mbealach ar tugadh iasacht do
chomhlacht ar an gCeathrú Rua, CPR,
a raibh deacrachtaí airgeadais acu.

Faoin dlí, ní raibh sé ceadaithe don
Údarás iasacht a thabhairt go díreach
do chomhlacht. Socraíodh gur trí GT
Carpets i nGaoth Dobhair, a bhí éirithe
as trádáil,  a thiocfadh an t-iasacht
airgid. Ach cé as a raibh GT Carpets,
comhlacht a bhí i dtrioblóid iad féin,
ag fáil airgid le hiasacht a thabhairt do
CPR?

Cuntasóir coinsiasach san Údarás,

Éamonn Ó Dubhshláine, a scaoil an
cat as an mála. Scríobh sé litir faoin
gcás ag fear gnó, Seán Ó Foghlú, agus
tugadh cóip den litir do Paddy O’Toole
TD (FG), ó Mhaigh Eo. (Bhí O’Toole ina
Aire Gaeltachta idir Meitheamh ’81
agus Feabhra ’82 i rialtas Garret
Fitzgerald, a thit as a chéile de bharr
CBL á chur ag John Bruton ar bhróga
gasúr.) 

Ar chomhairle ón Ard-Aighne, thug
Paddy O’Toole an litir chuig na Gardaí
agus thosaigh an Scuad Calaoise ag
fiosrú. Cuireadh an cuntasóir ar fion-
raí, as a bheith ag sceitheadh eolais,
agus go gairid ina dhiaidh sin fuair sé
bás le taom croí. 

Idir an dá linn, d’athraigh an rial-
tas. Bhí Fianna Fáil ar ais  i gcumhacht
i bhFeabhra 1982 agus ní raibh an
scéal ag déanamh mórán imní do rial-
tas Charlie Haughey. Ó na binsí
freasúra ba mhinic le Paddy O’Toole
gach deis a thapú an cheist a ardú. Sa
Dáil ar an 18 Meitheamh 1982 chuir sé
i leith Frank Flynn ‘that the suspen-
sion may have been a contributing fac-
tor to that man’s death’.  

Nuair a scríobh Frank Flynn,
Príomhfheidhmeannach an Údaráis,
ag Paddy O’Toole, ag gearán faoin a
raibh curtha ina leith, ní raibh súil ar
bith aige go mbeadh O’Toole ceaptha
arís ina Aire Gaeltachta roimh
dheireadh na bliana. 

Le O’Toole ar ais i gcumhacht i Nol-
laig 1982, cuireadh brú ar Bhord an
Údaráis Flynn a bhriseadh as a phost
ach sheas an Bord leis 7 vóta in
aghaidh a 6. Ach bhí an cumhacht ag
Aire na Gaeltachta na baill ainmnithe
a athrú, rud a rinne sé i mí na Samhna
1983, nuair a chuir sé triúr státseirb-
híseach in áit an triúr ainmnithe a tha-
caigh le Flynn. 

Bhí rása Flynn rite agus nuair nach
raibh sé  in ann míniú iomlán a thab-
hairt don Bhord faoin iasacht, tugadh
bata agus bóthair dó.

Níorbh é sin deireadh an scéil. Thóg
Flynn cás in aghaidh Bhord an
Údaráis faoi é a bhriseadh as a phost
agus socraíodh an cás ar chéimeanna
na cúirte. Fós féin, níl a fhios againn go
cinnte cé as a dtáinig an t-airgead a
thug GT Carpets ar iasacht do CPR.

INNIU, 03 Iúil, 1982

Údarás na Gaeltachta
Freagra an Phríomh-
Fheidhmmeannaigh

Tá litir curtha ag Príomh-Fhei-
dhmeannach Údarás na Gaeltachta,
Proinnsias Ó Floinn, chuig iar-Aire
na Gaeltachta, Pádraig Ó Tuathail
T.D. ina léirítear dó poinntí áirithe
faoi nithe a bhain leis an Údarás agus
ar tugadh poiblíocht go forleathan
dóibh tar éis don Teachta Ó Tuathail
tagairt a dhéanamh dóibh sa Dáil, Dé
hAoine, 18 Meitheamh…

Deir an Príomh-Fheidhmeannach
Ó Floinn ina litir chuig an iar-Aire
gur mian leis a dhearbhú nach
bhfuair sé agus nach bhfaca sé an
litir [an litir a scríobh an cuntasóir]
nó cóip di riamh, agus lena chois sin
nár phléigh sé le hÉamonn Ó
Dubhshláine riamh aon ní a bhí
scríofa sa litir chéanna...

Feicim freisin go bhfuil tú den

tuairim gur chuir an gníomh a ghlac
mise, i.e., Éamonn Ó Dubhshláine a
chur ar fionraí, le cúis a bháis. 

De réir an Achta, mar is eol duit, ní
raibh an dá rogha agam ach é a chur
ar fionraí go dtí go mbeadh na fios-
rúcháin thart. 

Mar a d’admhaigh tú féin, bhí sé ar
lán-phá an t-am ar fad ach, anuas ar
sin, bhí geallúint daingean aige
uaimse nach mbrisfí as a phost é mar
bhí mé lán-tsásta gur bualadh bob
gránna air agus gur chreid sé go
mbeadh an litir á húsáid ar mhaithe
leis an Údarás…

Is suntasach an rud é, áfach, nár
lua tú an litir a fuair Éamonn lá a
bháis ag comhairliú dó coinneáil
ciúin, agus ag lua leis go raibh a ainm
á cheangailt le eagraisí sceimh-
litheoireachta…

I ngeall ar an bpoiblíocht a thar-
raing tú ar na ceisteanna seo uilig,
thuigfeá an chúis go bhfuilim ag cur
cóip den litir seo chuige na meáin
chumarsáide.

Mise le meas, srl.”

SÚIL SIAR na Seachtaine

Seán Quinn ag fágáil na hArd-
Chúirte i mBaile Átha Cliath an
tseachtain seo caite.

Marian Price
A chara,

Ba mhaith linne, a bhfuil ár n-ainmneacha
thíos, d’aird a tharraingt ar choinneáil leanú-
nach Mharian Price, coinneáil a chreideann
muid a sháraíonn cearta daonna agus cearta
sibhialta. Chaith Marian tamall fada sa
phríosún i Sasana agus sa Tuaisceart.
Scaoileadh saor í agus tugadh pardún di sa
bhliain 1980 i ngeall ar an drochshláinte a
d’eascair as beathú iallaigh thar roinnt maith
míonna sna blianta 1973 agus 1974.

Gabhadh Marian Price i Mí na Bealtaine
2011 mar gheall ar chúisimh a díbheadh ó
shin. Ag an am ligeadh saor amach ar bannaí í
maidir leis na cúisimh sin agus ligeadh saor ar
bannaí í maidir le cúisimh a cuireadh ina
haghaidh ina dhiaidh sin chomh maith, ach
mar sin féin, tá sí fós i ngéibheann ar ordú
Owen Paterson, Státrúnaí na Breataine, a
d’éiligh gur chúlghair sé a ceadúnas.

Tá sláinte agus leas Mharian chun tosaigh
san fheachtas seo agus fógraíodh go bhfuil sí
róthinn chun freastal ar an gcúirt tar éis breis
agus bliain a chaitheamh i ngaibhniú aonair.

Is íospartach í Marian Price – íospartach an
chéasta shíceolaíochta agus an ghéibhinn gan
triail. I ngeall air seo tá a sláinte intinne agus a
sláinte fisiciúil ag dul i léig go sciobtha. Mar

gheall ar ghéarchás a drochshláinte, táimidne
ag glaoch dá scaoileadh saor láithreach
bunaithe ar chúiseanna daonnúla . 

Is muidne,

Moinsíneoir Raymond Murray, Gníomhaire
Cearta Daonna; An tAth. Peter McVerry SJ, An
tIonad Creidimh agus Cirt; An tAth. Seán
McManus, Uachtarán ar Chácas Náisiúnta na
hÉireann, SAM; Margaretta D’Arcy, Aosdá-
na/Mná sna Meáin Siamsaíochta; Éamon Ó
Cuív TD; Maureen O’Sullivan TD; Thomas
Pringle TD; Joan Collins TD; Richard Boyd
Barrett TD; John Browne TD; Gerry Adams
TD; Martin Ferris TD; Dessie Ellis TD; Séan
Crowe TD; Michael Colreavy TD; Jonathan
O'Brien TD; Mary Lou McDonald TD; Pearse
Doherty TD; Sandra McLellan TD; Brian Stan-
ley TD; Padraig MacLochlainn TD; Aengus
O'Snodaigh TD; Caoimhghín Ó Caoláin TD;
Peadar Toibín TD; Joe Higgins TD; Clare Daly
TD; Clr Louise Minihan; Clr Mannix Flynn;
Clr Christy Burke; Clr Cieran Perry; Clr Melisa
Halpin; Clr Brid Smith; Clr Hugh Lewis; Clr
Niall Ring; Clr Anna Quigley; Clr Pat Dunne;
Clr Vincent Jackson; Clr Damien O’Farrell; An
Seanadóir Labhrás Ó Murchú; An Seanadóir
Jim Walsh; An Seanadóir Kathryn Reilly; An
Seanadóir David Cullinane; An Seanadóir
Trevor Ó Clochartaigh; An Seanadóir Darragh

O’Brien; An Seanadóir Brian Ó Domhnaill; An
Dr Féilim Ó hAdhmaill, Scoil an Staidéir
Shóisialta Fheidhmigh, COC (UCC); An Dr
Ciarán Dawson, Ionad na Gaeilge Labhartha,
COC (UCC); An Dr Órla O'Donovan, Scoil an
Staidéir Shóisialta Fheidhmigh, COC (UCC);
An Dr Kieran Allen, Scoil na Socheolaíochta,
COBÁC (UCD); Íte Nic Chionnaith, Scoil na
Meán Cumarsáide, ITBÁC (DIT).

Teach Tábhairne
Bharr an Chuma
Bhí brón agus díomá ar an bpobal i gcoitinne
ar chloisteáil dóibh gur tharla tine a scrios go
talamh an teach tabhairne deas, fáilteach,
iocónach sin ar bharr an Chuma cúpla
sheachtain ó shin, faraor. Deineadh cur-síos
ar an timpist céanna mar “an tubaist is mó atá
buailte leis an gceantar seo leis na blianta
fada”. 

B'iontach an rud é nach raibh éinne gor-
taithe an oíche gur tharla an tine mhillteach
san bhfoirgneamh ina mbíodh Tadhg agus
Eibhlín Uí Chríodáin agus a gceathrar clainne,
ina gcónaí. Tá muintir na háite i gCúil Aodha
agus gan dabht,a gcomharsana ar thaobh
Chiarraí na teorann, fíor brónach go bhfuil an
Ionad álainn sin caillte act-áit a bhíodh mar

phointe lárnach d'imeachtaí ceoil,
carthannachta,spóirt agus ócáidí sóisialta i
gcoitinne. 

Is ann a bhailigh na filí agus cumadóirí
Mhuscraí agus ó Chiarraí,cois teorainn agus
nuair a bhí amhrán nua cumtha ag éinne, is
chuig an Chuma a théidís ag malartú foinn
agus véarsaí filíochta. Deirtear gurbh ann a
chumadh 'Amhrán na Bliana 1943' darbh
ainm ‘Glanlee’ le Patsy Ó Cróinín atá fós ana
coitianta sa cheanntar agus creideann na
saineolaithe áitiula go bhfuil an teach tab-
hairne seo ag dul siar chuig na 1800s nó na
seachtóidí, b'fhéidir. An é an Pub is sine in
Éirinn? Níl dabht ar bith dar leis na staitiscí
ambaist!

Tharla nasc speisialta leis an Pub is airde i
Tan Hill, Sasana anuraidh le haghaidh
carthannachta, nuair a thaisteal 60 Honda
50s agus rothair leichtreacha ó Bharr go
Barr,mar adéarfá. Níl dabht ar bith ach go
mbeidh ‘Aiseirí’ i ndán don Phub speisialta
seo sa ghar-todhchaí mar is dream iontach
iadsan muintir Mhuscraí agus an dúthaigh
atá bainte leis an Ionad sóisialta seo, guimíd
gach rath ar a n-iarrachtaí.

Eilís Uí Bhriain

Caisleán Uí Liatháin
Contae Chorcaí

Baol ann go bhfillfear ar mheon ‘Croppies lie down’
TRÍD is tríd, cuireadh an-fháilte
roimh chinneadh Martin McGuin-
ness, Leas-Uachtarán Shinn Féin,
buaileadh le Banríon Shasana, Eilís a
II, i mBéal Feirste an tseachtain seo
caite.

Tugtar 'The Queen' uirthi sna
meáin Bhéarla ach ní luaitear aon
bhanríon i mBunreacht na hÉireann
agus cloífidh Gaelscéal leis sin.

Banríon Shasana atá inti go fóill. 
Tá Aontachtaithe an Tuaiscirt ag

glacadh le croitheadh láimhe Martin
McGuinness leis an mBanríon mar
bhua amach is amach.

“There are also perfectly fair com-
ments to be made about it being the
final surrender of Sinn Fein’s core
ideology,” a scríobh an colúnaí Aon-
tachtach, Micheal Shilliday, sa
pháipéar Aontachtach, 'The Belfast
Newsletter'. 

Ní raibh a chomhghleacaí sa
Newsletter, Alex Kane, chomh sásta
céanna ach dar leis, “this generation
of IRA/Sinn Fein republicanism has
already joined a very long line of los-

ers.”
Tá baol ann go bhfuil roinnt Aon-

tachtaithe ag filleadh ar mheon
‘Croppies lie down’ leis an gcaint seo
gur ‘ghéill’ an tIRA. Tá a fhios againn
na fadhbanna ollmhóra a chothaigh
an ceiliúradh a dhéantar ar an mbua
a fuair Liam Oráisteach ar Chaitli-
cigh na hÉireann in 1690 – an bhfuil
aithris á dhéanamh air sin anois? 

Tá baol ann go láidreoidh an 'tri-
umphalism' seo lámh na 'n-easaon-
tóirí', iad siúd a chreideann sa ghun-
na i gcónaí, faraor, ach tá luachair na
nAontachtaithe intuigthe. 

Tá ceisteanna á chur ag go leor
poblachtaigh, cén fáth ar throid
muid? Cén fáth ar chaith muid ar n-
óige i bpríosún? Cén fáth ar
mharaigh muid daoine ar a shon
seo? 

“Meeting with and recognising Eliz-
abeth Windsor as head of the British
state in Ireland is but another step
along the disreputable path of
reformism and one more premeditat-
ed and calculated step further away

from the revolutionary goal of estab-
lishing a free, sovereign and socialist
Republic in Ireland,” Breandan Mac
Cionnaith ón bpáirtí poblachtach,
Éirígí. 

Ní bheadh Sinn Féin ar aon fhocal
le dream ar bith acu seo ar ndóigh.
Dar leo, is poblachtaigh Éireannacha
iad go fóill agus cibé rud atá ar bun
acu, is ar son na cúise atá sé, ar son
Éire Aontaithe. 

Is cosúla, áfach, gur shocraigh siad
buaileadh le hEilís a II de bhrí gur
síleadh go ndearnadh botún anu-
raidh nuair nár bhuail siad léi go
hoifigiúil agus i ar cuairt i bPoblacht
na hÉireann den chéad uair riamh.

Ach, más ceadmhach é sin go fóill,
an féidir linn ceist a chur? 

Cá bhfuil Acht na Gaeilge? An
féidir a rá gur baineadh 'cothrom na
féinne' amach sa Tuaisceart gan é?
Gan Acht Gaeilge, bí cinnte go bhfuil
an ceart ag na hAontachtaithe - tá an
bua acu amach is amach. 

Chomh maith leis sin, cé gur beag
an baol go bhfeicfidh duine ar bith

beo Éire Aontaithe, de bhrí gur beag
an baol go mbeidh reifreann ann sa
mheántréimhse fiú – an féidir linn
ceist a chur.

Ní mór dúshlán na dtuairimí
seafóideacha atá ag na Páirtithe
Aontachtacha faoin teanga a thab-
hairt seachas a bheith ag fústráil tim-
peall ag iarraidh biogóideachta a
shásamh, rud nach bhfuil indéanta.

Ach an ndéanfar íobairt as an
Ghaeilge in Éirinn Aontaithe chun
na hAontachtaithe a shásamh?

Iarrfaidh Aontachtaithe deireadh a
chur le cibé cosaint a bheas fágtha ag
an nGaeltacht, le comharthaíocht
dátheangach, deireadh le háit na
Gaeilge sa chóras oideachas agus le
stádas oifigiúil na teanga. 

An féidir linn a bheith cinnte nach
bhfaigheadh siad a leithéid? An
bhfuil aon 'chomhréiteach' nach
ndéanfar? Sin ceist atá ar Shinn Féin
a fhreagairt. Ná déanaimis dearmad,
nach bhfuil aon tábhacht le 'hÉire
Aontaithe' i gcomparáid leis an táb-
hacht atá leis an nGaeilge. 

Bille Gaeltachta – bille frithdhaonlathach

Paidí Ó Lionaird

Tá an Ghaeilge marbh nó ar
a dé deiridh, dar le tionsc-
namh mionteangacha atá
ar bun ag an ngréasán
cuardaigh idirlíne,

Google.  Tuairiscíodh sa nuachtán
seo an tseachtain seo caite faoin
togra idirnáisiúnta atá faoi scáth na
comhlachta thuas agus á reáchtáil ag
ollscoil in Hawaii a deir go bhfuil
40% nó 3,000 de na 7,000 teanga ar
thalamh an domhain i mbaol, an
Ghaeilge ina measc. 

Bhíos féin ag scríobh sa cholún seo
an tseachtain seo caite faoin
gcreimeadh atá ar pholaitíocht an
daonlathais, ní hamháin ar an
mbonn náisiúnta ach ar bhonn na
mór-roinne. Cuma cén bheagán atá
géillte ag Angela Merkel ó shin, ní
bhaineann sé ón status quo dise. 

Níos ábhartha ná sin, áfach, agus
ar bhonn logánta, tá cás an Bhille
Gaeltachta anois tagtha chun cinn.
Seo bille a chuireann cruth reachtúil
ar an gcaoi a chaithfidh an stát liom-
sa agus le mo chomharsana a bhfuil
cónaí orainn sa Ghaeltacht. 

In ainneoin go bhfuil sé ráite ag an
Aire Stáit, Dinny McGinley, gur ar
bhonn teangeolaíochta a bheidh na
limistéir nua Gaeltachta tarraingte, is
beag faoisimh é sin dúinne a bhfuil
sciar maith dár saoil caite againn i
mbun chur chun cinn, i mbun
caomhnaithe, argóna agus iliomad
beart briathra ar son na Gaeilge.

Ní hé gur drochsmaoineamh é na
limistéir nua a tharraingt ar bhonn
úsáide na Gaeilge de; bheadh ciall
leis, ar ndoigh, agus glacaim leis an
gcur chuige sin go huile agus go
hiomlán ach ná caith an saothar
maith ar fad go dtí seo amach in aon
turas!

Agus tá fianaise sa Bhille Gaeltach-
ta nuafhoilsithe a thabharfadh le fios
go bhfuil tuilleadh creimthe ar an
gcóras daonlathach á bhrú ar mhuin-
tir na Gaeltachta. 

Nuair nach mbeidh cead feasta ag
lucht labhartha na Gaeilge comhaltaí
a thoghadh ar Bhord Údarás na
Gaeltachta, cad eile é ach céim siar
chun donais agus léiriú nach bhfuil
aon mhuinín ag an gComhrialtas seo
as lucht labhartha na Gaeilge a bhfuil
cónaí orthu sa Ghaeltacht a gcuid
ionadaithe féin a roghnú. 

Deir an tAire McGinley nach
mbeadh sé leithscéalach faoi sháb-
háil leathmhilliún euro a bhaint
amach trí thoghcháin an Údaráis a
chur as an áireamh agus dul lena
‘chóras nua’ a thabharfaidh an
chumhacht do Chomhairlí Contae. 

Mar sin, an féidir a rá go bhfuil
luach á chur ag an Aire ar an ndaon-
lathas? Agus má tá, an é go bhfuil
luach á chur aige ar an nGaeilge mar
theanga labhartha na Gaeltachta,  in
áit dhiamhair éigin gan limistéir

thíreolaíocha?
Caithfidh mé a rá gur iomaí dreas

grinn a chothaigh toghadh chuid de
chomhaltaí Boird an Údaráis le
blianta anuas – cuid acu a bhí ‘lon-
naithe’ sa Ghaeltacht agus é de dhá-
nacht acu a gcuid mianta
polaitíochta a chomhlíonadh trí
thoghchán an Údaráis in ainneoin
nach raibh ar a gcumas Gaeilge a lab-
hairt. 

Anois, má leantar leis an mBille
reachtaíochta nua seo, ceilfear an
deis spraoi sin fhéin orainn. 

Nó an gceilfear? 
Nach mbeidh Comhaltaí á gcea-

padh ag na Comhairlí Contae i nDún
na nGall, Maigh Eo, Gaillimh agus
Ciarraí? I bhfocail eile ‘sna contaetha
ina bhfuil ceantracha Gaeltachta san
am i láthair. 

Agus cé a thoghfaidh na Comhair-
lí Contae? Ag braith ar cén páirtí
polaitíochta atá i réim sa chomhairle
áirithe, ceapfar le móramh daoine a
bheidh ainmnithe ag an bpáirtí
polaitíochta sin. 

Agus deirtear linn gur ionann sin
agus daonlathas?

Mar sin, cad mar gheall ar na con-
taetha ‘eile’ ina bhfuil Gaeltacht de
réir an tsean-shainmhínithe? Cor-
caigh, an Mhí agus Port Láirge? An
bhfuil siadsan le scríobadh ón
léarscáil Ghaelach ar fad? Is léir go
bhfuil, ach go mbeidh siad áirithe
gach ré babhta. 

Tá a fhios agamsa níos fearr ná go
leor eile cé chomh fada agus a bhí
Baile Bhuirne ó “Phríomhchathair na
Gaeltachta” le linn ré an Dr Uí
Loingsigh ag tús an chéid seo caite

ach an chun feabhais agus téarnaimh
na Gaeltachta i Múscraí a hion-
adaíocht a bhaint? 

Agus cad mar gheall ar an Rinn? Ní
dócha go bhfuil dul chun cinn
chomh tréan agus chomh sláintiúil
in úsáid na Gaeilge in aon áit eile sa
tír (seachas b’fhéidir i mBéal Feirste)
agus atá sa Seanphobal agus sa Rinn
i nGaeltacht na nDéise. 

Sa Mhí, tá ceann trom an bhata á
hiompar acu le 75 bliain anuas agus
iad buailte ar an ardchathair – agus
de réir cosúlachta, tá ag éirí leo. 

Agus an cheist curtha air, táim cin-
nte go dtabharfadh an tAire faoi
fhreagra a chuirfeadh an staid eacna-
maíochta ina bhfuil an tír san
áireamh. 

Bheadh sé diongbháilte ‘nach
creimeadh ach neartú’ daonlathais

atá beartaithe sa chur chuige nua
agus chuirfeadh sé an milleán ar an
rialtas seo caite faoin riocht seo ina
bhfuil cúrsaí ar an gcéad dul síos.

Dhéanfadh sé é seo ar fad le dea-
ghiúmar agus le hionracas agus le
beagán feirge nuair a bheadh Fianna
Fáil á thabhairt chun cuimhne aige
dúinn. 

Ar an drochuair, áfach, seans go n-
éireoidh leis an Aire na bearta frith-
dhaonlathacha seo a chur i gcrích,
mar gheall ar a chaite agus a
thraochta agus atá ‘fíorcheannairí’
an phobail agus fiú mura bhfuil
Google láncheart go fóill, ní fada go
mbeidh más mar seo a chaithfear
linn.

Nuair nach mbeidh cead
feasta ag lucht labhartha
na Gaeilge comhaltaí a
thoghadh ar Bhord
Údarás na Gaeltachta, cad
eile é ach céim siar chun
donais agus léiriú nach
bhfuil aon mhuinín ag an
gComhrialtas seo as lucht
labhartha na Gaeilge a
bhfuil cónaí orthu sa
Ghaeltacht a gcuid ion-
adaithe féin a roghnú. 

Ní bheidh ionadaíocht bhuan ag Gaeltacht Phort Láirge, Chorcaí nó na Mí ar Bhord an Údaráis faoin mBille nua.

Dinny Mc Ginley.

Conall Ó Mórán

De bharr gur ‘bhris’ scéal
nuachta níos mó ar an lá
ní raibh an ceannlíne
faoin gcócaon a d’aim-
sigh an fórsa idirnáisiún-

ta, na Gardaí ina measc, sa tír seo an
tseachtain seo caite ach sa tríú áit ar
an nuacht. Seo an méid is mó riamh
cócaon a fuarthas ar an oileán seo
agus tugadh beirt  os comhair cúirte
ó shin maidir leis an ngabháil drugaí. 

Ag dul siar na blianta agus na
blianta, bhí Garda ann d’arbh ainm
dó Denis nó ‘Dinny’ Mullins.
B’eisean a bhí i gceannas ar an scuad
drugaí nuair nach raibh ár dtuiscint
ar  na fadhbanna a bhaineann le dru-
gaí ach ag pointe bunúsach.

Ó shin, tá na céadta, b’fhéidir fiú
na mílte, duine marbh dá bharr (táim
ag cur san áireamh daoine a
maraíodh i dtimpistí bóthair a raibh
drugaí bainteach leo) agus tá saol na
drugaí mídhleathach tar éis drea-
manna ar nós na Dundon-McCarthys
agus na Collopys a thabhairt dúinn i
Luimneach agus dronga coireachta
eagraithe eile i mBaile Átha Cliath. 

Thuig Dinny Mullins cumhacht na
poiblíochta agus dá bharr bhí fonn
air greim a fháil ar na ceannlínte.
Agus mé ag iriseoireacht le RTÉ sna
hochtóidí, nuair a bhí clann drugaí
na Dunnes ag loit na
príomhchathrach le hearóin, dúirt
mangaire drugaí  liom nach raibh
ciall ar bith leis na figiúirí a bhí á
mhaoímh ag an Sáirsint Mullins agus
an bhuíon an-bheag bleachtairí a bhí
aige le cabhrú leis, maidir le luach na
ndrugaí a bhfaigheadh siad greim
orthu.

Cosúil leis na éileamh ag
polaiteoirí faoin mhéid iontach atá ar
siúl acu (féach an Taoiseach Enda
Kenny an tseachtain seo caite agus
an mhéid atá ‘sábháilte’ aige dúinn,
ach nach féidir uimhir a chur fós air)

d’fhoghlaim  mé ón mangaire drugaí
seo gan aon aird in aon chor a thab-
hairt ar an méid a mhaíonn na Gardaí
maidir le luach drugaí. 

Ach bhí casadh sa scéal an tseach-
tain seo caite mar go raibh an
chosúlacht ar an scéal, mar a crao-
ladh é faoi dheireadh, go raibh na
Gardaí ag iarraidh (n’fheadair d’aon
ghnó nó trí thimpiste) figiúr cruinn a
thabhairt dúinn maidir le luach an
lastais a fuair siad i dTamhlacht
Bhaile Átha Cliath agus in áiteacha
eile sa chathair. 

Praghas €28 milliúin a luaigh siad
i ráiteas maidir le luach na ndrugaí ar
an margadh mórdhíola ach luach
suas le €200 milliúin a bheadh ann
faoin am a sroicheadh an cócaon an
tsráid. Sna laethanta a bhíodh
bunaithe ar theoiricí poiblíochta
Dinny Mullins, is é an €200 milliúin
(ar a laghad) an figiúr a bheadh á lua
ag iriseoirí a bhí agus atá róréidh
figiúirí na húdaráis a ghlacadh.

Bua don fhírinne an mhéid a thar-
la an lá faoi dheireadh agus b’fhéidir
go léiríonn sé go mb’fhéidir go bhfuil
na húdaráis ag éirí níos réadúla faoi
bhealaí le déileáil le ‘galar na ndru-
gaí’. Is fiú i gcónaí é más féidir a bhei-
th ‘fíor’ leis na fíricí.

Chun na figiúirí seo a chur i
gcomhthéacs gnó, is fíor fíor
bheagán gnó ao mbeadh corrlach
brabúis 20% aige. Ach taispeánann
na figiúirí seo dúinn go bhfuil cor-
rlach brabúis sna céadta faoin gcéad
i ngnó na ndrugaí. Ní nach ionadh go
bhfuil an oiread sin daoine fós sa
‘ghnó’. 

Glacaim roinnt sólás as an €28 mil-
liúin, mar sin fíor airgead, airgead
tirim, atá caillte ag duine éigin. Bhí
ar dhuine éigin an méid sin a íoc uair
éigin, in áit éigin le duine nó daoine
éigin. Ní gá dom a rá, fiú más milliú-
naí tú, nach bhfuil sé éasca a theacht
ar €28 milliúin in airgead tirim. 

Tá sé fiú níos deacra a theacht ar
an sórt sin airgid go tapa. Is féidir
glacadh leis go bhfuil mí-iarmhairtí
gránna in ann dóibh siúd a ‘chaill’ na
drugaí agus go mb’fhéidir go
mbeadh siad níos fearr as agus iad
ina n-aonar faoi ghlas i bpríosún
Phort Laoise.

Arís, á chur i gcomhthéacs gnó, an
t-aon chúis go bhfuil a leithéid do
hphroifid le déanamh as drugaí ná
an bealach simplí ina n-oibríonn
dlíthe eacnamaíochta soláthair agus
éilimh. De réir na bhfigiúirí is deiridh
atá foilsithe san Tuarascáil
Dhomhanda ar Dhrugaí 2012, scríofa
ag eagras an Náisiún Aontaithe, tá an
tír seo san naoú háit domhanda
maidir le mí-úsáid cócaon. 

Níl fhios agam cén fáth, ach tá
muintir Oileán Mhanann (é bídeach
ach fós go díreach amach ónár gcós-
ta) sa chéad áit go domhanda le 3.5%
do mhuintir an oileáin, idir 15 agus
64 bliain d’aois, ag úsáid cócaon. 

Tá Sasana sa tríú háit, ar
chomhchéim leis na Stáit Aontaithe
ar 2.2%, agus muidne ag uimhir a
naoi sa liosta ag 1.7% don daonra
againn ag úsáid an druga. An fhad a
fanann an dúil acu sin atá inár measc
an druga d’úsáid, beidh taobh an éil-
imh láidir sa choibhneas.

Is é an soláthar croílár na faidhbe.
Tá triúir páistí orm, iad ar fad os
cionn 15 bliana d’aois, agus níl mise
ag moladh ar feadh soicind amháin

gur chóir go mbeadh teacht acu siúd
ar chócaon. Is éard atá á rá agam ná
gurb é an t-aon bhealach radacach
chun déileáil leis an dochar leathan a
dhéanann drugaí don tsochaí ná
bealach na mangairí a bhriseadh,
srian éigin Stáit a chur ar an soláthar,
ach na baróin drugaí a ghearradh
amach go hiomlán.

D’fhéadfainn an nuachtán iomlán
seo a líonadh leis na hargóintí faoin
mhoráltacht a bhaineann leis sin,
ach seo iad na fíricí.  Is féidir drugaí
mhídhleathacha a fháil in aon
choirnéil sa tír. Níl na polasaithe atá
againn faoi láthair ag obair. 

Tá a fhios ag cách go bhfuil Col-
lopys, Dundons agus McCarthy’s
éigin ag díol drugaí agus iad ag siúl
go hoscailte i gceann dár bpríomhb-
hailte. Mar an chéile atá an scéal i
gCorcaigh, i nGaillimh agus i mBaile
Átha Cliath. 

Cén fáth go leanann muid ag cur
an dallamullóg orainn féin? Caith-
fidh muid, mar thír, a bheith rada-
cach chun dul i ngleic le ceist na
ndrugaí. 

Níl an tseanslí ag obair.

Is éard atá á rá agam ná
gurb é an t-aon bhealach
radacach chun déileáil leis
an dochar leathan a
dhéanann drugaí don
tsochaí ná bealach na
mangairí a bhriseadh,
srian éigin Stáit a chur ar
an soláthar, ach na baróin
drugaí a ghearradh amach
go hiomlán.

Níl ag éirí
leis an
gcosc ar
dhrugaí

An Coimisinéir Ioncaim, Liam Irwin, Coimisinéir na nGardaí, Martin Callinan, agus Coimisinéir Cúnta na nGardaí,
Derek Byrne, ag labhairt leis na meáin taobh amuigh d’Aonad Náisiúnta Drugaí an Gharda Síochána ag Caisleán
Bhaile Átha Cliath an lá ar ar aimsíodh os cionn 250kg cócaon in Éirinn. GRIANGHRAF : PHOTOCALL IRELAND

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir 
grianghraif de a sheoladh chugainn ag pic@gaelsceal.ie Ní mór go mbeadh caighdeán réasúnta sna pictiúir agus cead faighte agat
iad a fhoilsiú ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Niamh Nic Aogáin, Saoirse Ní Ghallchóir & Lúsaí Ní Mhuineacháin ó Scoil Náisiúnta Chormaic Naofa, An Carn,
ag searmanas bronnta gradam Scríobh Leabhar in Ionad Oideachais Mhaigh Eo, i gCaisleán an Bharraigh.

Eileen agus Gwyn, baill den ghrúpa siúlóide Na Cnocadóirí ag siúil sa Bhreatain Bheag le
déanaí. 

Padraig Ó Cualáin, Nóinín Ní Chonghaile agus Mike ó Curraoin ag rásaí Inis Meáin le
déanaí. 

Mainicíní ón ngníomhaireacht Catwalk ag an ócáid ‘Mid-Summers Night Evening’ d’fostaithe atá ag obair
san earnáil turasóireacht a reáchtáil siopaí Standún Déardaoin seo caite. Bhí noda áilleachta agus gruaige
le fáil ar an oíche ó Shíoda, atá lonnaithe sa Spidéal. Ina dhiadh sin bhí taispeántas faisin ann le mainicíní
ó Catwalk. 

Scoláireacht sacair á bhronnadh ag IT Shligigh ar Peadar
Seoighe as Aráinn le déanaí. 

Meirge nua do Loch an Iúir. Seoladh meirge nua do Loch an Iúir an tseachtain seo caite. Ba é Eugene Greene (an ceathrú duine ó
chlé) a tháinig aníos leis an smaoineamh agus rinne Marty Greene (an tríú duine ó chlé) a rinne an obair ealaíne. In éineacht leo bhí
Brid Sweeney, na Comhairleoirí Daithí Alcorn agus Pádraig Doherty, Mairéad Sweeney agus Kathleen Ann Gallagher. Chun tosaigh
ó chlé tá Gráinne Nic Suibhne, Ronan McGarvey, Emily agus Angie Cochrane agus Mary Greene. GRIANGHRAF: EOIN MCGARVEY.

Daltaí Choláiste Chamuis  a bhí ag fanacht le chéile Tí Shúilleabháin i rith chúrsa A i Ros an Mhíl:  Emma Oberg, Aisling Meagher, Ciara
Murphy, Deirdre Barry, Megan Murphy, Clodagh Muldowney, Deirdre Egan, Ayodele Arogundade, David O'Toole, Niamh Keogh,
David Wall, Caitriona de Burca, Niamh Mckenna, Sinéad Dickson, Ellen Cahill agus Caitríona Travers.

Deirdre Kelly ag baint taitnimh as a gruaig a fháil déanta ó
dhuine de Ghruagairí Síoda sa Spidéal ag an ócáid ‘Mid-Sum-
mers Night Evening’ d’fhostaithe atá ag obair san earnáil
turasóireacht, a reáchtáil siopaí Standún sa Spidéal, Déar-
daoin seo caite. Bhí noda áilleachta agus gruaige le fáil ar an
oíche ó Shíoda, atá lonnaithe sa Spidéal. Ina dhiadh, bhí tais-
peántas faisin ann le mainicíní ó Catwalk. 

Máire Áine Ní Chuaig sa teach
tábhairne, An Tobar, Dé
hAoine seo caite ag 'Dushlán
damhsa ar an sean-nós'. Thóg
na rannpháirtithe a ghlac
páirt sa dúshlán orthu féin
ranganna damhsa ar an sean-
nós a fhoghlaim, taobh istigh
d’achar an-ghearr. Bhailigh na
damhsoirí €1,349.50 ar son
Traidphicnic a bheas ar siúl sa
Spidéal  6&7 Iúil le linn an Rás
Aigéin Volvo. 

Tony Mc Sherry, fear poist sa
Spidéal, sa teach tábhairne,
An Tobar, Dé hAoine seo caite
ag an 'Dushlán damhsa ar an
sean-nós'. Thóg  Tony an
dúshlán air féin ranganna
damhsa ar an sean-nós a
fhoghlaim

Pádraicín an Táilliúra Ó Conghaile agus Aodán Ó Maoileoin, buaiteoirí an dús-
láin damhsa ar an sean-nós a bhí ar siúil san Tobar ar an Aoine seo caite. 

Daltaí Choláiste Chamuis  ag baint taitnimh as cúrsa A i Ros an Mhíl.  



Maigh Eo
Scéim
Scoláireachta
do dhéagóirí
na Gaeltachta
TÁ scéim scoláireachta nua atá
dírithe ar dhéagóirí na Gaeltachta
seolta ag Coláiste Uisce i Maigh Eo.

Deir an coláiste go bhfuil an scéim
á thairiscint acu tar éis dóibh
maoiniú a fháil ó Roinn na Gaeltach-
ta.

Faoin scéim, beidh trí spás saor in
aisce le fáil i mí Iúil agus Lúnasa
araon. Beidh scoláireachtaí 50% a
fháil ar aon chúrsa i mí Iúil agus
Lúnasa do dhéagóirí eile chomh
maith. Tá an coláiste ag súil go gcuir-
fidh na déagóirí Gaeltachta go mór le
caighdeán Gaeilge na gcúrsaí agus
go spreagfaidh siad bá don teanga i
measc na scoláirí eile. CÓB.

Ceoltóirí
idirnáisiúnta
d’Fhéile 
Iorrais 2012 
BEIDH ceoltóirí agus ealaíontóirí
náisiúnta agus idirnáisiúnta in
iarthuaisceart Mhaigh Eo i mí Iúil
don 17ú bliain d’Fhéile Iorrais. 

Tá na Tumbling Bones ag teacht
chun na féile chun ceol folk agus
‘old-time’ Meiriceánach a sheinm
agus beidh an grúpa Za Ucha ag tab-
hairt blaiseadh den cheol Balcánach
dóibh siúd a bheas i láthair.

Beidh an grúpa traidisiúnta,
Beoga, na Celtic Ranters ó Northum-

berland Shasana agus an ceoltóir
áitiúil, David Munnelly, ag seinm
freisin.

Chomh maith leis an gceol, tais-
peáinfear clár faisnéise 25 nóiméad
dar teideal ‘Keepers of the Light’ le
fear ón bhFód Dubh, Fergus Mac
Suibhne. Beidh pictiúrlann
idirnáisiúnta do pháistí ar siúl mar
aon le taispeántas den seó puipéad,
‘Clann Lír’, le hAmharclann Branar. 

Beidh na himeachtaí ar siúl in ion-
aid éagsúla, idir Áras Inis Gluaire i
mBéal an Mhuirthead, Ionad Deirbh-
le san Eachléim, Trá Buí i nDú Thua-
ma agus eile. 

Tosóidh an fhéile ar an Aoine 13
Iúil agus leanfaidh sí ar aghaidh go
dtí an Satharn 21 Iúil. Is féidir tuil-
leadh eolais a fháil ar 097 81079 nó
ag www.feileiorras.org. CÓB.

Gaillimh
Cúrsa Gaeilge
saor in aisce
do bhun-
mhúinteoirí
TÁ an Chomhairle um Oideachas
Gaeltachta agus Gaelscolaíochta
(COGG) ag eagrú dianchúrsa Gaeilge
saor in aisce do bhunmhúinteoirí i

gColáiste an Eachréidh, Baile Átha
an Rí, an mhí seo chugainn.

Beidh an cúrsa, atá á reáchtáil i
gcomhar le Gaelchultúr, ar siúl idir
20-24 Lúnasa 2012. Ní bheidh aon
táille le n-íoc ag na rannpháirtithe
agus cuirfear lón ar fáil gach lá.

Cuirfear béim ar theanga laethúil
na scoile le linn an chúrsa mar aon
leis na gnéithe is lárnaí de ghra-
madach na Gaeilge. 

Cuirfear seisiúin speisialtóireachta
ar fáil freisin a dhíreoidh ar shain-
teanga agus béarlagair a n-ábhar
féin. CÓB.

Lá Gaelach ag
Rás Aigéin
Volvo
BEIDH Lá Gaelach ar siúl i nGaillimh
amárach mar chuid de cheiliúradh
Rás Aigéin Volvo. Tá sé á eagrú ag
Údarás na Gaeltachta agus Ealaín na
Gaeltachta i gcomhar le Conradh na
Gaeilge, An Taibhdhearc, Músaem
na Gaillimhe agus Gaillimh le
Gaeilge.

Cuirfear tús le himeachtaí sa
Phuball Siamsaíochta, Global Vil-
lage, ar a 12.00 meán lae, áit a mbei-
dh scéalaíocht leabhar le húdair ón
bhfoilsitheoir Futa Fata, Ailbhe Nic
Giolla Bhrighde, Patricia Forde agus
Bridget Bhreathnach. Tabharfaidh
Máirín Mhic Lochlainn nó Scéalaí
‘Thóin an Chnoic’, taispeántas ar a
ceird agus beidh léiriúchán
draíochtach ón gcompántas drá-
maíochta ‘Branar’ ag 1.15in.

Beidh seó damhsa sean-nóis agus
seoladh taispeántais 'Uisce agus
Beatha' ag tosú ag 1.00in i gclós

18 • GAELSCÉAL 
Dé Céadaoin, 4 Iúil, 2012

NUACHTRÉIGIÚNACH
CONNACHTA

NUACHT

Seoltar scéalta chuig:
nuacht@gaelsceal.ie

‘Scríobh Leabhar’ chun
cinn ar ‘Write a Book’
Colm Ó Broin

FUARTHAS níos mó iarratas faoin
scéim ‘Scríobh Leabhar’ i Maigh Eo
i mbliana ná mar a fuarthas ar mha-
casamhail na scéime i mBéarla,
‘Write a Book’, de réir Ionad
Oideachais Mhaigh Eo.

Scéim í seo atá urraithe ag Foras
na Gaeilge i gcomhar leis an ionad,
atá lonnaithe i gCaisleán an Bhar-
raigh, a thugann deis do pháistí a

gcuid leabhair féin a scríobh as
Gaeilge. 

“Tá éacht déanta ag na scoláirí
agus ag na múinteoirí sa scéim seo
thart ar Mhaigh Eo agus áiteanna i
dtuaisceart na Gaillimhe,” arsa Art Ó
Súilleabháin ón Ionad Oideachais.
Dúirt sé gur ghlac beagnach 500
páiste ó 15 scoil ar leith páirt sa
scéim i mbliana agus gur scríobh
siad 410 leabhar san iomlán.

“Seo bealach álainn le curaclam

na Gaeilge agus Ealaín a shníomh
lena chéile chomh maith le forbairt
a dhéanamh ar scileanna breise,
cosúil le heagarthóireacht, pleanáil,
priontáil, cur i láthair agus cur le
céile. 

“Tá féith na scéalaíochta fite
fuaite sa scéim agus ba chóir go
mbeadh muid uilig bródúil as an
éacht seo agus ba chóir dúinn an
scéim seo a chothú, a spreagadh
agus a leathnú,” ar seisean. 

Art Ó Súilleabháin (Stiúrthóir Ionad Oideachais Mhaigh Eo), Eibhlín Ní Shomachain, Amy Ní Mhaithní, Eimear Ní Fhloinn & Mae Bhreathnach, le hEilís Bn. Uí
Fhloinn (Múinteoir, ó Scoil Náisiúnta Chorr na Móna, Co. Na Gaillimhe, ag Searmanas Bronnadh Gradaim Scríobh Leabhar in Ionad Oideachais Mhaigh Eo, i
gCaisleán an Bharraigh.



Mhúsaem Cathrach na Gaillimhe le
damhsóirí as Conamara. 

Beidh  cumadóirí agus  fonnadóirí
as Cois Fharraige ar stáitse sa
Phuball Siamsaíochta, Global Village
- Tadhg Mac Dhonnagáin, Áine Ní
Dhroighneáin, an fidléir Toner
Quinn agus Feargal Ó Béarra le tion-
lacan ó Ruairí Mac Con Iomaire mar
aon leis an bhfonnadóir óg, Gráinne
Ní Bheoláin, ón ngrúpa ‘Scread’.  

Beidh an feadánaí Nóirín Uí Shúil-
leabháin ag seinm lena
deartháireacha Seán agus Frankie
Gavin, mar aon le Seamie Ó Dowd,
Ritchie Lyons, le cur i láthair ó Che-
oltóirí Óga Charna. Beidh an grúpa
‘Crann Óg’ as Gaoth Dobhair ar an
Stáitse Lasmuigh, san Global Village
chomh maith.

Níos deireanaí, ar Stáitse an Bheáir
san Global Village, beidh Conradh na
Gaeilge ag reáchtáil ceardlainne 15
nóiméad a thabharfaidh léargas ar
stair na Gaeilge agus ar an gcaoi ar
mhair an Ghaeilge beo agus ar an
éabhlóid atá tagtha uirthi thar na
blianta. Beidh deis cúpla focal a
fhoghlaim agus iad a chleachtadh
chomh maith. Tar éis na ceardlainne
beidh taispeántas damhsa ar an
sean-nós ann.

Léireoidh an Taibhdhearc, Amhar-
clann Náisiúnta na Gaeilge, seó
speisialta darb ainm ‘Seoda an
Aigéin’ sa Phuball Siamsaíochta, san
Global Village at a 5.00in. Beidh drá-
maíocht agus litríocht á gcur i láthair
ag Peadar Ó Treasaigh agus Séamus
Ó hAodha, amhránaíocht le
Seosamh Ó Flaithearta agus Delia
Boyce le tionlacan ó Tom Cullivan
agus beidh léamh sleachta as an
leabhar ‘Béal Faoi’, le hEnda Ó
Coineen, Cathaoirleach, Let's Do It
Global.

Tabharfaidh Críostóir Mac
Cárthaigh, Coláiste Ollscoile, Baile
Átha Cliath, caint sa Phuball
Siamsaíochta san Global Village ag a
6.00in bunaithe ar a leabhar ‘Tradi-
tional Boats of Ireland, History, Folk-
lore and Construction’. Seolfar an
leabhar Scéalta Eachtraíochta ó
Bhádóirí / Abenteurliche Erzählun-

gen von Fischern, leabhar dáthean-
gach, Gaeilge agus Gearmáinis, ina
bhfuil bailiúchán de scéalta ón gcéad
seo caite i gCarna.

Chun críoch a chur le himeachtaí
an lae, beidh ceolchoirm ollmhór ar
phríomh-stáitse Volvo, san Race Vil-
lage, le hAltan, an grúpa ceoil
idirnáisiúnta ó Ghaeltacht Dhún na
nGall, agus aíonna speisialta ón
nGaeltacht ina gcuideachta. Beidh
an ceolchoirm a thosóidh ar 8.45in.
saor in aisce don phobal. CÓB.

Ualach mór
Leader ar
Chomhar na
hOileán
Mairtín Ó Catháin

IS cosúil go dteastóidh beirt bhreise–
ar a laghad – i gComhar na nOileán le
láimhsiú a dhéanamh ar chlár
Leader i nGaeltacht na Gaillimhe. 

Fógraíodh go mbeadh an Comhar
ag láimhseáil na gclár a bhí faoi
chúram ag Meitheal Forbartha na
Gaeltachta (MFG) sular leachtaíodh
iad. Ceaptar gur in oifigí Údarás na
Gaeltachta sna Forbacha a bheidh na
baill foirne seo lonnaithe.

Beidh an chéad chruinniú eile ag
Bord Chomhar na nOileán ar an
gceathrú lá fichead den mhí seo;
táthar ag súil go mbeidh eolas breise
ar fáil faoin am sin faoin obair a bhei-
dh le déanamh. Beidh ar an mBord
Stiúrtha a mbeannacht a thabhairt
don socrú go nglacfadh Comhar na
nOileán leis na cúraimí nua. 

Tuigtear go raibh sé deacair a
theacht ar na comhaid uilig a bhain
le hobair Leader sa nGaeltacht
roimhe seo agus gur chuir sin moill
ar shocruithe faoi láimhsiú an chlár.
Níl sé soiléir an bhfuil na dindiúirí
uilig a bhain le tionscnaimh i
nGaeltacht na Gaillimhe ar fáil fós
ach an oiread. Is cosúil go raibh go

leor tóraíochta i gceist. 
Bhí na leachtaitheoirí a bhí ar MFG

ag bailiú comhad mar chuid dá gcuid
oibre féin. Tá a n-oifigí siúd i mBaile
Átha Cliath. Tá rannóg sa Roinn
Comhshaoil ag obair leo i gcónaí
agus iad ag iarraidh cúrsaí na
gcomhad a chur in ord. Dúradh sa
rannóg sin an tseachtain seo go
bhféadfadh sé a bheith scaitheamh
sula mbeadh chuile shórt dealaithe
amach i gceart.

Níl a fhios fós an mbeifear ag
aistriú daoine atá ar fhoireann
Chomhar na nOileán cheana féin go
dtí cúraimí Ghaeltacht Chonamara

go gairid, nó an gceapfar daoine as
an nua. Má tá ceapacháin nua ag
teastáil, d’fhéadfadh sé a bheith
teannta isteach sa bhfómhar sula
bhféadfaí tabhairt faoi obair Leader i
gConamara ar bhealach iomlán.

Beidh ualach trom oibre ag teacht
sa mullach ar Chomhar na nOileán i
dtús aimsire mar go mbeidh go leor
tionscnamh a bhí idir lámha ag MFG
ag teacht ar ais chucu. 

Idir an dá linn tá an Comhairleoir
Contae, Seosamh Ó Laoi, curtha ar
Bhord Chomhar na nOileán mar ion-
adaí ó Chomhairle Contae na Gail-
limhe.

Grúpa Gaeilge
nua i bhFiodh
Ard
TÁ grúpa Gaeilge nua bunaithe i
bhFiodh Ard, Contae Loch Garman,
chun an teanga a spreagadh sa
bhaile.

Bhuail an grúpa le chéile den
chéad uair i dteach tábhairne
Neville’s le déanaí agus beidh ócáidí
seachtainiúil ar bun acu amach
anseo.

Tá an grúpa ag iarraidh deis a
thabhairt do dhaoine sa bhaile a
gcuid Gaeilge a úsáid go sóisialta. Tá
fáilte roimh fhoghlaimeoirí agus
ceoltóirí ag na hócáidí freisin.

Beidh siad ag bualadh le chéile i
Neville’s gach Déardaoin ó 7.15in-
8.00in i dtosach báire ach tá sé
beartaithe acu ‘camchuairt’ a thab-
hairt amach anseo chuig tithe táb-
hairne, caiféanna, tránna agus
sráidbhailte eile i ndeisceart Loch
Garman. Is féidir tuilleadh eolais a
fháil ó Carol Ní Stásaig ar 087
6644314. CÓB.

Gaelchultúr
bogtha ó 
Bharra an
Teampaill
BHOG an comhlacht teagaisc,
Gaelchultúr, ó Bharra an Teampaill
go dtí ionad nua ar Shráid an
Chláraigh, in aice le Cearnóg Mhuir-
fean, Dé Luain seo caite.

Bhí an comhlacht foghlamtha
Gaeilge lonnaithe i mBarra an Team-
paill ó mhí Feabhra 2005 ach tá
ionad níos mó ag teastáil uathu.

Beidh ranganna Ghaelchultúir,
mar aon le himeachtaí eile an
chomhlachta, ar siúl san ionad nua
as seo amach agus beidh siopa i
seomra tosaigh an fhoirgnimh
chomh maith. 

“Bhí sé go hiontach a bheith i lár
an mhargaidh i mBarra an Team-
paill,” a deir Darren Ó Rodaigh,”
Stiúrthóir Tráchtála Ghaelchultúir,
“ach de bhrí go bhfuil fás ag teacht ar
an gcomhlacht le roinnt blianta

Maireád Ní Ghríofa agus Pádhraig Ó Fatharta ag rasaí bád seoil Inis Meáin  le
déanaí. 

Bóthar fada do scoláirí Dhúiche Sheoigeach 
Mairtín Ó Catháin

TUGANN cás teaghlaigh i Seanadh
Farracháin i nDúiche Sheoigeach
léargas ar an trioblóid atá ag baint
le gasúir a thabhairt chun na scoile
i gceantracha atá ag dul chun
deiridh ó thaobh daonra de. 

Beidh ar Sheosamh Seoige
ionann agus 200 míle taistil sa
tseachtain a dhéanamh – ag tosú
an mhí seo chugainn – le gasúr a
thabhairt chun na scoile. Chomh
maith leis an taisteal beidh roinnt
uaireannta sa lá tógtha suas freisin
ar Sheosamh atá i mbun gnó
madraí caorach i Seanadh Far-
racháin. 

“Triúr gasúr atá againn,” a deir
Seosamh “agus beidh an chéad
duine acu ag dul chun na scoile i
mbliana.  Tá muid idir ocht agus
deich de mhílte ó chúig scoil sa

taobh seo tíre agus níl bus ar
bóthar anseo.  Tá muid ag cuimh-
neamh go láidir ar an gCloch
Bhreac i nGaeltacht Chorr na
Móna; ba mhaith linn go mbeadh
Gaeilge sa scoil.” 

Míníonn Seosamh go bhfuil siad
sa mbád céanna le cuimse teagh-
lach. “Tá mo bhean, Mary Ann, ag
obair uaireannta difriúla agus
bheidh sí in ann súil a choinneáil
ar na gasúir eile ag amanna áiríthe.
Dá bharr sin caithfidh mise an
bheirt ghasúr eile a thabhairt liom
sa gcarr nuair a bheidh an gasúr is
óige ag dul chun na scoile; caith-
fidh mé an rud céanna a
dhéanamh nuair a bheidh mé ag
dul ina gcoinne trathnóna.”   

Níl aon bhus scoile ag dul níos
gaire ná ceithre mhíle do
Sheanadh Farracháin ach bheadh
an bus sin ag dul roinnt mhaith

níos faide chuig scoileanna eile.  
“Is é a thús agus a dheireadh,” a

deir Seosamh, “go bhfuil na
huimhreacha scoile ag dul le fána
le fada. Dúnadh scoil Sheanadh
Faracháin agus ansin sna 1990í
dúnadh scoil Pháirc an Doire. Níl
ar an mbaile seo anois ach seisear
gasúr bunscoile; bhí sna ficheadaí
ann nuair a bhí mise i mo ghasúr
deich mbliana fichead ó shin.” 

Dúirt an Teachta Dála, Éamon Ó
Cuív, – atá ina chónaí i nDúiche
Sheoigeach é féin – an tseachtain
seo gur cheart a dhul i mbun
seifteanna nua le theacht i gcab-
hair ar ghasúir agus ar thui-
smitheoirí sna cásanna seo. 

“Tá mé ag moladh le tamall,”
arsa an Teachta Ó Cuív “go mbain-
fí leas as an gcóras iompair tuaithe
‘Bealach’ agus is féidir é a
dhéanamh.” 

Míníonn an Teachta Ó Cuív go
bhfaigheann tuismitheoirí €5 sa lá
mar chúnamh taistil i gcásanna
nach bhfuil bus ar fáil.  D’fhéadfaí
é seo a chuir isteach i gciste na
scoile, a deir Éamon Ó Cuív; ansin
ba cheart luacháil a chuir ar an
airgead atá sábháilte ag an Stát mar
nach bhfuil bus ann agus an córas
‘Bealach’ a úsáid. 

“D’fhéadfadh sé go mbeadh
beagán le n-íoc ag na tuismitheoirí
sa deireadh ach sílim go n-íocfaí an
t-airgead seo go fonnmhar i
gcásanna mar seo,” a deir Ó Cuív.  

Dúirt an Teachta Ó Cuív go
bhfuil níos mo cásanna, ar nós
chás Sheanadh Farracháin, ag
teacht chun cinn i gceantracha
tuaithe de bharr laghdú daonra in
áiteacha – sin agus rialacha nua a
bhaineann leis an gcóras iompar
scoile. 

Seirbhís bus stoptha i ndeisceart Laoise
TÁ fearg léirithe ag an bpobal áitiúil
faoi chinneadh Bhus Éireann
deireadh a chur le seirbhís bus go
dtí bailte in ndeisceart Laoise. 

Chinn Bus Éireann nach rachadh
an tseirbhís ó Bhaile Átha Cliath go
Corcaigh tríd Mhainistir Laoise,
Darú agus an Chúlchoill i ndeis-
ceart Laoise agus Baile Sheáin i
dtuaisceart Chill Chainnigh as seo
amach. 

Bhí deireadh le theacht leis an

tseirbhís ar an Aoine 22 Meitheamh
ach bheartaigh Bus Éireann seach-
tain eile a thabhairt dó de bharr
gearán ón bpobal áitiúil.

“Ní bhfuair muid aon fhógra faoi
ar chor ar bith,” arsa Michael G Phe-
lan ó Thurasóireacht Dheisceart
Laoise. “An rud a tharla ná gur
dhúirt tiománaí le pinsinéir mná ar
an mbus coicís ó shin go raibh
deireadh le theach leis an tseirbhís
an Aoine dar gcionn. Tionóladh

cruinniú poiblí laistigh de 48 uair
agus d’fhreastal 150 duine air.”

Eagraíodh cruinniú poiblí eile
faoin gceist agus bhuail Phelan
agus toscaireacht ón gceantar leis
an Údarás Iompar Náisiúnta chomh
maith.

Tháinig Príomhfheidhmeannach
Bhus Éireann, Martin Nolan, chuig
Darú ar an Aoine seo caite le lab-
hairt le hionadaithe áitiúla.

Dúirt Bus Éireann go gcuirfeadh

siad seirbhís ar fáil le daoine a thab-
hairt ón gceithre bhaile chuig Port
Laoise, áit a bhféadfaidís bus
Bhaile Átha Cliath -Corcaigh a fháil,
ar feadh tréimhse thrialach de sé
seachtainí.

Dúirt an grúpa toscaireachta gur
sop in áit na scuaibe a bhí sa
tairiscint agus léirigh siad imní go
gcuirfeadh Bus Éireann deireadh
leis an tseirbhís tánaisteach seo
chomh maith, amach anseo.

Bhíodh sé bhus ag dul tríd na
bailte agus mhol an toscaireacht do
Bhus Éireann mearsheirbhís a
dhéanamh as gach dara bus ar an
mbealach agus an freastal ar na
bailte a fhágáil mar atá ar na cinn
eile. Dhiúltaigh Bus Éireann don
mholadh seo, áfach.

Buille a bheas ann don earnáil
turasóireachta agus don phobal
áitiúl, pinsinéirí agus mic léinn ach
go háirithe, dar le Phelan.

anuas ní raibh an dara rogha againn
ach spás níos fairsinge a lorg. 

“Beidh a dhá oiread spáis againn
ag 11 Sráid an Cláraigh agus beidh ár
ndoras tosaigh féin againn den
chéad uair. “

“Beidh an spás in úsáid againn
féin do ranganna cuid mhaith den
am, ach tá sé i gceist againn é a chur
ar fáil do sheoltaí leabhar agus a lei-
théid chomh maith. Is mian linn go
mbeadh 11 Sráid an Chláraigh mar
ionad nua don Ghaeilge i gcroílár
Bhaile Átha Cliath,” ar seisean. CÓB.

Grúpa Tuistí
agus Leanaí i
gCeatharlach
BEIDH grúpa Tuistí agus Leanaí
dátheangacha i gCeatharlach ag
bualadh le chéile den chéad uair Dé
Máirt seo chugainn (10 Iúil). Buail-
fidh an grúpa ‘Spraoi’ le chéile in
Ionad Pobail New Oak sa bhaile ó
10.00rn go dtí 12.00in. Tá sé á eagrú
ag Glór Cheatharlach agus Comhlu-
adar agus cuirfear fáilte roimh éinne
ar suim leo cibé Gaeilge atá acu a lab-
hairt lena bpáistí. Tá sé oiriúnach
d’éinne le páistí suas go dtí cúig
bliana d’aois agus beidh costas €3 ar
chlann. Beidh tae, caifé agus brioscaí
ar fáil do na tuismitheoirí agus sú
torthaí do na páistí. Is féidir tuil-
leadh eolais a fháil ó Ghlór Cheathar-
lach ar 085 1340047. CÓB.

Baile Átha Cliath
Fear Gaeltachta
ceaptha mar
Ard-Mhéara
Mairtín Ó Catháin

TÁ geallúint tugtha ag Ard-Mhéara
nua Bhaile Átha Cliath go gcuirfidh
sé an Ghaeilge chun cinn sa chathair.
Ceapadh Naoise Ó Muirí, arbh as
Conamara ó dhúchas dó, mar Ard-
Mhéara ar an bpríomhchathair an
tseachtain seo caite agus tá tacaíocht
léirithe aige don teanga in agallamh
le Gaelscéal.

“Ní bheidh lá ar bith le linn mo
thréimhse nach labhróidh mé
Gaeilge i gcuid éicint de mo dhual-
gais,” a deir an tArd-Mhéara nua. 

“Beidh mé ag iarraidh an teanga a

chur chun cinn – de réir a chéile – ag
cruinnithe na Comhairle Cathrach
freisin”.  

Ar bhealach níos leithne, crei-
deann Naoise Ó Muirí gur cheart
féachaint le “Gaeltacht idirlín” a
bhunú. 

“Tá,” a deir sé “daoine óga an-
tugtha don idirlíon agus feictear dom
gur féidir gréasán Gaeltachta agus
Gaeilge a bhunú mar sin. Ní gá go
mbeadh muid ag cuimhneamh ar
réigiúin thíreolaíochta i gcónaí.” 

Beidh Ó Muirí ag díriú ar chúrsaí
turasóireachta, coiriúlachta agus
teicneolaíochta chomh maith.

Theastódh feachtas láidir,
eagraithe le haird na dturasóirí a
dhíriú ar Bhaile Átha Cliath, dar leis.
Dúirt Ó Muirí nach bhfuil béim sách
maith ar an bpríomhchathair mar
ionad saoire.

“Feictear dom go luaitear Baile
Átha Cliath mar dhoras isteach go
hÉirinn sula dtabharfaidh tú
d’aghaidh ar áit éicint eile sa tír.”

“Mar shampla, bhí mé in Óstán i
Nua-Eabhrac le gairid agus chonaic
mé fógra ar an teilifís ag mealladh
daoine go Ciarraí.” 

Tá Naoise Ó Muirí ag súil anois gur
féidir le Comhairle Cathrach Bhaile
Átha Cliath feachtas a thosú le haird
a tharraingt ar bhuntáistí na cathrach
mar ionad do thurasóirí, gan trácht ar
áiteacha eile sa tír.  Bheadh an feach-
tas seo dírithe ar dhaoine as Éirinn
féin chomh maith le turasóirí as
tíortha thar lear. 

Ag tagairt dó d’eachtraí
foréigneacha sa gcathair le deirean-
nas, dúirt Naoise Ó Muirí go bhfuil an
t-ábhar pléite aige cheana féin le
ceannasaí na nGardaí i mBaile Átha
Cliath.  

“De réir na staitisticí, tá an líon
coireanna laghdaithe,” arsa an tArd-
Mhéara, “ach is léir go bhfuil cuid de
na hionsaithe agus de na heachtraí
atá ag tarlú níos nimhní ná mar a
bhídís. Tá na Gardaí ag déanamh a
ndíchill agus beidh mé ag tacú leo
sna hiarrachtaí sin”.

Creideann Ó Muirí gur cheart go
mbeadh Ard-Mhéara tofa ag an
bpobal do chathair Bhaile Átha Cliath
agus don cheantar thimpeall na
cathrach. 

“Theastódh athruithe sula ndéan-
faí sin. Níor mhór go dtabharfaí na
cumhachtaí bainistíochta sa gcóras
rialtais áitiúil don Mhéara – údarás le
hairgead a bhailiú, mar shampla”.  

Dúirt Ó Muirí go gcreideann sé go
bhfuil “intinn oscailte” ag an Aire
Comhshaoil agus Rialtais Áitiúil
faoin ábhar seo agus go mbeifear ag

coinneáil na ceiste dúisithe. 
Nuair a fiafraíodh dó an raibh

réigiún Bhaile Átha Cliath ag éirí
rómhór, i gcoibhneas leis an gcuid
eile den tír, dúirt an tArd-Mhéara gur
claonadh é seo atá i gcuimse tíortha. 

“Tá daoine ag teannadh i dtreo na
bpríomhchathracha agus na
gcathracha móra,” a deir Ó Muirí. 

“Caithfimid tuiscint agus caidrimh
a chothú i gcónaí idir mhuintir na
tuaithe agus na cathrach”. 

Beidh Naoise Ó Muirí ag iarraidh
borradh a chuir faoi fhorbairt dhig-
iteach i mBaile Átha Cliath le linn a
théarma.  “Sin agus aird a tharraingt
ar an gcathair ó thaobh na
turasóireachta de, chomh maith le
cáil na cathrach mar áit mhaith,
shuaimhneach chónaithe a chuir os
comhair an tsaoil,” a deir an tArd-
Mhéara nua. 

Laois
Iomráitigh ag
triail ar Theach
Bhaile Fiona
Mairtín Ó Catháin

TÁ ionad agus óstán amuigh sna
páirceanna glasa i gcroílár na hÉire-
ann ar an áit is fearr sa domhain le do
scíth a ligean – sin é breithiúnas na
hirise ar a dtugtar an “Robb Report”.
Ach ní leagan duine amháin as an
gceantar féin cois ann. 

Níl a fhios ag muintir Bhaile Fiona i
gContae Laoise, ná ag mórán duine
ar bith sna ceantracha máguaird, cén
chruth nó cén leagan amach atá
anois ar an gcoláiste a bhí faoi stiúir
Ord Bhráithre Naomh Pádraig ar
feadh 80 bliain. Scar na Bráithre leis
an gcoláiste agus leis an stráice 600
acra talún atá istigh leis deich
mbliana ó shin.  Cheannaigh lucht
gnó as Chicago darbh ainm Fred agus
Kay Krehbiel an áit agus tá forbairt
déanta ann ar áiseanna den scoth.
Cosnaíonn oíche agus lá san óstán
idir €600 agus €1,400 ag braith ar an
gcineál seomra  a theastaíonn uait.

Iris is ea an “Robb Report” a choin-
níonn cuntas ar na hionaid is mo a
bhfuil tarraingt lucht airgid orthu ar
fud an domhain; dúradar san eagrán
is deireanaí nach bhfuil bualadh
Bhaile Fiona ann anois. 

Cúig cinn déag de sheomraí atá san
óstán féin. Rinneadh na seomraí san

áit a mbíodh Bráithre Naomh Pádraig
agus an mheánscoil. Caitheadh os
cionn €40 milliún ar an bhfoirgnimh
sin agus ar oibreacha go leor eile ar
fud na háite. Chuathas i mbun gnó
ansin anuraidh. 

Ach mura bhfuil muintir na háite
in ann – nó in acmhainn – cos a lea-
gan ann ní hionann sin do Kanye
West agus Kim Kardashian. Is cosúil
gur leag an bhean seo – ball de
theaghlach cáiliúil na teilifíse i
Meiriceá – a cois ann cúpla seachtain
ó shin. De réir scéil, chaith sí cúpla lá
ann ag ligean an tsaoil thairti.
Tuigtear go raibh an réalt scannáin,
Julie Roberts, ar cuairt ann freisin
scaitheamh ó shin. 

“Ní chloisfeá tada taobh amuigh
de na ballaí,” a deir duine áitiúil an
tseachtain seo. “Tá corrdhuine áitiúl
ag obair ann ach is beag é.”

Dúirt Dom Reddin, atá ina
stiúrthóir ar ghluaiseacht
turasóireachta Chontae Laoise, nach
bhfuil aon cheangal acusan le hóstán
ná le hionad Bhaile Fiona. 

“Oibríonn muid i gcomhar le
hóstáin eile sa gcontae,” a deir an
tUasal Reddin “ach ní bhacann lucht

Bhaile Fiona
linn.”  Deis amháin a fuair Reddin le
dhul isteach ann.  “Bhí na mná a bhí i
gcomórtas Rós Thrá Lí i bPort Laoise
anuraidh,” a deir Dom Reddin “agus
socraíodh go dtabharfaí go Baile
Fionna iad. Sin é an t-aon uair ar leag
mise cois ann.” 

Ní mar sin a bhíodh. Bhí cead
isteach in aisce ag an bpobal go
Coláiste Bhaile Fionna go dtí 2002.
Bhí cead acu leas a bhaint as na
páirceanna peile, as an bpinniúr
liathróid láimhe nó a dhul ag spais-
teoireacht sna coillte.  D’fhéadfaidís
freisin a dhul ag iascach ar an loch –
loch a múnlaíodh i ngleann ansin san
aimsir a caitheadh – agus ní chuirtí
ceist na caidéis orthu.  Ach
d’athraigh sin in 2002 nuair a d’imigh
na Bráithre agus nuair a dúnadh an
mheánscoil. 

Bhí tuairim 20 Bráthair curtha i
reilig bheag in aice na mainistreach
ansin agus dúradh le daoine muin-
teartha nach mbeadh cead isteach ag
an bpobal feasta.  Socraíodh ansin go
dtabharfaí na taisí uilig chun
bealaigh; rinneadh sin agus cuireadh
iad sa reilig áitiúil i mBaile Fiona. 

Kim Kardashian



Léasadh ceart
don Ghaeltacht
FUAIR foireann sinsir caide na
Gaeltachta léasadh ó fhoireann an
Choireáin ar an nDomhnach seo
caite sa Choireán, i sraith chomórtas
Roinn a 2 an chontae.

Ba é an scór ná, An Coireán 4-18 v
0-4 ag an nGaeltacht. “Sin é an scór a
bhí againne,” arsa urlabhraí ón
gcumann ‘nuair a bhuamar Craobh
Idirmheánach an Chontae sa bhliain
1998. Ach conas a bhfuaireadar
sciúrsáil? “Ó,” ar sé, “bhí na him-
reoirí sinsir contae, Tomás agus
Marc Ó Sé in easnamh agus an triúr
mionúr atá ar fhoireann mhionúr
Chiarraí. Bhí triúr déag don bpainéal
in easnamh, ag áireamh an chúigear
sin, mar sin ní bheifeá ag súil le haon
ghaisce.”  

Is deacair a shamhlú go mbeadh
aon fhoireann Gaeltachta chomh
hainnis sin. Ach is léir go measann
siad go mbeidh ar a gcumas gan
titim go Roinn a 3 agus is dócha má
dheineann na foirne contae gaiscí go
mbeidh na himreoirí contae ar ais
acu agus go mbeid ag iarraidh dul ar
ais go Roinn a 1.

Bhí Dara ó Cinnéide i bpáirc Ghal-
larais ar an Satharn seo caite ag tais-
peáint conas saorchiceanna a bhual-
adh. Theastódh a leithéid ó Loch
Garman.

Tá campa samhraidh á eagrú ag
Bord na nÓg na Gaeltachta d’ógá-

naigh caide na Gaeltachta, atá ó 5 go
dtí 15 bliain d’aois, ón 9ú lá go dtí an
13ú den mhí seo.

Beidh  an traenáil ar bun gach lá
óna 10 roimh nóin go dtí a dó a chlog
san iarnóin. Tá súil ag an lucht eagair
go mbuailfidh Dara Ó Cinnéide mar
aon le Dara agus Marc Ó Sé isteach le
misneach a thabhairt do na
buachaillí óga. BMG.

Fáilte roimh
Chúrsaí 
Gaolainne
Hibernia
THÁINIG 190 scoláire ó Choláiste
Hibernia go dtí an gceantar seo ar an
Satharn seo caite ar chúrsa Gao-
lainne trí seachtainí.

Is é seo a gcéad chúrsa sa
Ghaeltacht seo ag Coláiste Hibernia.
Cinnte tá fáilte roimh a leithéidí, “óir
bailíonn brobh beart,” mar a dúirt
bean siopa liom. Tá súil againn ná
cuirfidh an drochaimsir an teitheadh
orthu orthu in ainneoin gur lú go
mór an méid báistí, gaoithe agus ain-
nise a bhí i gCorca Dhuibhne  i
gcomórtas le formhór na tíre. BMG.

Féile an Dúinín leathbháite
Breandán Mac Gearailt

DHEIN an anaithe scrios ar Fhéile
an Dúinín i mbliana. An tAifreann a
ceiliúrtar d’iascairí agus a bhí meáite
a bheith i mBarr an Chuasa tráthnó-
na Dé hAoine, bhí orthu orthu é a
aistriú go dtí an láthair Phobail nó
Seanscoil an Chuasa.

Ar an Satharn ritheadh an rás 10
km a bhuaigh Máirtín Ó Gormáin ón
nGlaise Bheag, sa dara ait bhí Séa-
mus Ó Muircheartaigh ó Bhaile na
bhFionnúrach agus Malachaí Mac
Amhlaoidh ó Dhún Chaoin sa tríú
háit.

Bhí orthu orthu imeachtaí eile a
bhí le bheith faoin aer a chur ar ceal.
Maidin De Domhnaigh, chuaigh ball
den gcoiste ag tástáil an chosáin go

barr Chnoc Bhréanainn, atá ar
cheann do mhórócáidí na féile gach
bliain, ach ba í an tuairisc go raibh an
ghaoth róláidir do dhaoine a bheadh
ag dul go barr agus an cosán rófhli-
uch.

Cheiliúr an tAth. Eoin Ó Cadhla,
SP, an tAifreann sa Seanscoil. Ba é
an tAth. Pádraig Ó Murchú ó Bhaile
Loisce a bhí i mbun an Aifrinn ar an
Aoine.

An bhfuil sé i gceist ag an gcoiste
cuid de na himeachtaí a caitheadh a
chur ar ceal a bheith acu níod
déanaí?

Dúirt Cathaoirleach (CFCT),
Tomás Mac Gearailt, ná raibh.

“Bhí dhá shiúlóid ann cheana i
mbliana, ceann na hAilse agus
ceann Aoine an Chéasta agus bíonn

cinn phríobháideacha ann chomh
maith,” arsa Tomás. 

“Meastar gur dócha go mbeidh
oilithreacht ann, Lá na Marbh. Le
cuimhne na ndaoine, dheintí
oilithreacht go Barr Chnoic
Bhréanainn ar Lá Féile Pheadair is
Phóil, an 29ú lá de Mheitheamh.

“Cheiliúrtaí Aifreann ar bharr an
chnoic tar éis an dreaptha atá 3,147
troigh ar airde. Timpeall caoga bli-
ain ó shin nó níos sia siar beagán, ba
Lá Saoire eaglasta an 29 Meitheamh.
Uaireanta, mar a bhí i gceist ar an
nDomhnach, aistrítear an dreapadh
go dtí an lá is áisiúla agus is goire
don 29ú lá.”

Dúirt Tomás Mac Gearailt go
ndreapann na céadta an Cnoc, ar a
bhfuil stáisiúin na Croise breactha ar

chuaillí, i rith an tsamhraidh, ach ba
é leas gach éinne atá meáite dul go
barr an chnoic, fanacht ar an gconair
oifigiúil ar eagla dul amú i gceo, nó
titim le faill.

Beagnach coicís ó shin thit stráice,
nó maidhm thalún a bhí ceathrú
míle ar leithead isteach sa bhfarraige
agus clúdaíodh formhór de lantáin
ghlasa an tSáis.

Beagán le cois céad is tríocha bli-
ain ó shin, bhí feirmeoir nó
feirmeoirí ina gcónaí sa tSás.

Bhí tarbh breá ag feirmeoir
amháin agus nuair a bhúirfeadh sé,
chloistí sna seacht bparóiste é. Ní
dócha go gcloisfear dada mar sin as
an Sás feasta. ‘Nath ab ea agus is ea
fós, ‘búireach Tharbh an tSáis’, a
chastaí le daoine glóracha mírialta.

Jackie Flanagan, a mac, Ryan, as Inis Díomáin agus a gcara, Claire, as Maigh Eo, a ghlac páirt i rith/siúil 10 k chun airgead a
bhailiú don carthanas ailse leanaí Hand in Hand. Ghlac suas le 100 duine páirt sa rith/siúil a bhailigh €2,000.

Margaret Fehilly, Griffins Garden Centre, An Druipseach, ag glacadh le Gradam Phádraig Uí Chuanacháin 2012
(catagóir os cionn 20 fostaí) ón Leas-Ardmhéara, Jim Corr, in Óstán an Clarion. 

Liz & Fintan Lynch, Fintan Lynch Hairdressing, Cionn tSáile, ag glacadh le Gradam
Phádraig Uí Chuanacháin 2012 (catagóir faoi bhun 20 fostaí) ón Leas-Ardmhéara, Jim
Corr,in Óstán an Clarion i gCathair Chorcaí, Déardaoin seo caite. 



Leabharlanna
an Tuaiscirt
ag éirí níos
Gaelaí
TÁ leabharlanna an Tuaiscirt le for-
bairt a dhéanamh ar sholáthar ábhar
Gaeilge. Tá seo mar chuid d’ionchur
Leabharlanna Thuaisceart Éireann
sa togra ‘Líofa’, dar leis an
bpríomhfheidhmeannach, Irene
Knox.

Dúirt Knox go raibh rún acu
tacaíocht a thabhairt d’fhoilsiú
réimse leathan ábhar i nGaeilge.
Beidh sé níos fusa iarratais a chur
isteach d’ábhar Gaeilge. Tá súil níos
mó imeachtaí Gaeilge a bheith sna
leabharlanna. Cheana féin, tá cior-
cail léitheoireachta sna leabharlanna
ar an gCorr Chríochach agus ar
Oileán an Ghuail. 

Tá ábhar Gaeilge sna leabharlanna
cheana féin, freisin. Anuraidh, bhí
7,709 leabhar Gaeilge iontu agus tá
ráchairt ar an ábhar Gaeilge. Dúirt
ball foirne i nDoire go bhfuil tréan

ráchairte ar ábhair Gaeilge, go
háirithe ar ábhar le Gaeilge a fhogh-
laim. Ar an Ómaigh, dúirt ball foirne
nach raibh aon ráchairt mhór i
gceist, ach go raibh ráchairt rialta
ann. AMC.

‘Tobar Líofa’
seolta
SHEOL Aire Cultúir, Ealaín agus Fóil-
líochta an Tuaiscirt, Carál Ní Chuilín,
clár píolótach darbh ainm ‘An Tobar
Líofa’ an tseachtain seo caite.

Clár é seo a thugann tacaíocht do
rannpháirtithe an togra Líofa 2015
chun leanúint ar aghaidh lena gcuid
foghlama i nGaeltacht Dhún na nGall
i rith an tsamhraidh.

An sprioc atá le Líofa ná 5,000
duine a spreagadh chun líofacht sa
Ghaeilge a bhaint amach faoin bhli-
ain 2015. Go dtí seo tá, 2,050 i ndi-
aidh clárú le Líofa.

Faoin gclár nua, cuirfear
scoláireachtaí ar luach £570 ar fáil do
rannpháirtithe ar ioncaim íseal chun
freastal ar chúrsaí Gaeilge sa
Ghaeltacht i rith an tsamhraidh.

Beidh 42 scoláireacht ar fáil san
iomlán, seacht gcinn an contae, agus
tá go dtí Dé hAoine seo chugainn, 6
Iúil, ag daoine le cur isteach orthu. Is
féidir tuilleadh eolais a fháil ar 028
9051 5058. CÓB.

An Dún
Scéim
Samhraidh i
gCaisleán
Uidhilín
TÁ Glór Uachtar Tíre i gCaisleán Uid-
hilín ag eagrú Scéim Samhraidh fá
choinne páistí bunscoile sa cheantar

an mhí seo.
Beidh an scéim ar siúl idir 16-20

Iúil i Halla an Phobail ar an gCuarb-
hóthar. Beidh £30 an pháiste ar an
chúrsa agus beidh ar na páistí lón a
thabhairt leo gach lá.

Beidh ranganna Gaeilge ann ó
10.00rn-12.00in agus roinnfear an
chuid eile den lá i gcúig ábhar ar
leith; spórt, ealaín, dráma, ceol agus
amhránaíocht. 

Beidh na ranganna eagraithe i dtrí
shruth, ó thaobh líofacht na Gaeilge
de, agus is féidir tuilleadh eolais a
fháil 028 437 70331 nó gloruachtar-
tire@hotmail.co.uk.

Tá coláistí samhraidh á reáchtáil
ag Comhairle an Iúir, Mhúrn chomh
maith an mhí seo. Tá roinnt cinn
tosaithe cheana féin ach beidh cinn
eile ag tosú i lár na míosa i gColáiste
Áit Tí Chathail, i gColáiste Lorcáin Uí
Thuathail, Béal Leice,  i gColáiste
Shliabh gCuillinn, Droim an Tí agus
beidh ceann amháin ar siúl an mhí
seo chugainn i gColáiste Dhroichead
Mhaigh Eo. CÓB.

Aontroim

Pobail ar son
comharthaí
Gaeilge i
nGlinnte
Aontroma
LÉIRÍONN suirbhéanna a rinneadh ar
na mallaibh maidir le comharthaíocht
dátheangach ar shráidainmneacha i
nGlinnte Aontroma go bhfuil an-
tacaíocht ann don Ghaeilge sa chean-
tar.

Rinne Comhairle na Maoile na
suirbhéanna, atá riachtanach sa Tuais-
ceart sular féidir comharthaíocht
dátheangach a chrochadh – ach tá
tromlach de 2/3 de dhíth sular féidir an

Cúrsa
Gaeilge an
Leitriúigh
TÁ socraithe á ndéanamh ag
Comharchumann Forbartha an
Leitriúigh Teoranta (CFLT) cúrsa
Gaeilge a reáchtáil, ag tosú ar an 23 lá
den mhí. Beidh fáilte roimh scoláirí
lae leis, a dúirt urlabhraí ó CFLT.

Chomh maith leis sin, beidh cúrsa
Gaeilge do thuismitheoirí agus a
gclann á eagrú ag CFLT. Is iad atá
bainteach leis an mbeartas ná, an
Comharchumann, Naíonra an
Leitriúigh, Scoil Náisiúnta an
Clocháin agus Grúpa Súgartha an
Leitriúigh.

Ní bheidh aon táille i gceist. Meas-
tar go bhféadfadh sé an-chabhair a
thabhairt do scoláirí agus do thui-
smitheoirí le feabhas mór a chur ar a
líofacht Gaolainne. 

Beidh cead acu siúd a bheidh
bainteach leis an gcúrsa seo páirt a
ghlacadh sa chúrsa trí seachtainí atá
luaite thuas.

San idirlinn, tá iarratais á lorg ag
an gComharchumann ó dhaoine a
mbeadh suim acu sa phost mar
bhainisteoir ar an gComharchumann
sa Leitriúch óir beidh Máirín Uí
Chonchúir, a bhí ina bainisteoir le
roinnt blianta, ag aistriú siar go dtí
Coláiste Íde. 

Ba cóir go mbeadh na hagallaimh
ar bun faoi dheireadh na míosa, nó
go luath i Lúnasa.BMG 

'An-oíche' ag
Gael-Taca
BHÍ “an-oíche” ag muintir Ghael-
Taca Déardaoin seo caite in Óstán an
Clarion i gCathair Chorcaí agus
fógairt á dhéanamh acu ar
bhuaiteoirí Ghradaim Phádraig Uí
Chuanacháin na bliana seo.

Bhí Pádraig Ó Cuanacháin i measc
bhunaitheoirí Ghael-Taca in 1987
agus bhí dlúthbhaint aige ag an am
gcéanna le bunú gaelscoileanna i
gcathair agus i gcontae Chorcaí.

Bronntar gradaim Phádraig Uí
Chuanacháin ar an gComhlacht nó ar
an nGnó is mó a chuireann an
Ghaeilge chun cinn.

Seo thíos liosta na mbuaiteoirí ón
dá chatagóir:
Os Cionn 20 Fostaí:
1ú Áit: Griffins Garden Centre – An
Druipseach
2ú Áit: Day’s Eurospar – An Geata
Bán
3ú Áit: Teach Tabhairne an Oliver
Plunkett – Cathair Chorcaí
4ú Áit: Óstán an Blue Haven – Cionn
tSáile

Faoi Bhun 20 Fostaí:
1ú Áit: Fintan Lynch Hairdressing –
Cionn tSáile
2ú Áit: Siopa Bearbóra an Fhir Spóirt
– Baile an Chollaigh
3ú Áit: The Coffee Pot – An Linn
Dubh
4ú Áit: Cork City F.C. – Baile an Eas-
paig

ULAIDH

Seoltar scéalta chuig:
nuacht@gaelsceal.ie

British Queens i gCorca
Dhuibhne chomh maith!
Breandán Mac Gearailt

AR an nDomhnach bhí rogha na
bprátaí as gach paróiste anseo i
nDuibhneach ar a dtriail. Ar an
Aoine, cháiligh Scoil Náisiúnta na
Muirí don gcraobh, tar éis dóibh na
prátaí ba bhlasta a bheith acu thar
na scoileanna eile.

Mar sin, bhíodar imeasc na
bhfear don gcraobhchluiche tráth-
nóna Dé Domhnaigh i dTábhairne
TP i mBaile na nGall.

Cad é, ach nár bhuadar arís ar an
nDomhnach. Ba é Seáinín Mac
Eoin ó Pharóiste na Cille, Cois Trá
agus Baile na nGall a bhí sa dara
háit agus Aodh Ó Flannúra ó
Pharóiste An Chuasa agus ó Bhaile
Chill Chuáin, a bhí sa tríú áit.  

“Bhí an-spórt agus cleachta ag
baint leis,” arsa Paidí Ó Fiannachta,

a bhí ag seasamh an fhóid do
Pharóiste Fhionn Trá. Mheas sé
gur beartas maith é mar go meall-
fadh sé daoine nár chuir aon phrá-
ta le blianta, le cúpla iomaire prátaí
a chur mar thús.

I gcás na scoileanna, mheas sé
gur an-bheartas ab ea é, mar go
raibh cur na bprátaí beagnach
tréigthe ar fad ag scata, fiú
feirmeoirí.

Ceann de na hábhair magaidh a
bhí ag cúpla duine, ná gur prátaí
den bpór ‘British Queens’ a bhí sa
chéad dara agus tríú háit.

“Is dócha gur comhtharlú é,”
arsa an Fiannachtach, “go raibh
British Queen Thuaidh agus Theas
ag an am céanna, ach measaim go
mba bhlasta go mór na Queens a
bhí i mBaile na nGall tráthnóna Dé
Domhnaigh.”

An bhfuil scéilín agat?
Ba mhaith linn freastal ar gach Gaeltacht is Gaelphobal

sa tír. Má tá scéilíní nó nótaí áitiúla agaibh, cuirigí iad
chuig an seoladh rphoist seo le bhur dtoil,

nuacht@gaelsceal.ie, agus déanfaidh muid ár
ndícheall iad a chur i gcló. 

Marcas Mac Ruairí agus a dheartháir, Glenn, a bhí ag tabhairt faoi shnámh urraithe ceithre chiliméadar san fharraige
ar son Naíscoil Dhún Pádraig agus Taighde ar Ailse Dé Domhnaigh seo caite. Snámh thart ar Oileán Gunn ar chósta
Leath Chathail i gContae an Dúin a bhí le déanamh.



Ghaeilge a chur ar na comharthaí. Tá
cosc ar chomharthaíocht bóithre i gcó-
naí, in ainneoin go raibh aire de chuid
Shinn Féin freagrach as bóithre na Sé
Chontae ar feadh 5 bliana. Seo na
torthaí maidir leis an suirbhé, Layde
Road - Bóthar Leithid, 88% i bhfabhar;
Prospect Court - Cúirt na Radharc,
Cois Abhann Dalla, 100% i bhfabhar;
Glenview Park- Páirc Radharc an

Ghleanna, Cois Abhann Duinne -100%
i bhfabhar; Middlepark Crescent, Cois
Abhann Dalla - 65% i bhfabhar; Dalria-
da Crescent - Corrán Dháil Riada, Cois
Abhann Dalla, 100% i bhfabhar; Maud
Cottages- Iostáin Mhada,100% i
bhfabhar; Riverside Close- Chois
Abhann Dalla 100%; The Bay Apart-
ments, Cois Abhann Doinne -  55% i
bhfabhar. CD.

UNESCO buartha
faoi phlean gailf
Chlochán an Aifir
Anton Mac Cába

D’IARR UNESCO ar Feidhmeannas
an Tuaiscirt agus Rialtas na
Breataine gan ionad saoire gailf a
thógáil míle go leith ó Chlochán an
Aifir. Tá Clochán an Aifir ar an aon
Ionad Oidhreachta Domhanda ó
Thuaidh.

Thug Alex Attwood, Aire
Comhshaol an Tuaiscirt, cead leis
an ionad saoire a thógáil Ina
mbeadh galfchúrsa 18 bpoll, óstán
agus tithe saoire.

D’iarr UNESCO ar an bhFei-
dhmeannas stad a chur leis an
bhforbairt “until its potential
impact on the outstanding univer-
sal value of the World Heritage
property has been assessed". 

De réir dréachtphlean atá ag an
tseirbhís phleanála, tá an suíomh
le bheith mar chuid de shuíomh an
Chlocháin. Mhol na pleanálaithe
go ndiúltófaí don bhforbairt.

Tá cónaí ar an bhforbróir, Alistair
M Hanna, i Meiriceá ach is de bhu-
nadh an Tuaiscirt é.

Tá National Trust an Tuaiscirt
(eagraíocht macasamhail An
Taisce) ag bagairt athbhreithnithe
breithiúnaigh a thógáil in éadán na
forbartha. Dar leo go dtagann an
fhorbairt salach ar pholasaithe
pleanála mar atá siad. 

Chothaigh seasamh an National
Trust go leoir conspóide. 

Dúirt Ian Paisley Óg, feisire
Westminster an cheantair, go raibh
dúshlán an National Trust ina cúis
náire do Thuaisceart Éireann. 

Bhí an dearcadh sin tras-
pháirtíoch. Chuir an Comhairleoir
Donal Cunningham ón SDLP i leith
an National Trust go raibh siad
“trying to sabotage our tourism
prospects; their timing really
couldn't be worse."

Tá an National Trust in amhras
nach bhfuil an fiontar
inmharthanach. Tá ceisteanna
faoina leithéidí. Bhí an Lough Erne
Resort i bhFear Manach dírithe, ar
lucht saibhir gailf chomh maith
ach ceapadh riarthóir ansin anu-
raidh.

Daniel Delaney, (chun tosaigh) 16 bliana d’aois ón gCabhán agus Wesley Car-
roll, 18 mbliana d’aois ó Bhaile Átha Cliath a bhain úsáid as seirbhís dlúth-
thacaíochta YAP-Youth Advocate Programme. Déanfaidh na buachaillí léiriú
ar scannáin bréaga trí amhrán “RAP” san áit ina mbeidh na “ stiúrthóirí scan-
náin” ina ndlúth-sheirbhís tacaíochta. Déanann an dlúth-chlár tacaíochta
Éireann YAP tacaíocht a thabhairt d’ógánaigh idir 10 agus 18 bliana d’aois ar
fud na tíre.

Páistí ó Scoil Bhríde, Mín an Chladaigh, Gaoth Dobhair, a bhain duaiseanna sa togra Scríobh Leabhar.  Ina gcuideachta
tá príomhoide na scoile, Nóirín Nic Pháidín Mhic Aodha. Grianghraf Tomás Ó Cuireáin.

Tacaíocht
áitiúil do
Quinn ag
ídiú
TÁ an tacaíocht do Sheán Quinn
agus a theaghlach ag ídiú de réir
iarfhostaithe an fhir ghnó i bhFear
Manach agus sa Chabhán.

Bhí Sean Quinn ar an bhfostóir ba
mhó in iardheisceart Uladh, agus
isteach i gcuid de Chontae Liatro-
ma. Chaill sé seilbh ar a ghnó de
bharr drochinfheistíocht a rinne sé i
mBanc Angla-Éireannach.

Tá daoine i measc a chuid oibrithe
a deir go bhfuil siad níos fearr as
agus glacadóir ag riaradh na gcomh-
lachtaí s’aige. Cinnte, tá siad uilig
den bharúil nach bhfuil cúrsaí oibre
róchinnte de bharr cúrsaí gheillea-
gair i gcoitinne is baolach.

Labhair Gaelscéal le tiománaí
amháin, nach bhfaigheadh pá
saoire ar bith. “Coinníodh fiche nó
tríocha punt siar sa tseachtain,” ar
seisean. “Ansin, fuair tú é in aimsir
saoire. Anois, faighimid scór éigean
lá sa bhliain saor, agus bíonn pá
saoire ag dul leo.”

Le bliain anuas, chláraigh cuid
d’oibrithe Quinn leis an cheardchu-
mann UNITE. Tuigtear go bhfuil a
líon ag méadú go mór.

Mar atá sa cheantar i gcoitinne, tá
éagsúlacht tuairimí i measc na n-
oibrithe faoi chás Quinn sa chúirt an
tseachtain seo caite. 

Tá daoine ann atá go láidir ar a
shon. Is léir le tamall sa cheantar go
bhfuil níos mó muiníne ag daoine
cáineadh a dhéanamh ar Quinn. 

“Dá mba gnáthdhuine thart anseo
a rinne na bearta sin, bheadh siad sa
phríosún,” arsa oibrí ban amháin. Is
deacair a rá cad é barúil na
coitiantachta. Cinnte, tá an-eagla ar
chuid mhór daoine sa cheantar lab-
hairt amach faoi scéal. AMC.

Eoin Dawson ón bPáirtí Sóisialach, Pilib Ó Rúnaí, staraí áitiúil, An Staraí
Éamon Phoenix, Máirín Hurndall ó Raidió Fáilte, Drew Nelson, Ard-Rúnaí
Ord Oráisteach na hÉireann i stiúideo Raidió Fáilte i ndiaidh díospóireachta a
bhí  dátheangach faoi Chúnant Uladh (The Ulster Covenant)  mar chuid de
shraith seacht gclár atá le craoladh ar Raidió Fáilte faoin teideal ‘Samhlaigh
Sin’ gach tráthnóna idir 16-22 Iúil ag 10:00rn. Tá an tsraith maoinithe ag an
gComhairle um Chaidreamh Pobail Thuaisceart na hÉireann.

Damhsa Zumba: Seo an rud!
Glacann os cionn 12 milliún duine timpeall na cruinne páirt i ranganna Zumba go rialta.
Míníonn Meadhbh Ní Eadhra ceard atá i gceist leis an gclár damhsa-aclaíochta seo.

Táimid i lár an
tsamhraidh anois (más
féidir samhradh a thab-
hairt air) agus is léir go
bhfuil an-chuid daoine

mórthimpeall orainn tar éis rud
éigin a aimsiú a thugann fuin-
neamh, spraoi agus aclaíocht dóibh
– Damhsa Zumba! Ach céard é
Zumba? 

Is clár aclaíochta den scoth é a
mheascann ceol comhaimseartha
idirnáisiúnta le céimeanna agus
gluaiseachtaí damhsa chun ‘cóisir
aclaíochta’ a chruthú. Bunaíodh é
sa bhliain 2001, agus ó shin i leith,
tá fás agus forbairt ollmhór tagtha
air. Anois, tá sé ar an gclár damhsa-
aclaíochta is fearr agus is rathúla ar
domhan, le os cionn 12 milliún
daoine de gach cineál cruth, aois
agus méide ag glacadh páirte i ran-
ganna Zumba in os cionn 125 tír
agus 110,000 áit difriúil. 

Bíonn na ranganna seo plódaithe
le mná, agus fir, atá ag iarraidh tri-
ail a bhaint as rud éigin nua,
spraíúil, a chabhróidh leo éirí níos
aclaí ag an am céanna. Tá cáil ar
Zumba as cabhrú le daoine cruth
níos fearr a chur orthu féin,
meáchan a chailleadh agus a gcuid
matáin a thónáil. Ní hamháin sin,
ach déanann Zumba maitheas don
chroí mar gur aclaíocht chomh
fuinniúil sin atá ann.Níl mé féin ró-
iontach ag damhsa, ar chor ar bith,
agus nuair a chuala mé faoi Zumba
ar dtús, bhí mé beagán amhrasach
faoi céard a bheadh i gceist leis na
ranganna. 

An mbeadh gach éinne eile ar
fheabhas ag damhsa agus mise
fágtha ag streachailt ag cúl an
halla? Tá sé deacair an chéad chéim
a thógáil agus dul chuig rang, ach a
luaithe is a dhéanann tú é, tuigfidh
tú cén fáth a bhfuil an oiread sin
daoine ag caint ar Zumba agus cé
chomh iontach is atá sé. 

Bheartaigh mé dul chuig rang
cúpla seachtain ó shin, atá ar siúl
deich nóiméad ón mbaile. Agus mé
ag tiomáint chuig an rang, bhí mé
beagán neirbhíseach ach bhí mé
fiosrach chomh maith, agus ag iar-
raidh a fháil amach céard a bhíonn
ar siúl sna ranganna Zumba gach
seachtain. 

Ní raibh mé cinnte céard ba
cheart dom a chaitheamh nó a
thabhairt liom, ach le bróga reatha,
t-léine agus culaith spóirt, bhí mé
réidh do chibé rud a bhí le theacht.

Bhuel, sin a cheap mé. Tar éis an
chéad amhráin, agus an chéad cúig
nóiméad den rang, bhí gach duine
ag slogadh siar uisce agus muid
uilig ag cur allais cheana féin. Agus
cé hí an t-aon duine gan buidéal
uisce? Mise, ar ndóigh! Ar chúis
éigin, rinneas dearmad glan uisce a
thabhairt liom agus bhí orm iar-
raidh ar an duine taobh liom an
bhféadfainn braon dá huisce a
fháil. 

Cinnte, a dúirt sí liom. Is dócha
go raibh sé thar a bheith soiléir ó
m’aghaidh go raibh an t-uisce sin ag
teastáil go géar uaim! 

Seachas sin, bhí an rang i bhfad
Éireann níos fearr ná mar a bhí mé
ag súil leis. Bhí an múinteoir ar fhe-
abhas. In ionad leath an ranga a
chaitheamh ag múineadh na nglu-
aiseachtaí cearta dúinn, chaithea-
mar an rang ar fad, a mhair uair an
chloig, ag damhsa, ag damhsa agus
ag damhsa. 

Bhíomar ag bogadh an t-am ar
fad, agus bhí sé an-éasca na glu-
aiseachtaí a fhoghlaim. Bhí an-
chuid athrá i gceist agus ba léir go
mbeadh sé níos éasca fós dá
mbeifeá ag freastal ar na ranganna
go rialta. 

Rud eile a chuir an-iontas orm ná
an ceol a bhí á sheinnt. Nílim cinnte
céard a tharlaíonn i ranganna
Zumba in áiteanna eile, ach sa rang
sin, bhí meascán breá de cheol le
cloisteáil, ó ‘Dance Again’ le Jen-
nifer Lopez go ‘Pause’ le Pitbull go
‘Somebody That I Used to Know’ le
Gotye, go ‘Smile’ le Kirk Franklin.
Ceann de na rudaí is mó a thaitin
liom faoin rang ná a bheith ag éis-

teacht leis an gceol seo ar feadh
uair an chloig agus ag foghlaim
bealaí nua chun mo chorp a
bhogadh leis an rithim agus le
buille an cheoil. 

Go deimhin, d’fhéadfá cuid de na
gluaiseachtaí a úsáid sa teach táb-
hairne nó sa chlub oíche dá
mbeifeá cróga go leor! Mar go raibh
gach duine ag obair go crua i rith an
ranga agus ag díriú ar bhogadh sa
treo ceart agus na lámha a chur in
airde nuair a chuir gach duine eile
na lámha in airde, ní raibh seans ag
éinne a bheith cúthaileach nó féin-
chomhfhiosach. 

Mise, bhí mé díreach ag iarraidh
maireachtáil go deireadh an ranga
agus gan titim i laige – bhí mé
traochta tar éis leath uair an chloig.
Ach, lean mé ar aghaidh agus bhí
mé an-bhródúil asam féin ag
deireadh an ranga, agus mé ag siúl
ar ais chuig an gcarr. 

Ó shin i leith, táim ag freastal ar
ranganna Zumba go rialta, ar a
laghad uair amháin sa tseachtain,
ach dhá uair nuair a bhíonn deis
agam. Déanann sé an oiread sin
maitheasa duit. Fiú nuair a cheap-
ann tú go bhfuil tú róthuirseach
leis an teach a fhágáil nó nuair nach
mbíonn fonn aclaíochta ort, is fiú
neamhaird a dhéanamh de na
smaointe sin ar fad agus brú a chur
ort féin dul chuig an rang.

Mothaím níos fearr, níos muiníní
agus níos sláintiúla i gcónaí tar éis
damhsa Zumba, agus cuireann sé i
ndea-ghiúmar mé. 

Freisin, tugann sé fuinneamh
dom, agus go minic tar éis dom a
bheith ag damhsa, tagaim abhaile

Glacann níos mó ná 12 milliún duine páirt i Zumba.

Modh aclaíochta
nua is ea Zumba.



agus bím ag iarraidh rud éigin
gníomhach a dhéanamh, nó bíonn
fuinneamh agam chun obair a
chríochnú.

Mar a deir cara liom, níl rud ar
bith níos fearr ná a bheith ‘ag
damhsa-damhsa’, agus tugann
Zumba saoirse iontach dúinn chun
sult a bhaint asainn féin fad is a
bhíonn muid ag bogadh ár gcoirp
agus ag déanamh aclaíochta den
scoth. Fiú tar éis cúpla rang, bhrath
mé go raibh mé ag éirí níos aclaí
agus níos tónáilte. 

Bhí mé in ann na gluaiseachtaí
cearta a dhéanamh agus d’aithin
mé an ceol do na damhsaí éagsúla.
Gach cúpla seachtain, athraíonn an
múinteoir an ceol a bhíonn in úsáid
aici agus foghlaimíonn muid glu-
aiseachtaí nua agus difriúla. Tá sé
seo iontach mar nach n-éiríonn
muid tinn de bheith ag déanamh an
rud céanna, agus bíonn muid ar ár
n-airdeall i gcónaí. 

Ní hamháin gur féidir gnáthran-
ganna Zumba a dhéanamh, ach tá
ranganna Zumba Uisce ar fáil anois
freisin. Is fiú seiceáil le do linn
snámha áitiúil, mar cuireann go
leor acu na ranganna seo ar fáil go
rialta. Níor bhain mé féin triail astu

go fóill, ach cloisim go bhfuil an-
spraoi ar fad ag baint leo, agus an
buntáiste a bhaineann le Zumba a
dhéanamh san uisce ná nach
mbíonn sé chomh crua ar na
matáin nó ar na glúine.Mura bhfuil
tú muiníneach go leor chun freastal
ar rang Zumba i d’aonar, ná bí buar-
tha. 

Tagann go leor daoine leo féin
agus ní fada go mbíonn aithne ag
daoine ar a chéile. Ach, ar ndóigh,
más féidir leat cara a thabhairt leat
chuig an gcéad rang nó dhó, seans
go gcabhróidh sé leat socrú isteach
agus b’fhéidir gur bealach maith é
chun níos mó ama a chaitheamh le
cairde, go háirithe má tá tú an-
ghnóthach.Rud amháin eile atá
déanta agam féin ó thosaigh mé ag
damhsa Zumba, ná bailiuchán DVD
a cheannach. 

Tá siad seo ar fheabhas ar fad,
agus is féidir iad a chur ar an
ríomhaire agus a bheith ag cleach-
tadh sa bhaile i do chuid ama féin.
Tá cineálacha éagsúla ann, cuid acu
a chabhraíonn leat na gluaiseachtaí
a fhoghlaim i gceart, cuid eile atá
cosúil le cóisir mór agus a mhaire-
ann ar feadh tréimhse ranga iom-
lán. 

Fuair mé na DVDanna ón suíomh
idirlín www.zumba.com ach is
féidir iad a fháil trí suíomhanna ar
nós eBay nó Amazon chomh maith
céanna. Níl ann ach rud breise
chun cabhrú liom a bheith ag
cleachtadh sa bhaile ach níl aon
amhras ach go bhfuil na ranganna
Zumba i bhfad Éireann níos fearr
ná DVD ar bith, mar gheall go
bhfaigheann tú inspreagadh ón
múinteoir agus ó na daoine eile sa
rang, agus freisin níl aon rogha agat
ach a bheith ag damhsa ar feadh
uair an chloig gan stad!

Tá costas €9 do gach rang a bhf-
reastalaím-se air, nó €35 do chúrsa
cúig seachtainí, ach braitheann sé
sin ar an múinteoir nó ar an té atá á
eagrú. Má tá suim agat tús a chur le
Zumba, tá go leor eolais ar fáil ar
www.zumba.com nó www.zumba-
classes.ie maidir le ranganna,
múinteoirí agus go leor eile. 

Bíonn ranganna Zumba ar fáil i
nGaeltacht Chonamara, agus tá an-
éileamh ar na ranganna seo ina
mbíonn daoine ó gach aoisghrúpa
ag glacadh páirte gach seachtain.
Tá an scéal céanna amhlaidh in
áiteanna eile ar fud na tíre, agus tá
sé iontach gur féidir le déagóirí,

mic léinn, oibrithe gairmiúla, tui-
smitheoirí, agus fiú seantui-
smitheoirí, a bheith ag damhsa le
chéile san aon rang amháin. 

Bíonn atmaisféar iontach sna
ranganna agus baineann gach
duine sult agus spraoi astu – cé go
mbíonn muid ag obair go crua agus
ag tabhairt dúshlán dúinn féin agus
dár gcoirp ag an am céanna. Imíonn
an t-am go gasta agus bíonn díomá
ort nuair a bhíonn an rang thart. A

mhalairt atá i gceist leis an ngiom-
náisiam, i mo thaithí féin! 

Bainigí sult as an Zumba má
shocraíonn sibh triail a bhaint as,
ach ná déan dearmad buidéal (mór)
uisce a thabhairt libh agus aire a
thabhairt do bhur gcoirp. Uairean-
ta, bíonn sé éasca an iomarca brú a
chur ort féin ach caithfidh tú a
bheith in ann stopadh nuair a deir
do chorp leat stopadh, agus meas a
bheith agat air sin.

Tá borradh faoin Zumba in Éirinn agus thar lear.

Tá brógaí reatha, t-léinte agus culaith spórt oiriúnach do Zumba.

NUACHT Litríochta
Le Meadhbh Ní Eadhra

Leabhar Nua ar fáil anois…

eolas@leabhar.com 086-8859407

Na Laochra
is Lú
Laoise Ní Chléirigh
An Gúm, 46 lch
TÁ an leabhar samhailteach seo
dírithe ar léitheoirí óga, agus é
foilsithe ag An Gúm níos
luaithe i mbliana. Seo é an
chéad leabhar ó pheann Laoise
Ní Chléirigh, agus tá an scéal
inste go cumasach aici. Tá dhá
shíog bheaga mar ghaiscígh sa
leabhar. Caithfidh siad an tír a
tharrtháil ón Taibhse Dána atá
ag cur eagla ar dhaoine agus ag
cur bád go tóin poill. 

Buaileann siad le carachtair
fantaiseacha, cuid acu ó mhio-
taseolaíocht na hÉireann , a
chuidíonn leo an éacht seo a
dhéanamh. Suíonn na carach-
tair seo – draoithe, sióga,
ollphéist, Balar an fathach –
agus na logainmneacha – Brú
na Bóinne, Clochán an Aifir,
Inis Meáin – an scéal go sainiúil
in Éirinn. Tá insint an scéil, mar
aon leis na heachtraí iad féin,
corraitheach agus beoga. Scéal
eachtraíochta atá ann i ndáiríre,
agus coinneoidh sé aird na
léitheoirí go héasca. 

Tá neart leabhar maisithe ag
Steve Simpson cheana féin,
cuid acu i nGaeilge, cosúil le
leabhar Bhridget Bhreathnach,
Lúlú agus an Oíche Ghlórach. Is
é Steve a rinne na léaráidí don
leabhar seo freisin, agus
éiríonn leis cuma ildaite, spleo-

drach a chur ar an leabhar. Is
leabhar tarraingteach é agus
taitneoidh sé le páistí.
Úsáidtear cló ar leith agus dath
ar leith le focail labhartha cuid
de na carachtair a chur in iúl,
rud a chuireann go mór leis an
scéal.  

Míníonn an ghluais ag
deireadh an leabhair téarmaí
deacra i nGaeilge agus i mBéar-
la, rud atá éifeachtach agus
áisiúil chomh maith. Is dócha
go mbainfeadh páistí ó 7-10 sult
agus tairbhe as an scéal a léamh
leo féin, agus bhainfeadh páistí
níos óige sult as an leabhar a
léamh le múinteoir nó tui-
smitheoir. 

Is maith an rud é go bhfuil
leabhar mar seo ar fáil do
léitheoirí óga, agus líonann sé
bearna sa mhargadh áit nach go
ndeirtear uaireanta nach bhfuil
an oiread sin leabhair ar fáil
don aoisghrúpa seo gur féidir
leo léamh as a stuaim féin.

Siar agus
Aniar agus
Inis Seo Dom
An Gúm, 2011
€5 an ceann
ISiad An Gúm a d’fhoilsigh an dá
leabhar seo, agus is éard atá iontu
ná bailiúchán d’agallaimh
bheirte. Is leabhair bheaga ghear-
ra iad agus bheidís úsáideach
mar áis teagaisc nó d’fhéadfadh
léitheoirí óga sult a bhaint astu sa
bhaile chomh maith. Tá siad
curtha le chéile ag dearthóirí
Áiseanna Teagaisc na Gaeilge
agus foilsíodh iad mar chuid den
tsraith speisialta, Séideán Sí. 

Is é Aongus Ó Coileáin a
mhaisigh ‘Siar agus Aniar’, agus
sa leabhar seo, tá trí agallamh

beirte, scríofa ag údair aitheanta,
le léamh. Bainfidh an léitheoir,
idir óg is aosta, sult as an ngreann
agus as an gcaint deisbhéalach
fhileata atá sna hagallaimh seo.
An rud ceanainn céanna atá i
gceist leis an leabhar eile, ‘Inis
Seo Dom’, ach é maisithe ag
Domhnall Ó Bric an uair seo. 

Tá cuid den Ghaeilge sna leab-
hair an-saibhir agus fileata, rud a
chuirfidh go mór le stór focail na
léitheoirí. Áfach, ar chostas €5 an
ceann, sílim go bhfuil na leabhair
i bhfad róghearr agus ní dóigh
liom go bhfaigheann tú luach do
chuid airgid. Tá níos mó agal-
lamh de dhíth sna leabhair, é sin
nó ba cheart go mbeadh costas
níos ísle ar an leabhar. 

Bheadh sé go deas dá mbeadh
múinteoirí ag úsáid na leabhair
seo sna scoileanna, mar bhain-
feadh páistí óga an-spraoi as na
hagallaimh bheirte a léamh agus
a chur i láthair sa rang.

Pictiúrleabhar úrnua
ó Chló Mhaigh Eo
TÁ pictiúrúleabhar nua díreach foilsithe ag
Cló Mhaigh Eo, dar teideal ‘An tOllamh Gorm’.
Is é Gabriel Rosenstock údar an leabhair seo
agus tá sé ar fáil sna siopaí anois ar chostas €9.
Is féidir é a ordú chomh maith ar an suíomh
gréasáin www.leabhar.com. Tá léaráidí áille
sa leabhar, le Carol Betera. 

Ní hé seo an chéad uair do Rosenstock a

bheith ag scríobh faoi ollúna craiceáilte. Sna
leabhair ‘Sa Tóir ar an Yeití’ agus ‘An tOllamh
Folamh’, chum sé scéalta faoi bheirt ollúna
aisteacha, agus sa leabhar nua seo, casann
muid leis an t-ollamh is aite ar fad, an tOllamh
Gorm.  Tá neart samhlaíochta agus grinn sa
leabhar agus beidh tóir ag léitheoirí óga air
gan amhras.

Ceartúchán
Dúradh in eagrán na
seachtaine seo caite
gurbh iad Coiscéim a
d’fhoilsigh an leabhar
‘Ailfí an Vaimpír’. Is iad
Cois Life a d’fhoilsigh an
leabhar.

TEILIFÍS agus RAIDIÓ
Le Katie McGreal

CRAOLFAR an tsraithdhráma “Slán leis an
Tíogar”, le Brian Ó Tiomáin ag 6.30in gach
Aoine i rith mhí Iúil ar Raidió na Life. 

Baineann an dráma le Cóilín, fear as Inis
Oírr, atá gan dídean i mBaile Átha Cliath. Clú-
daíonn an dráma na deacrachtaí a bhaineann
le maireachtáil ar na sráideanna agus na
dúshláin atá i gceist nuair a dhéanann Cóilín
iarracht éalú ón saol sin.  

Ní dráma gan dóchas é seo, ámh, agus tá
go leor grinn ann. Go bunúsach, is scéal grá
é. Sa príomhpháirt tá Máirtín Ó Coisdealbha
as Inis Oírr. I measc na n-aisteoirí eile atá
páirteach, tá Jim Bartley agus Margaret
Toomy (Bela agus Mamó Zumo ó Fair City),
Norette Leahy agus John Burke (a bhí i “She
Stoops to Conquer” le déanaí), Peter Tim-
mons ón scannán “Wide Open Spaces” agus
Christiane O’Mahony a bhí i ndrámaí leis an
Druid agus Amharclann na Mainistreach.  

Ba é Seán Ó Cearúil a rinne
eagarthóireacht agus taifeadadh fuaime ar
an dráma agus ba é Brian Ó Tiomáin a
stiúraigh an dráma. 

Éist le Feach ar

SA tsraith úr ceoil seo caith-
fidh Lucinda Glynn súil ar
shaol agus ar shaothar amhrá-
naithe móra na Fraince. Gach
Déardaoin ón gcuigiú lá de
mhí Iúil ar aghaidh cloisfear
rogha amhrán a cumadh le
linn ‘ré órga’ nuacheol na tíre. 

Breathnóidh na cláir ar na
gnéithe a spreag na ceoltóirí ar
nós Femmes Fatales agus
Agents Provacateurs chun tab-
hairt faoi na hamhráin mhóra

seo. 
Pléifear an léargas a

thugann na chansons ar
chultúr agus ar shochaí na
tréimshe sin. Cuirfear tús leis
an tsraith le duine de na
hámhránaithe a d’athraigh an
t-amhrán Francach, Charles
Aznavour. Tá os cionn milliún
albam díolta aige, mar sin is
léir go ndeachaigh sé i bhfei-
dhm ar dhaoine fud fad na
cruinne.

Raidió na Gaeltachta: Scoil
Samhraidh Willie Clancy
2012 Tá mí Iúil buailte linn,
agus maithe agus móruaisle
an cheoil traidisiúnta ag tab-
hairt aghaidh ar iarthar an
Chláir do Scoil Samhraidh
Willie Clancy.  Beidh RnaG
ag craoladh beo ón bhféile
ar feadh na seachtaine. Tá
Raidió na Gaeltachta agus
Scoil Samhraidh Willie Clan-
cy araon ag ceiliúradh 40
bliain ar an bhfód i mbliana,
agus mar chuid den
chomóradh beidh coirm
cheoil mhór '40 bliain le
chéile' á craoladh beo ar
RnaG ó Halla an Phobail ar
an Domhnach, 8 Iúil ó 8pm.

Raidió Fáilte: Seó na Maid-
ine  Bíonn colúnaí
Ghaelscéal, Eoghan Ó Neill,
ag cur tús Gaelach leis an lá
lena chlár cúrsaí reatha ar
Raidió Fáilte, Seó na Maid-
ine. Gach maidin ó 8:00-
9:00rn.

Manx Radio: Claare Ny Gael
Cuireann Bob Carswell clár
dátheangach, Gaeilge
Mhanainn agus Béarla, i
láthair. Bíonn rogha agus
togha de cheol Gaelach ón
trí thír Ghaelacha le clois-
teáil ann. Manx Radio
(manxradio.com), gach
Domhnach @ 8:00in.

TG4: An Samhradh Linn
Tabharfaidh réalta TG4 agus
colúnaí Ghaelsceal, Síle Ní
Bhraonáin, an samhradh
chugainn ó cheann ceann na
tíre. Gheobhaidh sí
blaiseadh de bhia, de cheol
agus de thimpeallacht na
mbailte agus na n-imeachtaí
a dtugann sí cuairt orthu.
Déardaoin @ 8:30in.

BBC Alba: Speaking Our
Language Ag iarraidh
Gaeilge na hAlban a fhogh-
laim? Seo deis iontach chun
amhlaidh a dhéanamh leis
an gclár seo atá dírithe ar
bhunfhoghlaimeoirí, curtha

i láthair ag Rhoda NicD-
hòmhnaill. Gach oíche ón
Luan go dtí an Aoine ag
7.20in.

RTÉ 1: The Science Squad
Tugann an 'Science Squad'
léargas siamsúil dúinn ar
roinnt den taighde
eolaíochta atá ar siúl in
Éirinn i láthair na huaire.
Siúlann Aoibhinn Ní Shuil-
leabháin, Kathriona Dev-
ereux agus Jonathan McCrea
bóithre na tíre ag buaileadh
le heolaithe na hÉireann atá
ag obair ar réimse leathan de
thaighde. Déardaoin @
7:00in.

Grandes Chansons
na Fraince ar Blas

Sraithdhráma faoi íobartaigh
an Tíogair Cheiltigh

Lucinda Glynn.

The Science Squad 

An t-aisteoir Jim Bartley. GRIANGHRAF: JAMES HORAN/PHOTOCALL IRELAND.

Willie Clancy



NODA

TRASNA
1 'Leaba' ina mbíonn páiste ina chodladh (8)
6 Céad saoránach i mbaile nó i gcathair (5)
7 Bó óg (3)
8 An duine is ____ leat, an duine is fearr leat (4)
11 An bealach ceart le focal a scríobh síos (6)
12 Fir agus mná (6)
13 Gan cumas radharc na súl (4)
14 Sicíní beaga lena máthair (2)
16 Caoi, dóigh (5)
18 Gan mórán airgid (5)
19 Féile mhór Chríostaíochta san earrach (5)
21 Imní, scanraithe (5)
23 Gníomhaí, oifigeach forbartha do chraobhacha 

eagraíochta (6)
25 Scéal nach féidir a roinnt (3)
26 Ráth, daingean sí (4)
27 Fada ó thaobh go taobh (7)
28 Ceann amháin, singil (3)

SÍOS
2 Conradh ar theach a chur ar chíos (5)
3 Lámh in uachtar (3)
4 Grúpa, slua (5)
5 Tuairim (6)
9 Uisce ag teacht ón gcorp ar lá te (5)
10 Seilgeadh (5)
13 Clúdaithe le péint (5)
14 Casann roth air seo (3)
15 Tá dealbh i gcuimhne an scríbhneora seo Pádraig Ó 

_______ i nGaillimh (7)
17 Duine tinn, nó duine san ospidéal (5)
19 Bris síos bia le do chuid fiacla (6)
20 Ainmhí faoin tuath, le heireaball beag bán 

( agus cluasa fada) (6)
22 Dúirt (4)
24 Eagraíocht míleata i dTír na mBascach (3)

Crosfhocal  04.07.2012

Duais na seachtaine
Bronnfar dearbhán €20 
urraithe ag Cló Iar-Chonnacht 
ar bhuaiteoir na seachtaine.
Ní mór iarratais a bheith ar ais roimh 
09.07.2012 chuig: Crosfhocal, Gaelscéal, 
15 Sráid an Mhargaidh, Gaillimh.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
27.06.2012

Indreabhán, Conamara, Co. na Gaillimhe. Tel. +353-91-593307
www.cic.ie

Buaiteoir na Seachtaine seo: 

Colm Ó Dúlaigh,
Trá-Lí, Co. Chiarraí. 

An focal deireannach
Le Síle Ní Bhraonáin

Bím ag GOA faoi théacschaint!

Is fearr Gaeilge bhríste ná Béarla
cliste. Nach é sin a deirtear? Agus ar
ndóigh, mar chainteoir dúchasach
ár dteanga álainn, aontaím leis an
ráiteas sin. Ach tá Gaeilge bhriste

agus Gaeilge bhriste ann! 
Ó thaobh na gcomhráití de, is maith

liom nuair a bhíonn duine ag déanamh
iarrachta a gcúpla focal a labhairt. Bíonn
blas ar an mbeagán agus má tá na cúpla
focal den teanga agat, labhair í. 

Ach le roinnt blianta anuas agus mé ag
caint le daoine níos óige go háirithe,
bíonn deacrachtaí agam iad a thuiscint.
Níl aon bhaint ag canúintí leis seo, ná leis
na focla a bhíonn á n-úsáid acu, is leis na
litreacha atá an fhadhb agam. 

Tuigim gur dóigh nach bhfuilim sách
‘hip’ níos mó agus nach bhfuil an ‘lingo’ is
deireanaí agam ach oiread. 

Is éard atá mé ag iarraidh a rá i ndairíre
ná nach raibh clú agam céard ba chiall le
‘NASAA’. B’shin an freagra a fuair mé ar
théacs an lá cheana. Nuair a thug mé le
fios nár thuig mé an téacs, fuair mé ‘ABM-
TAG’ ar ais agus tugadh ‘seanbhean’ orm! 

Is cosúil go gciallaíonn ‘NASAA’, ‘Níl
ach saol amháin agat’ agus séard is ciall le
‘ABMTAG’ ná ‘Ag briseadh mo thóin ag
gáire’. 

Anois cén chaoi sa sioc a mbeadh a
fhios agamsa é sin? Agus is cosúil gur
ndeirtear na ‘focla’ sin sa gcaint freisin.
Samhlaigh duine ag caint leat agus ag
teacht amach le ‘RTUG (Rolladh timpeall
an urláir ag gáire)’? An mbeadh a fhios
agatsa céard a bhí i gceist acu?

Bhí mé ag insint an scéil seo do chara
liom atá ina múinteoir scoile agus deir
sise go bhfuil an-cháil ar an giorrúcháin
focal seo sa scoil. Bíonn sí ag iarraidh a
bheith ag míniú dóibh, cé gur iontach an
smaoineamh go bhfuil a gcuid bealaí féin

acu chun an Ghaeilge a dhéanamh ‘cool’,
ní féidir na ‘focla’ seo a úsáid agus iad ag
scríobh i nGaeilge. Samhlaigh a bheith ag
léamh aiste a thosnaíonn le: OMD bhí mé
ag GOA! Seachas: Ó mo Dhia bhí mé ag
gáire os ard!

Is beagnach bhfuil sé seo ina theanga
nua ann fhéin agus is cosúil go mbeidh sí
linn ar feadh tréimhse fhada. Chas mé le
roinnt scoláirí atá ag freastal ar Choláistí
Samhraidh áirithe agus is breá leosan an
chaint nua seo, mar gur sórt teicníc atá
ann nach dtuigfidh a muintir céard a
bheidh siad a rá. 

GOA, brón orm ach thosaigh mé ag
gáire nuair a chuala mé é seo. Is ansin a
chonaic mé cé chomh cliste agus atá na
gasúir seo freisin.

Séard is ciall le ‘ABMTAG’ ná
‘Ag briseadh mo thóin ag
gáire’

Ceist
Saoránach de SAM mo chara a
chónaíonn in Chicago, Illinois.
Fuair a huncail bás in Éirinn an
mhí seo caite agus d'fhág sé
roinnt airgid léi ina uacht. Conas
a dhéanann sí a hoidhreacht a
éileamh? An féidir liom Uimhir
PSP a fháil di?

Freagra
Ós rud é gur tairbhí í faoi uacht
Éireannach, teastóidh Uimhir
Phearsanta Seirbhíse Poiblí
(Uimhir PSP) ó do chara d’fhonn
go n-eiseofar an Deonú Prob-
háide di, fiú cé nach saoránach
Éireannach í.

D’fhonn oidhreacht a

éileamh, teastaíonn Deonú
Probháide. Ciallaíonn probháid
a ghlacadh amach go ndéanann
an Oifig Probháide nó an Chlár-
lann chuí Phrobháide Cheantair
a dheimhniú gur bailí don uacht
agus go bhfuil an uile ábhar
dlíthiúil, airgeadais agus cánach
i gceart agus gur féidir leis an
seiceadóir an t-eastát a
dháileadh.  Cuireann Seirbhísí
Aitheantais Chliaint (SAC) na
Roinne Coimirce Sóisialaí seirb-
hís cláraithe ar fáil d’iarratasóirí
neamhchónaithe óna dteast-
aíonn Uimhir PSP d’idirbheart le
comhlacht sonraithe, ar nós na
hOifige Probháide.

Chun Uimhir PSP a fháil, ba

cheart do do chara dul i
dteagmháil leis na Seirbhísí
Aitheantais Chliaint sa Roinn
Coimirce Sóisialaí. Féadfaidh sí
dul i dteagmháil leis na Seirbhísí
Aitheantais Chliaint tríd an
bhfoirm iarratais shlán ar líne a
úsáid nó tríd an nguthán (Lógh-
lao):  1890 927 999 (laistigh
d’Éirinn) nó +353 71 967 2616
(lasmuigh d’Éirinn). 

Is é an seoladh poist Seirbhísí
Aitheantais Chliaint, an Roinn
Coimirce Sóisialaí, Seirbhísí
Leasa Shóisialaigh, Lóiste na
Sionainne, Cora Droma Rúisc,
Contae Liatroma.

Beidh uirthi na cáipéisí a
leanas a sholáthar:

• Pas nó cárta náisiúnta
aitheantais agus

• Fianaise i leith a seolta, ar
nós bille teaghlaigh (leic-
treachas, guthán, gás etc.) ar a
bhfuil a hainm le sonrú. 

Ní féidir leat Uimhir PSP a
fháil ar a son. Ní mór di féin iar-
ratas a dhéanamh ar an uimhir.

Chuir Ionad Faisnéise do
Shaoránaigh ‘Bíodh Eolas agat
ar do Chearta’ le chéile. Cuire-
ann an tIonad seo seirbhís shaor
in aisce agus faoi rún ar fáil don
phobal. Tá faisnéis le fáil freisin
ar líne ag citizensinformation.ie
agus ón tSeirbhís Teileafóin um
Fhaisnéis do Shaoránaigh, 0761
07 4000.

Bíodh Eolas agat ar do Chearta: 
Uimhir PSP le haghaidh Deonú Probháide

RTUG 
(Rolladh 
timpeall an 
urláir ag gáire)

Stair ag dul in aghaidh an Chláir
Gráinne McElwain

TÁ Craobh Peile na Mumhan buaite
36 babhta ag Corcaigh, níl sé buaite ag
an gClár ach faoi dhó.  Sin é an staitis-
tic dochreidte atá os comhair
pheileadóirí an Chláir agus a chaith-
fidh siad a shárú agus iad ag tabhairt
aghaidh ar Chorcaigh i gCluiche
Ceannais Peile na Mumhan an Domh-
nach beag seo i  bPáirc na nGael,
Luimneach.

1949 an bhliain dheireanach ar imir
siad a chéile i gCluiche Ceannais na
Mumhan agus bhuaigh Corcaigh go
furasta ar an lá 3-6 le 0-7. Ag dul siar ar
stair na peile, chas Corcaigh agus an
Clár ar a chéile faoi trí i gCluiche
Ceannais na Mumhan: 1916 nuair a
bhuaigh Corcaigh agus in 1917 nuair a
bhuaigh an Clár. 

Níor éirigh leis an gClár an Cluiche
Ceannais a shroichint arís go dtí 1992
nuair a chríochnaigh siad ceithre
chúilín chun cinn ar Chiarraí (2-10 le
0-12) chun Craobh na Mumhan a
chrochadh leo. Lá stairiúil a bhí ann le
John Maughan as Maigh Eo i gcean-
nas na foirne agus labhraíonn siad fós
air ar nós gur bhuaigh siad Craobh na
hÉireann. 

Idir sin agus seo ba iad Ciarraí

freasúra an Chláir i gCluiche Ceannais
na Mumhan in 1997 agus in 2000, an
dá uair ar éirigh leo an lá mór a bhaint
amach, ach níor éirigh leo an bua a
fháil in aon cheann den dá chluiche
sin.

I mbliana, bhí an Clár go maith sa
tsraith agus bhí an mí-ádh orthu nár
éirigh leo ardú céime a bhaint amach
ó Roinn a Ceathair. Chaill siad in
aghaidh Chill Mhantáin ar an lá deire-
anach de na babhtaí sraithe agus lean
Cill Mhantáin ar aghaidh chun
Comórtas na Sraithe a bhuachan. Sa
chraobh chríochnaigh siad in uachtar
sa choimhlint in aghaidh Luimnigh i
gCluiche Leathcheannais na
Mumhan. 

Bhí siad 1-9 le 0-3 chun cinn ag
leatham ach lig siad Luimneach ar ais
sa dara leath. Bhí air David Tubridy as
an gClár dhá chúilín a aimsiú ag
deireadh na himeartha chun an bua a
chinntiú an lá sin. 

Ach beidh sé iomlán éagsúil in
aghaidh Chorcaí agus caithfidh an
Clár tosú go maith agus gach deis a
fhaigheann siad a thógáil le go mbei-
dh aon seans acu.

Níl mórán daoine ag tabhairt seans
don Chlár mar gheall ar an neart agus
an taithí atá ag Corcaigh. Bhuaigh

siad Comórtas na Sraithe, Roinn, i
mbliana don tríú bliain as a chéile
agus ba iad a bhí mar Churaithe na
hÉireann in 2010. In aghaidh Chiarraí
i gCluiche Leathcheannais na
Mumhan, thaispeáin siad an t-ocras
atá orthu agus tá na himreoirí móra, a
bhí gortaithe anuraidh, ar ais leo i
mbliana, daoine mar Daniel Gould-
ing, Colm O’Neill agus Ciarán Shee-
han.

Anuraidh bhuaigh siad go héasca in
aghaidh an Chláir nuair a bhuail siad
lena chéile i mbabhta Ceathrú Cean-
nais na Mumhan (1-23 le 0-11). Ach
toisc go raibh sé chomh héasca acu an
lá sin an mbeidh Corcaigh ag
smaoineamh ar scrúdaithe eile a
bheas ag dul orthu amach anseo i
bPáirc an Chrócaigh? 

Fuair Cill Dara amach in aghaidh na
Mí go gcaithfidh tú an iomaire atá
amach romhat a threabhadh i
dtosach báire. 

Bí cinnte go luafar 1992 i seomra
feistis an Chláir mar bíonn an seans
ann i gcónaí go dtarlóidh rud éigin as
an gnáth. 

Faraor, don Chlár ní tharlaíonn sé
ach corrlá agus sin é an fáth go
mbíonn laethanta mar sin chomh
speisialta. 

An tarraingt do Chraobh Peile na hÉireann
Gráinne McElwain

DÉANADH an tarraingt don dara bab-
hta cáilithe ar maidin Dé Luain seo
caite.  16 foireann a bhí ann ar fad, iad
siúd a bhuaigh sa chéad bhabhta mar
aon leis na foirne a chaill cluichí
leathcheannais na gcúigí agus seo
mar a tháinig siad amach as an tar-
raingt. 

Ó thaobh na bhfoirne Gaeltachta
de, beidh Gaillimh ag taisteal ó
thuaidh le haghaidh a thabhairt ar
Aontroim agus bhí an t-ádh orthu
siúd gur thug siad na cosa leo abhaile
as Londain le déanaí.  Tabharfaidh
Ciarraí aghaidh ar an Iarmhí sa
Mhuileann gCearr. 

Seasann roinnt de na cluichí
amach, ar nós ceann Chill Dara in
aghaidh an Chabháin ar Pháirc
Bhréifne Kingspan. An bhfeicfidh
muid Seanie Johnson sa gheansaí bán
den chéad uair in aghaidh a chontae
dúchais féin? 

Tar éis dóibh Ard Mhacha a chloí,
cuirfidh Ros Comáin fáilte roimh
bhuíon Mickey Harte ar Pháirc de
hÍde. 

Seo a leanas an liosta iomlán:  Aon-
troim v Gaillimh, Liatroim v Cill
Mhantáin, An Iarmhí v Ciarraí, Ros
Comáin v Tír Eoghain, An Longfort v
Luimneach, An Cabhán v Cill Dara,
Laois v Muineachán agus Tiobraid
Árann v Loch Garman.

Imreofar na cluichí ar an dara
deireadh seachtaine den mhí seo agus
más gá imreofar am breise fosta.

David Tubridy.

Finian Hanley.

Ar an gclaí Le John Allen 

An Clár agus Baile Átha Cliath –
cluiche mór na seachtaine
Beidh cluiche mór iomá-

naíochta na seachtaine ar
siúl in Inis an Satharn beag
seo (mo leithscéal le Cill
Chainnigh agus Gaillimh)

nuair a théann an fhoireann baile
agus Baile Átha Cliath chun páirce.
Seo deireadh na bliana do cheann
amháin díobh, agus, ar fhianaise an
chluiche deireanaigh a bhí ag fir na
príomhchathrach, bheifeá ag cea-
padh go mbeidh Anthony Daly ag
taisteal abhaile agus a eireaball idir a
chosa aige. 

Ach, agus is ‘ach’ mór é, ní dóigh
liom go bhfuil sé chomh simplí sin.
Mar is eol dúinn go léir a leanann an
iománaíocht, tá foireann Bhaile Átha
Cliath i bhfad níos fearr ná mar a
bhíodar i gcoinne Chill Chainnigh
deich lá ó shin. D’fhéachadar gan
fuinneamh, gan plean, gan spiorad sa
chluiche sin. Ach geallaimse daoibh
nach dtéann aon fhoireann le Daly
mar bhainisteoir orthu amach gan
phlean nó spiorad. Is deacair a rá cad
a tharla dóibh. 

B’fhéidir go bhfuil foireann iom-
ráiteach na gCat níos fearr fós i
mbliana ná mar a bhíodar cheana i ré
órga Bhrian Cody. Ná dein dearmad
go raibh craobhchluiche na sraithe i
gcoinne Chorcaí críochnaithe i ndi-
aidh deich nóiméad. Sea, gach seans
go bhfuil na Cait dochloíte arís i
mbliana.

Ach, buíochas le Dia, ní bheidh siad
ag imirt in Inis ar an Satharn agus is
iad foireann an Chláir a bheidh mar
fhreasúra acu.

Tá dul chun cinn suntasach déanta
ag Davy Fitz agus a fhoireann ó
thosach na bliana. Bhí mí-ádh orthu
nár bhuadar ar Phort Láirge coicís ó
shin. Bí cinnte go mbeidh an Clár
ullamh agus go mbeidh plean acu
agus go mbeidh an bainisteoir
glórach ar an taobhlíne. 

Ach is iad na fir a bhíonn ag imirt a
bhuann agus a chailleann na cluichí,
agus ceapaim go bhfuil na himreoirí is
fearr ag Baile Átha Cliath. Más féidir
leo fáil réidh leis an ngalar a bhí orthu
i gcoinne Chill Chainnigh ceapaim go
mbeidh an lá leo. Ní bheidh mórán
eatarthu mar go dtí seo i mbliana níor
imir Baile Átha Cliath go hiontach in
aon chluiche agus ná dein dearmad
ach an oiread gur dícháilíodh iad ó
Roinn 1A i mbliana. Ach tá na him-
reoirí acu agus lá éigin imreoidh siad
go léir go maith ar an lá céanna agus
b’fhéidir do dtarlóidh sé sin an
Satharn beag seo.

Imreofar an cluiche eile i mBabhta
2 na gcluichí cáilithe iománaíochta i
bPáirc Uí Chaoimh ag an am céanna
(7.00in) ar an Satharn, idir an fhoire-

ann baile agus Uíbh Fhailí.
Tríd is tríd, caithfidh go bhfuil bain-

istíocht agus lucht leanta Chorcaí
sásta go leor leis an dul chun cinn atá
déanta acu go dtí seo i mbliana.

Ní dóigh liom gur féidir an rud
céanna a rá faoi fhreasúra an
tSathairn. Chríochnaíodar sa tríú háit
i Roinn B sa tsraith agus cé gur
bhuadar ar Loch Garman sa chéad
bhabhta i gCúige Laighean,
fuaireadar léasadh ceart ó Ghaillimh
sa chéad chluiche eile. I mo thuairim-
se, níor thaispeánadar aon rud
speisialta in aon chluiche a thabhar-

fadh dóchas dos na leantóirí agus más
féidir le Corcaigh smacht a choimeád
ar Shane Dooley ní dóigh liom go
mbeidh mórán trioblóide acu sa
cluiche seo.

I ndiaidh chluichí na deireadh
seachtaine, tá Luimneach agus Loch
Gorman ar ais leis na boic mhóra agus
ag súil go mór leis an tarraingt don
chéad bhabhta eile a bheidh ar siúl
maidin Dé Luan seo chugainn. Táim
an-sásta le cur chuige iománaithe
Luimnigh agus iad ag feabhsú gach lá.

Beidh an chéad chorn cúige iomá-
na á bhronnadh an Domhnach seo sa

cheanncheathrú. An mbeidh na
seaimpíní, Cill Chainnigh, á bhailiú
arís don deichiú huair i ndiaidh a
chéile é nó an bhfuil Gaillimh chun
bua gan choinne na bliana a bhaint
amach ?

Bhuel, tá Gaillimh ar dul isteach sa
chluiche seo lán de mhuinín i ndiaidh
na bua cuimsithí a bhí acu i gcoinne
Uíbh Fhailí, ach faraor ní leor san i
gcoinne na gCat fíochmhar.  

Bunaithe ar an slad a rinne Cill
Chainnigh ar Bhaile Átha Cliath le
déanaí agus ar Chorcaigh i gcraob-
hchluiche na sraithe, ní bheidh ach

toradh amháin ar an gcluiche seo.
Ní dóigh liom go bhfuil aon fhoire-

ann sa tír, faoi láthair, maith go leor
do na Cait. Ag géilleadh don fhírinne,
bhí sraith mheasartha ag Gaillimh
agus taobh amuigh den dara cluiche
dícháilithe i gcoinne Bhaile Átha
Cliath, ní dóigh liom gur thaispeá-
nadar a ndóthain chun a bheith
dóchasach go mbeidís maith go leor
do na Cait fós. 

Cinnte tá cuid maith imreoirí óga
iontacha acu, ach ní dóigh liom go
bhfuil taithí go leor ag an bhfoireann
fós chun na Cait a leagadh.

Bainisteoir Bhaile Átha Cliath,
Anthony Daly, ag  cluiche
leathcheannais Chraobhchomór-
tas Sinsir CLG Laighean, idir
Bhaile Átha Cliath agus Cill
Chainnigh i bPort Laoise. 
GRIANGHRAF : STEPHEN MCCARTHY / SPORTSFILE

Tumadóireacht d’aill in Inis Mór
Gráinne McElwain

AN mbeadh aon fonn ort léim a
chaitheamh amach ón aill atá ag Poll
na bPéist in Inis Mór?  Bhuel ar an
Satharn, an 4ú lá de Lúnasa sin é go
díreach a bheas 14 do na tumadóirí is
fearr ar domhain a dhéanamh nuair a
reáchtáilfear an ‘Red Bull Cliff Diving
World Series 2012’.  

Seo é an ceathrú comórtas sa
tsraith i mbliana agus iad ag pointe
leathbealaigh na sraithe.  Deir Orlan-
do Duque, fear a bhfuil Craobh an

Domhain buaite naoi n-uaire aige:
“Tháinig mé ar an áit seo agus nuair a
bhí deis agam tumadh ann bhí sé ar
cheann de na buaicphointí is fearr a
bhí agam mar thumadóir”.  

Ní thógann sé ach 3 soicind ar an té
atá ag léim taisteal ó bharr na haille
síos chomh fada leis an uisce, titim de
27 méadar. 

I rith an ama sin bíonn ar na
tumadóirí casadh agus lúbadh san
aer mar a bheadh damhsóirí ann sula
mbuaileann siad an t-uisce ag tuairim
agus 100 km san uair.

Ní bheidh ticéid ar díol don ócáid
seo mar go bhfuil an méid spáis atá ar
fáil do lucht féachana teoranta go
maith.  Má bhíonn fonn ort a bheith i
láthair beidh ort dul isteach ar
shuíomh idirlín an chomórtais agus
cluiche beag a imirt trí do chuntas
Facebook.  

Má bhuann tú an cluiche sin
rachaidh d’ainm isteach sa hata agus
tarraingeofar méid áirithe ainm-
neacha amach. Tá an comórtas agus
tuilleadh eolais le fáil ag www.red-
bullcliffdiving.com/inismor.

Poll na bPéist,
Inis Mór, Árainn. 

Cody ag súil le dúshlán
Cillian Ó Conchúir

Cé go raibh muintir na hEo-
rpa ag caitheamh súil ar an
Spáinn in Euro 2012, rith
sé liom go raibh foireann
den caighdeáin céanna

inár spórt féin. Le roinnt blianta, is iad
Cill Chainnigh atá tar éis tús áite a
fháil san iomáint, ar Dhomhnach
Chraobh na hÉireann. 

Faoi stiúir Brian Cody, tabharfaidh
siad aghaidh ar fhoireann na Gail-
limhe ar an Domhnach, i gCraobh
Laighean agus é ar thóir a thríú
Craobh Laighean déag. Tá muinín
Cody ina fhoireann féin le feiceáil
láithreach. Labhraíonn sé faoin bhf-
reasúra nuair a ceistítear é, ach is léir
go bhfuil sé ag iarraidh díriú ar a
fhoireann féin. 

B'fhéidir gurb é sin meon na foirne
maithe. Is fúthu atá sé aon chluiche a
bhuachan nó a cailliúint. Má tá siad
ag imirt ag barr a maitheasa, beidh an
lá leo, is cuma cé chomh maith agus
atá an freasúra tar éis imirt.

Ceistítear é faoin bua i gcoinne
Bhaile Átha Cliath sa babhta
leathcheannais. Dóibh siúd a chonaic
an cluiche, bhí sé chomh folláin mar
chluiche a d'imir na Cait le fada na lá.
Do Cody, áfach, ní raibh an taispeán-
tais chomh cruinn sin. 

"Ba taispeántais maith é agus rin-
neamar an méid a bhí ag teastáil ar an
lá, ach ní bheinn ag dul thar fóir leis.
Lá deacair a bhí ann don iomá-
naíocht, agus d'imir muid in oiriúint
do na coinníollacha. Bhí a fhios
againn go raibh foireann fíormhaith á
n-imirt againn, a thug trioblóid
dáiríre dúinn le roinnt blianta anuas." 

Cé go léiríonn sé meas ar Bhaile
Átha Cliath agus céile comhraic na
seachtaine seo, Gaillimh, má imríonn
Cill Chainnigh mar is féidir leo, ní
féidir stop a chur leo. "Bheadh tú ag
súil go n-imreoidh siad ag an
gcaighdeán is féidir leo," a deir sé
faoina imreoirí féin. "Níl tiocfaidh sé
go héasca i gcónaí, ach má téann siad
i mbun oibre, agus má chuireann siad
a gcroíthe isteach ann, sin an pointe is
tábhachtaí. Níl aon ní in ann srian a
chur air sin. Má déanann siad sin,
beidh siad iomaíoch." 

Luann sé an dá chúl a scóráil Gail-

limh sa chéad 60 soicind ina
leathchraobh féin, an bua cuim-
sitheach a bhí acu i gcoinne Bhaile
Átha Cliath sa chluiche dícháilithe ó
Roinn a hAon den tsraith. Déanann sé
beagán de bhua chuimsitheach Chill
Chainnigh i gcoinne na Gaillimhe sa
tsraith i Páirc Uí Nualláin chomh
maith.  An rud ná gur féidir líon na
gcluichí móra a chaill na Cait a
chomhaireamh go héasca. Is é an
difríocht a bhoinn idir na foirne
maithe agus na foirne rathúla ná nach
ndéanann siad siúd a bhíonn rathúil
beagán dá bhfreasúra. 

Cibé foireann atá ann, tugann Cody
agus Cill Chainnigh fúthu sa chaoi
céanna. Le neart agus le bua cuim-
sitheach. Ach don tseachtain seo, tá

amhras faoi leithéidí Eoin Larkin,
Colin Fennelly, Michael Fennelly agus
JJ Delaney, gné dar le Cody a déanann
deacair é foireann a roghnú. 

Ach tá rí na hiomána, Henry Shef-
flin, ar ais sa fód agus le 0-10 aimsithe
aige i gcoinne Bhaile Átha Cliath, is
cinnte gur cárta mór é is féidir le Cody
a imirt.

"Rinne sé an rud céanna an bhliain
seo caite," a dúirt Cody faoi filleadh
Shefflin ar an painéil i mbliana sa
leathchraobh agus gan ach dhá cluiche
club imeartha aige. 

"Níl aon cheist faoina ullmhacht
don craobhchomórtas. Níl imreoir
níos aclaí sa tír. Sin é fírinne an scéil. Ó
thaobh na foirne de, an gné is táb-
hachtaí ná gur imreoir mór foirne é." 

Is cinnte go leagann Cody agus Chill
Chainnigh síos an caighdeáin do an
foirne go léir sa tír. Ag an am céanna, is
féidir le Chill Chainnigh cliseadh,
cosúil le foirne eile.

An rud ná gur gá dul siar go dtí 2004
chun a theacht ar an uair dheiridh nár
bhuaigh siad Craobh Laighean. Bliain
ina dhiaidh sin, fuair foireann na Gail-
limhe bua mór ar na Cait i gcluiche
leathcheannais na hÉireann. 

"Tá an bua faighte acu roimhe seo ar
an-chuid foirne, muid féin ina measc.
Tá imreoirí thar a bheith sciliúil acu,
agus tá siad ullmhaithe go maith. Tá
an dúshlán ann don dá fhoireann. Tá
sé léirithe aige (Anthony Cunning-
ham, bainisteoir na Gaillimhe) go
bhfuil an fhoireann iomaíoch tríd an

tsraith, seachas an cluiche inár
gcoinne (3-26 go 0-10 a bhí ann an lá
sin). 

“Chloígh siad Uíbh Fhailí go tapaidh
cé gur cheap mé gur foireann mhaith
iad Uíbh Fhailí. Tá taithí aige i leithéidí
Tony Óg Regan, Joe Canning agus
Damien Hayes. D'fhéadfainn leanúint
ar aghaidh.”

Agus cad faoin Domhnach mar sin
agus Craobh eile Laighean.

"Bheinn ag súil le cluiche crua.
Táimid ag súil le dúshlán mór ó fhoire-
ann na Gaillimhe. Níl aon difríocht idir
seo agus aon lá eile. Tá cúig, sé nó
seacht bhfoireann ag an mbarr. Is
féidir le haon fhoireann an fhoireann
eile a chloí ar aon lá. Feicimid cad a
tharlóidh ar an Domhnach."

Brian Cody



SPÓRT
www.gaelsceal.ie

04.07.2012•Déan teagmháil linn ag sport@gaelsceal.ie 

70 nóiméad dochreidte geallta
ag Gaillimh
Cillian Ó Conchúir

An uair dheireanach a
bhfuair foireann na Gail-
limhe an lámh in uachtar
ar Chill Chainnigh in 2005,
bhí Tony Óg Regan i

bPáirc an Chrócaigh, ag imirt ina
gcoinne. Cluiche leathcheannais a bhí
ann agus fuair fir an iarthar an lámh in
uachtar ar na Cait le cúl idir na foirne.
Dar le Regan, tá sé sin sna leabhair
staire. 

I dtaobh chluiche na seachtaine seo,
tuigeann Regan gur gá do Ghaillimh
tús tapa a chur leis an gcluiche nó go
bhféadfadh an cluiche a bheith thart
mar chomórtas faoi leatham.

"Má bhreathnaíonn tú ar chomórtas
na sraithe, bhain Cill Chainnigh foire-
ann Corcaigh as a chéile sna chéad 10
nó 15 nóiméad. Iomáint fíorchrua a
bhíonn ann nuair a bhíonn tú 2-5 le 0-
3 chun deireadh agus an fhoireann eile
ag imirt le muinín. Tá sé riachtanach
go mbeadh tús maith againn dá bharr.”

D'imir Regan i gCraobh Laighean
2010 i gcoinne an chéile chomhraic
chéanna ach le foireann nua tógtha ag
Anthony Cunningham, tá sé deacair
cosúlachtaí a fheiceáil idir sin agus
anois. "Tá sé deacair breithiúnas a
dhéanamh ar dhá bhliain ó shin anois.
Cheap mé go raibh cos daingean
againn sa cluiche sa chéad leath, ach
fuair Cill Chainnigh cúpla pointe tar
éis leathama agus bhí an bearna sin i
gcónaí acu.

"Bhí trí chluiche i ndiaidh a chéile
againn ag dul isteach sa chluiche sin
agus d'imir muid Uíbh Fhailí an
Domhnach roimhe. D'imir muid i
gCraobh Laighean tar éis dhá chluiche
chrua agus ní dóigh liom go raibh an
úire againn sna 15 nóiméad dheire-
anacha. Caithfidh tú bualadh ar
aghaidh agus cluichí a bhuachan." 

D'athraigh cúrsaí in iomáint na Gail-
limhe nuair a tháinig Anthony Cun-
ningham isteach. Bhí an chosúlacht air
gur amach leis an seanréimeas agus
isteach leis an óige. Mar is iondúil, rud
atá léirithe ag na himreoirí óige atá tar
éis a theacht isteach ar fhoireann
Bhaile Átha Cliath, tugann na fir faoi
aois meon na buachana isteach, tar éis
craobhacha faoi aois a bhuachan. 

"Thóg sé roinnt ama dul i dtaithí ar
chúrsaí (faoi Cunningham). Bhí 19 nó
20 imreoir a tháinig isteach ón bhfoire-
ann faoi 21. Ach bhí seisear dóibh
againn an bhliain seo caite, mar sin ní
raibh orainn ach aithne a chur ar 10, 12
nó 14 imreoir. Bhí an chuma air gur
mheasc siad isteach sa scuad
láithreach. Sin atá uait - spiorad

maith."
Ach toisc nach bhfuil bua faighte ag

Gaillimh ar Chill Chainnigh ó 2005, an
bhfuil constaic ann nach féidir na Cait
a shárú? 

"Tá an cuid is mó de na himreoirí ag
díriú ar shos a ghlacadh don chuid eile
den tseachtain agus a chinntiú go
bhfuil gach rud ceart ina n-aigne féin.
Ní thagann an freasúra isteach sa scéal
go mbeidh tú ag tabhairt aghaidh
orthu don caitheamh isteach. Déan-
faidh an chuid is mó de na himreoirí
na meáin agus obair teilifíse a
ruaigeadh chun a n-aigne a choimeád
dírithe." 

Sin mar atá, is mór an chonstaic iad
Cill Chainnigh do Ghaillimh. Siar i mí
Eanáir, leagadar síos an sprioc chun
Craobh Laighean a bhaint amach. Tar
éis dóibh an sprioc sin a bhaint amach,
is cosúil go bhfuil Regan agus foireann
na Gaillimhe ag iarraidh brú ar
aghaidh. 

"Bheadh sé fíorthábhachtach don
fhoireann seo agus dá forbairt dá
bhféadfaidís Craobh Laighean a
bhaint amach. Ach tá 70 nóiméad
dochreidte amach romhainn. Caith-
fimid leanúnachas a fháil inár imirt
thar 70 nóiméad. Sin an gné dár dtais-
peántas gur gá dúinn díriú air seachas
leanúnachas a léiriú i gcluiche nó dhó." 

Ach an féidir an fhoireann seo a
shárú? Tá ocht gCraobh na hÉireann
buaite acu ón mbliain 2000 agus tá
siad ag éirí níos fearr i gcónaí.

"Is féidir an bua a fháil ar an gcuid is
mó de na foirne in aon spórt. Ach
bheadh ádh mór ó aon fhoireann sa tír
chun Cill Chainnigh a bhualadh agus
léiríodh é sin i gCraobhchomórtas
Laighean agus i gCraobh na hÉireann
le 10 nó 11 bliain anuas. Tá seacht
gcinn as na hocht gCraobh na hÉire-
ann deireanacha buaite acu. Is iad sin
an fhoireann atá gach foireann ag iar-
raidh a bhualadh." 

Nuair atá imreoir ar caighdeáin Joe
Canning chun tosaigh, seans go lagh-
daíonn an t-ádh a bheadh ó fhoireann.
Bhain sé 0-11 amach i gcoinne Uíbh
Fhailí agus beidh cluiche ar an
caighdeáin céanna ó fhoireann na
Gaillimhe i bPáirc an Chrócaigh an
tseachtain seo. 

"Bhuamar ár chéad dá cluiche i
gCraobhchomórtas Laighean agus bhí
scóir ag teacht ó an-chuid imreoirí. Sin
atá uainn. Má bhíonn duine nó beirt a
aimsíonn na scóir don foireann, beidh
an fhoireann ag streachailt ar an lá go
dteipeann orthu. Bhí réimse leathan
imreoirí a d'aimsigh scóir go dtí seo
agus tá súil agam go leanfaidh sé sin ar
aghaidh ar an Domhnach." Tony Óg Regan


